
ᐱᒋᐊᕐᓂᖓ: 

 

ᐱᓕᕆᔪᓐᓇᕐᓂᖏᑕ ᑭᒡᓕᖓ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑕ 

 

ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ (“NWMB” ᐅᕝᕙᓘᓐᓃᑦ “ᑲᑎᒪᔩᑦ”) ᓴᖅᑭᑕᐅᓚᐅᖅᓯᒪᔪᑦ ᐊᑐᖅᑕᐅᓪᓗᓂ ᓄᓇᑖᕈᑎᓂ 

ᑎᑎᕋᖅᓯᒪᓂᖓᑕ 5.2.1 ᓄᓇᕗᑦ ᐊᖏᖃᑎᒌᒍᑎᓐᓂ ᐃᓄᐃᑦ ᓄᓇᖃᖅᑐᑦ ᓄᓇᕗᑦ ᐃᓗᐊᓂ ᐊᒻᒪ ᑯᐃᓐ ᐊᖓᔪᖅᑳᕐᔪᐊᖅ 

ᑭᒡᒐᖅᑐᐃᔪᖅ ᑲᓇᑕᒥ (ᑕᐃᔭᐅᔪᑦ “ᓄᓇᕗᒥ ᐊᖏᕈᑎᓂᒃ”) ᑖᓐᓇ ᐱᓕᕆᕕᖑᖅᑎᑕᐅᓯᒪᓂᑯ ᑭᓇᒃᑯᓕᒫᓄᑦ ᒐᕙᒪᐅᓂᐊᕐᓗᓂ 

ᐱᔪᓐᓇᕐᓂᕐᒥᒃ ᑐᓂᔭᐅᓯᒪᔪᑦ ᓴᓇᔪᓐᓇᖁᓪᓗᒋᑦ ᐆᒪᔪᓕᕆᓂᕐᒧᑦ ᐊᐅᓚᑦᑎᔾᔪᑎᓂᒃ ᐃᓱᒪᓕᐅᕈᓐᓇᖁᓪᓗᒋᑦ ᐊᒃᑐᐃᓯᒪᔪᓂᒃ ᓄᓇᕗᑦ 

ᓄᓇᖁᑎᑖᕆᓯᒪᔭᖏᑕ ᐃᓗᐊᓂ. 

 

ᐊᐅᓚᑦᑎᔨᓪᓗᐊᑕᐅᓂᐊᕐᓗᑎᒃ ᐆᒪᔪᓕᕆᓂᕐᒧᑦ ᐊᐅᓚᑦᑎᔾᔪᑎᓂᒃ ᐃᓗᐊᓂ ᓄᓇᕗᑦ ᓄᓇᖁᑎᑖᕆᓯᒪᔭᖓᑕ, ᐱᓕᕆᐊᒃᓴᖏᑦ 

ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑕ ᑐᑭᒧᐊᒍᑎᖃᖅᐳᖅ ᒪᓕᒐᖏᓐᓂᒃ ᑐᓐᖓᕕᐅᔪᓂᒃ ᐊᒻᒪ ᑐᕌᒐᒃᓴᕆᔭᖏᓐᓂᒃ 

ᓇᓗᓇᐃᖅᑕᐅᓯᒪᔪᑦ ᐆᒪᔪᓕᕆᓂᕐᒧᑦ ᐊᐅᓚᑦᑎᔾᔪᑎᓂᒃ ᐊᐅᓚᓂᐅᔭᕆᐊᖃᖅᑐᓂ ᐃᓗᐊᓂ ᑎᑎᕋᖅᓯᒪᓂᖓᑕ 5 ᓄᓇᕗᒥ 

ᐊᖏᕈᑎᓂ, ᐱᖃᓯᐅᑎᓪᓗᒋᑦ ᑭᓱᑐᐃᓐᓇᕐᓄᑦ ᑐᕌᖓᔪᑦ ᒪᓕᒐᐃᑦ ᐊᐅᓚᑦᑎᓂᕐᒧᑦ ᒪᓕᒐᐅᔪᑦ ᐃᓚᐃᓐᓈᕆᔭᕆᐊᖃᖏᓐᓂᕐᒧᑦ. 

 

ᐆᒪᔪᓕᕆᔾᔪᑎᓄᑦ ᐊᐅᓚᑦᑎᔾᔪᑏᑦ: 

• ᑖᒃᑯᐊ ᒪᓕᒐᖏᓐᓂᒃ ᐊᑐᖅᐸᒃᑐᑦ ᑐᓐᖓᕕᐅᔪᓂᒃ ᐱᐅᖅᓱᐊᕐᓂᕐᒧᑦ ᓇᓗᓇᐃᖅᑕᐅᓯᒪᔪᑦ ᐃᓗᐊᓂ ᓄᓇᕗᑦ 

ᐊᖏᕈᑎᖏᓐᓂ; 

• ᐃᓕᓴᖅᓯᓯᒪᑦᑎᐊᖅᑐᑦ ᐊᒻᒪ ᐱᖃᓯᐅᔾᔨᓯᒪᓪᓗᑎᒃ ᐱᓕᕆᖃᑕᐅᓪᓗᐊᑕᕐᓂᖏᑦ ᐃᓄᐃᑦ ᐊᖑᓇᓱᖕᓂᖏᑦ; 

• ᐱᔨᑦᓯᖅᑐᖅ ᐊᒻᒪ ᑲᔪᖏᖅᓴᐅᑎᖃᖅᑐᖅ ᓯᕕᑐᔪᒧᑦ ᑮᓇᐅᔭᓕᐅᕋᓱᐊᕈᑎᓂᒃ, ᐃᓅᓯᕐᒧᑦ ᐊᒻᒪ ᐃᓕᖅᑯᓯᕐᒧᑦ 

ᐱᔪᒪᓂᕆᔭᖏᓐᓂᒃ ᐃᓄᐃᑦ; 

• ᐃᓚᓕᐅᔾᔨᓯᒪᔪᖅ ᐊᐅᓚᑦᑎᔾᔪᑎᓂᒃ ᐆᒪᔪᓕᕆᔾᔪᑎᓂᒃ ᐃᓘᓐᓇᖏᓐᓄᑦ ᐆᒪᔪᓄᑦ ᑎᑭᐅᑎᓯᒪᓪᓗᑎᒃ 

ᐊᑐᖅᑕᐅᔪᓐᓇᕐᓂᖏᓐᓄᑦ; 

• ᐃᓇᑦᑎᔪᖅ ᑕᖅᑲᒃᑯᓂᖓ ᑭᓇᒃᑯᑐᐃᓐᓇᕐᓂᒃ ᐃᓚᐅᖁᔨᓪᓗᑎᒃ, ᐊᒻᒪ ᑲᔪᖏᖅᓴᐃᔪᑦ ᑭᓇᒃᑯᑐᐃᓐᓇᕐᓄᑦ 

ᐅᒃᐱᕆᔭᐅᓂᕐᒥᒃ, ᐱᓗᐊᖅᑐᒥᒃ ᐃᓄᖕᓄᑦ. 

 

ᐱᓕᕆᐊᕆᕙᒃᑕᖏᑦ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑕ 

ᐃᓕᓴᖅᓯᓯᒪᓪᓗᑎᒃ ᒐᕙᒪᒃᑯᑦ ᑭᖑᓪᓕᖅᐹᖑᓪᓗᑎᒃ ᑲᒪᒋᔭᖃᕐᓂᖏᓐᓂᒃ ᐊᐅᓚᑦᑎᓪᓗᑎᒃ ᐆᒪᔪᓕᕆᓂᕐᒧᑦ ᐊᐅᓚᑦᑎᔾᔪᑎᓂᒃ, ᑎᑎᕋᖅᓯᒪᓂᖓ 

5.2.33 ᐃᓗᐊᓂ ᓄᓇᕗᒥ ᐊᖏᕈᑎᓂ ᓴᖅᑭᑦᑎᓯᒪᖕᒪᑦ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐊᐅᓚᑦᑎᔨᓪᓗᐊᑕᐅᓂᐊᕐᓗᑎᒃ 

ᐆᒪᔪᓕᕆᓂᕐᒧᑦ ᐊᐅᓚᑦᑎᔾᔪᑎᓂᒃ, ᐊᒻᒪ ᒪᓕᒐᓕᐅᖃᑦᑕᕐᓗᑎᒃ ᐊᖑᓇᓱᒍᓐᓇᕐᓂᕐᒧᑦ, ᐃᓗᐊᓂ ᓄᓇᕗᑦ ᓄᓇᖁᑎᑖᕆᓯᒪᔭᖓᑕ. 

ᐃᓚᖃᕐᓗᑎᒃ ᐅᑯᓂᖓ, ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ: 

• ᒪᓕᒐᖃᖅᑎᑕᐅᕗᑦ ᑐᓴᐅᒪᑦᑎᐊᕐᓗᑎᒃ ᐊᒻᒪ ᐊᑑᑎᖃᖅᑐᒃᑯᑦ ᐱᓕᕆᔭᕆᐊᖃᖅᑐᑦ ᐆᒪᔪᓂᒃ ᖃᐅᔨᓴᐃᓂᕐᒧᑦ 

ᐊᒃᑐᐊᔪᓂᒃ ᐊᒻᒪ ᑐᑭᒧᐊᒍᑎᓕᐅᖃᑦᑕᕐᓗᑎᒃ ᐊᑐᕐᓗᑎᒃ ᑎᑎᕋᖅᓯᒪᓂᖓᓂᒃ 5.2.37 ᓄᓇᕗᒥ 

ᐊᖏᕈᑎᓃᑦᑐᓂᒃ; 

• ᐅᖃᐅᔾᔨᒋᐊᕈᑎᖃᖅᐸᒃᑐᑦ ᐆᒪᔪᓕᕆᓂᕐᒧᑦ ᐊᐅᓚᑦᑎᔾᔪᑎᓄᑦ ᐃᒪᕐᒥᐅᑕᓄᑦ ᓴᓂᑦᑎᐊᖓᓃᖅᑐᓄᑦ ᐃᒪᕐᓄᑦ 

ᓄᓇᕗᑦ ᓄᓇᖁᑎᑖᕆᓯᒪᔭᖏᑕ ᐊᑐᕐᓗᑎᒃ ᑎᑎᕋᖅᓯᒪᓂᖓᓂᒃ 15 ᓄᓇᕗᒥ ᐊᖏᕈᑎᓃᑦᑐᓂᒃ; 

• ᐃᓱᒪᖅᓱᕈᑎᒋᓗᓂᔾᔪᒃ, ᐱᓕᕆᐊᖃᕈᓐᓇᕐᒥᔪᑦ ᖄᒃᑲᓐᓂᐊᒍᑦ ᐱᓕᕆᐊᒃᓴᓂᒃ ᓇᓗᓇᐃᖅᑕᐅᓯᒪᔪᓂᒃ ᐃᓗᐊᓂ 

ᑎᑎᕋᖅᓯᒪᓂᖓᑕ 5.2.34 ᓄᓇᕗᒥ ᐊᖏᕈᑎᓃᑦᑐᓂᒃ, ᐱᖃᓯᐅᑎᓪᓗᒍ ᐊᐅᓚᑦᑎᔾᔪᑎᓕᐅᕐᓂᕐᒥᒃ ᐊᒻᒪ 

ᓴᐳᒻᒥᐅᓯᖅᑕᐅᓂᖏᑦ ᐆᒪᔪᑦ ᐊᒻᒪ ᐆᒪᔪᑦ ᓇᔪᒐᖏᑦ ᐃᓗᐊᓂ ᓄᓇᕗᒥ ᓄᓇᖁᑎᑖᕆᔭᐅᓯᒪᔪᑉ. 

ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐱᓕᕆᔪᓐᓇᕐᓂᖃᖅᐳᑦ ᓈᓚᖕᓂᖃᕐᓗᑎᒃ ᑲᑎᒪᑎᑦᓯᓂᕐᒥᒃ, ᐃᓱᒪᒃᓴᖅᓯᐅᕈᑎᒋᓗᒋᑦ 

ᓴᖅᑭᑕᐅᓯᒪᔪᑦ ᖃᐅᔨᒪᔾᔪᑎᑦ ᐃᓚᐅᔪᓂᑦ, ᐊᒻᒪ ᐆᒪᔪᓕᕆᓂᕐᒧᑦ ᐊᐅᓚᑦᑎᔾᔪᑎᓂᒃ ᐃᓱᒪᓕᐅᕈᑎᖃᕈᓐᓇᖅᑐᑦ ᐊᒃᑐᐊᓂᖃᖅᑐᓂᒃ 

ᐆᒪᔪᓕᕆᓂᕐᒧᑦ ᐊᐅᓚᑦᑎᔾᔪᑎᑦ ᒪᓕᒐᖏᓐᓂ, ᐱᖃᓯᐅᑎᓪᓗᒋᑦ ᓴᓇᓂᕐᒥᒃ, ᐋᖅᑭᒋᐊᕆᓂᕐᒥᒃ ᐅᕝᕙᓘᓐᓃᑦ ᐲᖅᓯᓂᕐᒥᒃ ᑰᑕᓂᒃ 

(“TAH”) ᐊᒻᒪ ᐊᖑᓇᓱᖕᓂᕐᒧᑦ ᒪᓕᒐᖏᓐᓂᒃ (“NQL”) ᐊᑐᕐᓗᑎᒃ ᐃᓚᖓᓂ 6 ᑎᑎᕋᖅᓯᒪᓂᖓᓂ 5-ᒥ ᓄᓇᕗᒥ 

ᐊᖏᖃᑎᒌᒍᑎᓂ. 

ᐱᓕᕆᐊᖃᖅᑎᓪᓗᒋᑦ ᑲᒪᒋᔭᒃᓴᖏᓐᓂᒃ, ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐱᖃᓯᐅᔾᔨᖃᑦᑕᖅᐳᑦ ᐅᑯᓂᖓ: 

• ᒪᓕᒐᖏᓐᓂᒃ ᑐᓐᖓᕕᖏᓐᓂ ᐱᐅᖅᓱᐊᕐᓂᐅᑉ ᑎᑎᕋᖅᓯᒪᓂᖓᓃᑦᑐᓂᒃ 5.1.5 ᓄᓇᕗᒥ ᐊᖏᕈᑎᓂ, 

ᑐᑭᓕᐅᖅᑕᐅᓯᒪᔪᓂᒃ ᐃᓗᐊᓂ ᑐᓐᖓᕕᑦ ᒪᓕᒐᐅᔪᑦ ᐊᒻᒪ ᑐᕌᒐᒃᓴᖏᓐᓂ ᑎᑎᕋᖅᓯᒪᓂᖓᓃᖅᑐᑦ 5-ᒥ; 

• ᐱᓕᕆᐊᖃᖅᑎᓪᓗᒋᑦ ᒪᓕᒐᖏᓐᓂ ᐃᓚᐃᓐᓈᕆᖏᓪᓗᑎᒃ; 

• ᐊᑐᖅᑕᐅᓗᑎᒃ ᖃᐅᔨᓴᖅᑎᒻᒪᕆᐅᔪᑦ ᑐᓴᒐᒃᓴᖁᑎᖏᑦ ᐊᒻᒪᓗ ᐃᓄᐃᑦ ᖃᐅᔨᒪᔭᑐᖃᖏᑦ; ᐊᒻᒪᓗ 

• ᐱᐅᓂᖅᐹᖑᔪᑦ ᐊᑐᐃᓐᓇᐅᔪᑦ ᐊᑑᑎᖃᖅᑐᑦ ᑐᓴᒐᒃᓴᑦ. 

ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᑲᑎᒪᓪᓗᑎᒃ ᐱᓕᕆᐊᖃᖃᑦᑕᖅᑐᑦ ᐃᓄᒃᑐᑦ ᐊᒻᒪ ᖃᓪᓗᓈᑐᑦ  ᐅᖃᐅᓯᕐᓂᒃ ᐊᑐᕐᓗᑎᒃ, 

ᑐᓵᔨᖃᕐᓗᑎᒃ ᐅᕝᕙᓘᓐᓃᑦ ᑐᑭᓕᐅᖅᑕᐅᓯᒪᓗᑎᒃ ᑎᑎᕋᖅᓯᒪᔪᑦ ᐊᑐᕆᐊᖃᖅᑐᑦ ᒪᓕᒡᓗᒋᑦ.



 

 

 

ᐃᓚᖓ I: ᑭᓱᑐᐃᓐᓇᕐᓄᑦ 

ᑐᕌᒐᔪᑦ 

ᒪᓕᒐᖏᑦ ᐊᐅᓚᑦᑎᔾᔪᑏᑦ ᑲᑎᒪᓂᕐᒧᑦ 

ᓴᓐᖏᓂᖓᑦ ᒪᓕᒐᓕᐅᕈᓐᓇᕐᓂᖓᑦ ᐊᐅᓚᑦᑎᔾᔪᑎᓂᒃ ᑲᑎᒪᓂᕐᒧᑦ 

 

1. ᐊᑐᕐᓗᒍ ᐱᔪᓐᓇᕐᓂᖅ ᑐᓂᔭᐅᓯᒪᔪᑦ ᐃᓗᐊᒍᑦ ᑎᑎᕋᖅᓯᒪᓂᖓᑕ 5.2.23 ᓄᓇᕗᒥ ᐊᖏᕈᑎᑎᒍᑦ, ᓄᓇᕗᑦ 

ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᑦ (“NWMB”) ᑕᐃᒪᐃᒻᒪᑦ ᐊᑐᓕᖅᑎᑦᑎᕗᑦ ᒪᓕᒐᖏᓐᓂᒃ ᐊᐅᓚᑦᑎᔾᔪᑎᓂᒃ ᑲᑎᒪᓂᕐᒧᑦ, 

ᑭᖑᕝᕕᖅᓯᔾᔪᑕᐅᓂᐊᖅᑐᑦ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑕ ᐊᐅᓚᑦᑎᓂᕐᒧᑦ ᒪᓕᒐᖏᓐᓄᑦ ᓴᓇᔭᐅᓯᒪᔪᓂᒃ (2012-

ᒥ) ᐊᒻᒪᓗ ᐊᓯᖏᓐᓂᒃ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑕ ᒪᓕᒐᖏᓐᓂᒃ ᐊᐅᓚᑦᑎᔾᔪᑕᐅᔪᓂᒃ ᐊᑐᖅᑕᐅᔪᓂᒃ. 

2. ᑖᒃᑯᐊ ᒪᓕᒐᐃᑦ ᐊᑐᐃᓐᓇᕈᖅᑕᐅᔭᕆᐊᖃᖅᐳᑦ ᐃᓄᒃᑐᑦ ᑎᑎᕋᖅᓯᒪᓗᑎᒃ ᐊᒻᒪᓗ ᖃᓪᓗᓈᑎᑐᑦ. 

 

ᑎᑎᕋᖅᑕᐅᓯᒪᓂᖏᑦ 

 

3. ᐅᑯᐊ ᒪᓕᒐᖏᑦ ᑎᑎᕋᖅᑕᐅᔪᓐᓇᖅᐳᑦ ᓇᓗᓇᐃᖅᑕᐅᓯᒪᓗᑎᒃ ᐃᒪᓐᓇ “ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑕ ᒪᓕᒐᖏᑦ 

ᑲᑎᒪᓂᕐᒧᑦ ᐊᐅᓚᑦᑎᔾᔪᑏᑦ (2026)” ᐅᕝᕙᓘᓐᓃᑦ “ᒪᓕᒐᐃᑦ”. 

 

ᑐᑭᖏᑦ 

 

4. ᐅᑯᓇᓂ ᒪᓕᒐᕐᓂ: 

 

ᑎᑎᕋᖅᓯᒪᔪᑦ ᖃᓪᓗᓈᑎᑐᑦ ᐊᖏᔫᑕᐅᓂᖅᓴᐅᓪᓗᑎᒃ ᐅᖃᐅᓯᖅᑕᑦ ᐅᕝᕙᓘᓐᓃᑦ ᓇᓗᓇᐃᖅᓯᔾᔪᑎᑦ ᐊᑐᖅᑕᐅᔪᑦ 

ᑐᑭᓕᐅᖅᑕᐅᓯᒪᖏᑦᑐᑦ ᐃᓗᐊᓂ ᐅᑯᐊ ᒪᓕᒐᐅᔪᑦ ᑐᑭᖃᕐᓂᐊᖅᐳᑦ ᒪᓕᒡᓗᒋᑦ ᑐᑭᓕᐅᕈᑕᐅᓯᒪᔪᑦ ᓄᓇᕗᒥ ᐊᖏᕈᑎᓂ, 

ᑕᐃᒪᐃᖏᑦᑐᓐᓇᖅᑐᑦ ᑭᓯᐊᓂ ᐊᓯᐊᒍᑦ ᓇᓗᓇᐃᖅᑕᐅᔭᕆᐊᖃᕐᓂᖏᓐᓄᑦ ᒪᓕᒐᖃᖅᐸᑕ. 

 

"ᐅᖃᐅᔾᔨᒋᐊᖅᑎ" ᑐᑭᖃᖅᑐᖅ ᒪᓕᒐᓕᕆᓂᕐᒧᑦ ᐅᖃᐅᔾᔨᒋᐊᖅᑎ ᐅᕝᕙᓘᓐᓃᑦ ᓯᓚᑖᓂᓐᖔᖅᑐᖅ ᐱᓕᕆᖃᑕᐅᔪᖅ ᖃᐅᔨᒪᓂᖃᖅᑐᖅ 

ᑲᑎᒪᔨᓄᑦ ᐃᖅᑲᓇᐃᔭᖅᑎᑕᐅᓪᓗᓂ. 

 

“ᑲᑎᒪᔾᔪᑎᒃᓴᖅ” ᑐᑭᖃᖅᑐᖅ ᑲᑎᒪᔾᔪᑎᒃᓴᑦ ᐊᖏᖅᑕᐅᓯᒪᔪᑦ ᑲᑎᒪᔾᔪᑕᐅᓗᑎᒃ ᑐᓵᔭᐅᓂᐊᖅᑐᑦ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ 

ᑲᑎᒪᑎᓪᓗᒋᑦ. 

 

“ᑐᒃᓯᕋᐅᑦ” ᑐᑭᖃᖅᑐᖅ ᑎᑎᖅᑲᑦᖅ ᑐᓂᔭᐅᓯᒪᔪᑦ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᓐᓄᑦ ᐃᓱᒪᓕᐅᖁᔨᓪᓗᑎᒃ ᐊᑐᕐᓗᒍ ᐃᓚᖓ 3, 

ᑎᑎᕋᖅᓯᒪᓂᖓ 5 ᓄᓇᕗᒥ ᐊᖏᕈᑎᓂ ᐅᕝᕙᓘᓐᓃᑦ ᐅᖃᐅᔾᔨᒋᐊᕈᑎᓕᐊᖅ ᐊᑐᖅᑕᐅᓪᓗᓂ ᑎᑎᕋᖅᓯᒪᓂᖓ 15.3.4 ᓄᓇᕗᒥ 

ᐊᖏᕈᑎᓂ. 

 

"ᑐᒃᓯᕋᐅᑎᓕᐅᖅᑐᖅ" ᑐᑭᖃᖅᑐᖅ ᐃᓚᐅᔪᑦ ᓇᓕᐊᑐᐃᓐᓇᖅ ᑐᓂᓯᔪᖅ ᑐᒃᓯᕋᐅᒻᒥᒃ. 

 

“ᑎᒃᑯᐊᖅᓯᔨ ᑎᒥᐅᔪᑉ ᐱᓕᕆᕕᐊ” ᑐᑭᖃᖅᑐᖅ ᑎᒃᑯᐊᖅᑕᐅᓯᒪᔪᑦ ᐃᓄᐃᑦ ᑎᒥᖁᑎᖏᑦ ᐅᕝᕙᓘᓐᓃᑦ ᒐᕙᒪᒃᑯᑦ ᐱᓕᕆᕕᖓᑦ ᑲᒪᔪᖅ 

ᑎᒃᑯᐊᖅᓯᓂᕐᒥᒃ ᑲᑎᒪᔨᐅᖃᑕᐅᓂᐊᖅᑐᒥᒃ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᓐᓄᑦ ᐊᑐᕐᓗᒍ ᑎᑎᕋᖅᓯᒪᓂᖓ 5.2.1 ᓄᓇᕗᒥ 

ᐊᖏᕈᑎᓂ. 

 

"ᑲᑎᒪᔨ" ᐅᕝᕙᓘᓐᓃᑦ “NWMB” ᑐᑭᖃᖅᑐᖅ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᓐᓂᒃ ᓴᖅᑭᑕᐅᓯᒪᔪᑦ ᐊᑐᕐᓗᒍ ᑎᑎᕋᖅᓯᒪᓂᖓ 

5.2.1 ᓄᓇᕗᒥ ᐊᖏᕈᑎᓂ. 

 

“ᐃᒃᓯᕙᐅᑕᖅ” ᑐᑭᖃᖅᑐᖅ ᐃᒃᓯᕙᐅᑕᖓᓐᓂᒃ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑕ ᑎᒃᑯᐊᖅᑕᐅᓯᒪᔪᖅ ᐊᑐᕐᓗᒍ ᑎᑎᕋᖅᓯᒪᓂᖓ 

5.2.1(d) ᓄᓇᕗᒥ ᐊᖏᕈᑎᓂ.

“ᐊᐅᓚᑦᑎᔨᐅᖃᑕᐅᔪᖅ ᐱᓕᕆᖃᑕᖅ” ᑐᑭᖃᖅᑐᖅ ᓄᓇᕗᒥ ᐃᓄᐃᑦ ᑎᒥᖁᑎᖏᓐᓂᒃ ᐱᖃᓯᐅᑎᓪᓗᒋᑦ ᓄᓇᕗᑦ ᑐᓐᖓᕕᒃ ᑎᒥᖓᑦ 

(NTI), ᐊᒡᒍᖅᑐᖅᓯᒪᓂᕐᒥ ᐆᒪᔪᓕᕆᔨᑦ ᑎᒥᖁᑎᖏᑦ (RWOs), ᓄᓇᓕᖕᓂ ᐊᖑᓇᓱᒃᑐᓕᕆᔨᑦ ᑎᒥᖁᑎᖏᑦ (HTOs) ᐊᒻᒪᓗ 

ᐊᒡᒍᖅᑐᖅᓯᒪᓂᕐᒥ ᐃᓄᐃᑦ ᑲᑐᔾᔨᖃᑎᒌᖏᑦ (RIAs), ᒐᕙᒪᑐᖃᒃᑯᑦ ᐊᒻᒪ ᓄᓇᕗᑦ ᒐᕙᒪᒃᑯᖏᑕ ᐱᓕᕆᕕᖏᑦ ᐱᓕᕆᐊᖃᖅᑐᑦ 

ᐆᒪᔪᓕᕆᓂᕐᒧᑦ, ᐊᒻᒪ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ. 

 

“ᑐᓴᖅᑎᑦᑎᓂᖅ” ᑐᑭᖃᖅᑐᖅ ᒐᕙᒪᑐᖃᒃᑯᑦ ᐱᓕᕆᐊᒃᓴᖓᑦ ᑐᓴᖅᑎᑦᓯᖁᓪᓗᒋᑦ ᓄᓇᖃᖅᑳᖅᓯᒪᔪᓂᒃ ᐱᔪᓐᓇᐅᑎᖃᖅᑐᓂᒃ 

ᐃᓱᒪᒃᓴᖅᓯᐅᕈᑎᖃᓕᕌᖓᑕ ᐃᓱᒪᓕᐅᕈᑎᒋᓂᐊᖅᑕᖏᓐᓂᒃ ᐅᕝᕙᓘᓐᓃᑦ ᐊᐅᓚᔾᔭᖕᓂᐊᖅᑕᖏᓐᓂᒃ ᐊᒃᑐᐃᓂᖃᑐᐃᓐᓇᕆᐊᓕᖕᓂᒃ 

ᓄᓇᖃᖅᑳᖅᓯᒪᔪᑦ ᐱᔪᓐᓇᐅᑎᖏᓐᓂᒃ; ᐊᒻᒪᓗ ᐱᓕᕆᐊᒃᓴᖓᑦ ᐃᓚᐃᓐᓈᕆᔭᕆᐊᖃᖏᓐᓂᕐᒥᒃ ᐃᓘᓐᓇᖏᓐᓂᒃ ᐃᓚᐅᔪᓂᒃ 

ᑐᓴᐅᒪᑎᓪᓗᒋᑦ ᐊᑕᖏᕐᓗᒋᑦ ᐊᐅᓚᑦᑎᔨᐅᖃᑎᒋᔭᐅᔪᑦ ᐱᓕᕆᖃᑕᑦ ᐊᒻᒪᓗ ᑕᖅᑲᒃᑯᐊ ᐊᒃᑐᖅᑕᐅᓯᒪᔪᑦ 

ᐊᐅᓚᔾᔭᖕᓂᐊᖅᑕᖓᓐᓄᑦ ᐃᓱᒪᒃᓴᖅᓯᐅᕈᑎᖓᑦ ᐊᒃᑐᐃᓂᖃᕐᓂᐊᖅᐸᑦ ᐱᔪᓐᓇᐅᑎᖓᓐᓄᑦ ᐅᕝᕙᓘᓐᓃᑦ 

ᐱᓕᕆᔪᓐᓇᕐᓂᕆᔭᖓᓐᓄᑦ. 

 

“ᐃᓱᒪᓕᐅᕈᑦ(ᑏᑦ)” ᑐᑭᖃᖅᑐᖅ ᐃᓱᒪᓕᐅᕈᑕᐅᔪᖅ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᓐᓄᑦ ᐊᑐᕐᓗᒍ ᐃᓱᒪᓕᐅᕈᓐᓇᕐᓂᕐᒧᑦ 

ᒪᓕᒐᐅᔪᖅ ᓇᓗᓇᐃᖅᑕᐅᓯᒪᔪᑦ ᐊᑖᒍᑦ ᐃᓚᖓᓂ 3, ᑎᑎᕋᖅᓯᒪᓂᖓᓂ 5 ᓄᓇᕗᒥ ᐊᖏᕈᑎᓂ. 

 

“ᐅᖃᖃᑎᒌᖕᓂᖅ ᑲᑎᒪᔾᔪᑎᖃᕐᓗᑎᒃ ᐃᓱᒪᓕᐅᕈᑕᓂᐊᖅᑐᖅ ᐱᓪᓗᒍ(ᒋᑦ)” ᑕᐃᒪᓐᓇᐃᓕᔪᓐᓇᖅᑐᑦ ᑲᑎᒪᔨᑦ ᑲᑎᒪᓂᕐᒥᖕᓂᒃ 

ᓄᖅᑲᖅᑎᑦᑎᓗᑎᒃ ᐃᓱᒪᒃᓴᖅᓯᐅᕈᑕᐅᓗᓂ ᐅᖃᐅᓯᖃᖁᓪᓗᒋᑦ ᑐᒃᓯᕋᐅᑕᐅᔪᒥᒃ ᐅᕝᕙᓘᓐᓃᑦ ᐊᓯᐊᓄᑦ ᐱᔾᔪᑕᐅᔪᒥᒃ ᑖᒃᑯᑑᓗᑎᒃ 

ᑲᑎᒪᔾᔪᑕᐅᓗᓂ ᑲᓐᖑᓇᖅᑐᒃᑯᑦ. 

 

“ᑐᓂᐅᖅᑲᖅᑕᐅᓂᐊᖅᑐᑦ ᑭᓇᒃᑰᓂᖏᑦ” ᑖᒃᑯᐊ ᐅᖃᐅᓯᖃᖅᑐᑦ ᐊᑎᖏᓐᓂᒃ ᐊᒻᒪ ᓇᒧᑦ ᑐᓴᕆᐊᕐᕕᐅᔪᓐᓇᕐᒪᖔᑕ ᓄᓇᕗᑦ 

ᐆᒪᔪᓕᕆᔨᕐᔪᐊᑦ ᑲᑎᒪᔨᖏᓐᓂᑦ ᐊᐅᓪᓚᖅᑎᑦᓯᕕᐅᕙᒃᑐᑦ ᑎᑎᖅᑲᖁᑎᖏᑦ ᐊᑐᖅᑕᐅᕙᒃᑐᑦ ᐊᐅᓪᓚᖅᑎᑦᓯᕕᐅᓗᑎᒃ ᑐᓴᕈᑎᓂᒃ 

ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᓐᓂᓐᖔᖅᑐᓂᒃ ᐱᖃᓯᐅᔾᔨᓯᒪᔪᑦ ᐊᐅᓚᑦᓯᔨᐅᖃᑎᒋᔭᐅᔪᓂᒃ ᐱᓕᕆᖃᑕᓂᒃ, ᑐᓴᕈᒪᔪᓂᒃ 

ᑭᓇᒃᑯᑐᐃᓐᓇᕐᓂᒃ, ᐊᒻᒪ ᑎᒥᐅᔪᓂᒃ. 

“ᐱᓕᕆᖃᑎᖃᕐᓂᖅ” ᑐᑭᖃᖅᑐᖅ “ᓱᓕᑦᑎᐊᕐᓗᑎᒃ, ᑭᖑᕙᖅᓯᒪᖏᓪᓗᑎᒃ, ᐊᒻᒪ ᐱᓪᓚᕆᒃᑐᒃᑯᑦ ᐱᕙᓪᓕᐊᓂᖃᕐᓗᓂ 

ᐊᖏᖅᓯᒪᖃᑎᒌᒡᓗᑎᒃ ᐅᖃᖃᑎᒋᖃᑦᑕᕐᓗᓂᒋᑦ ᑐᓴᐅᒪᑎᓪᓗᒋᑦ ᐊᐅᓪᓚᑦᓯᔨᐅᖃᑕᐅᔪᑦ, ᐊᑕᖏᕐᓗᑎᒡᓗ ᐊᒃᑐᖅᑕᐅᓯᒪᔪᑦ 

ᑐᓴᐅᒪᑎᑕᐅᓗᑎᒃ ᓯᕗᓂᐊᒍᑦ ᐱᓕᕆᔭᐅᓚᐅᖏᓐᓂᖓᓂ ᑐᒃᓯᕋᐅᑕᐅᔪᖅ, ᐱᕕᖃᖅᑎᑦᑎᐊᕐᓗᒋᑦ ᐃᓱᒫᓗᒍᑎᖃᖅᐸᑕ 

ᓴᖅᑭᑦᑎᔪᓐᓇᕐᓂᐊᕐᒪᑕ, ᑐᓴᒐᒃᓴᓂᒡᓗ ᑐᓂᓯᔪᓐᓇᕐᓂᐊᕐᒪᑕ ᐊᒻᒪ ᐃᓱᒪᒋᔭᖏᓐᓂᒃ ᓂᓪᓕᐅᑎᖃᕐᕕᖃᖁᓪᓗᒋᑦ, ᐊᒻᒪ ᑖᒃᑯᐊ 

ᐃᓱᒪᒋᔭᖏᑦ ᑐᑭᖃᑦᑎᐊᖅᑐᒃᑯᑦ ᐃᓱᒪᒃᓴᖅᓯᐅᕈᑕᐅᓗᑎᒃ ᐊᒻᒪ ᑭᐅᔭᐅᓗᑎᒃ ᑐᒃᓯᕋᐅᑕᐅᔪᖅ ᐱᔭᕇᖅᑕᐅᓚᐅᖏᓐᓂᖓᓂ 

ᑐᓂᔭᐅᓯᒪᔪᖅ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᓐᓄᑦ. 

“ᓈᓚᖕᓂᒃᑯᑦ ᑲᑎᒪᓂᖅ” ᑐᑭᖃᖅᑐᖅ ᓈᓚᖕᓂᖃᕐᓗᑎᒃ ᑲᑎᒪᑎᓪᓗᒋᑦ ᓵᓐᖓᔭᐅᓗᑎᒃ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᑖᒃᑯᐊ 

ᐃᓚᐅᔪᑦ ᐅᖃᐅᓯᖃᕈᓐᓇᕐᓂᐊᕐᒪᑕ ᖃᐅᔨᒪᔾᔪᑎᓂᒃ ᓇᓗᓇᐃᖅᓯᔾᔪᑎᓂᒃ, ᐊᐃᕙᐅᑎᓂᒃ, ᐊᒻᒪ ᓂᓪᓕᐊᔾᔪᑎᖃᕈᓐᓇᕐᓗᑎᒃ 

ᐱᔾᔪᑕᐅᔪᓂᒃ ᐃᓱᒪᓕᐅᕈᑎᖃᕋᓱᐊᖅᑎᓪᓗᒋᑦ ᑐᒃᓯᕋᐅᑕᐅᔪᒥᒃ. 

“ᓈᓚᖕᓂᖃᕐᓗᑎᒃ ᑲᑎᒪᑎᓪᓗᒋᑦ ᑎᑎᕋᖅᑕᐅᕙᓪᓕᐊᓂᖏᑦ” ᑖᓐᓇ ᑐᑭᖃᖅᑐᖅ ᑎᑎᕋᖅᑕᐅᕙᓪᓕᐊᓂᕆᔭᖏᓐᓂᒃ ᑲᑎᒪᓂᐅᑉ, 

ᐱᖃᓯᐅᑎᓪᓗᒋᑦ ᐅᑯᐊ  ᑐᓂᔭᐅᓯᒪᔪᑦ, ᖃᐅᔨᒪᔾᔪᑎᑦ ᓇᓗᓇᐃᖅᓯᔾᔪᑏᑦ, ᐊᐃᕙᐅᑏᑦ, ᓈᓚᖕᓂᖃᕐᓗᑎᒃ ᑲᑎᒪᑎᓪᓗᒋᑦ 

ᑲᑎᒪᔾᔪᑎᕕᓂᖏᑦ ᐅᕝᕙᓘᓐᓃᑦ ᑲᑎᒪᔾᔪᑎᕕᓂᐅᔪᑦ ᑲᑎᒪᔨᓄᑦ ᐊᑐᖅᑕᐅᔭᕆᐊᖃᖅᑐᑦ ᐃᓱᒪᓕᐅᕋᓱᐊᖅᑎᓪᓗᒋᑦ. 

 

“ᑲᑎᒪᖃᑕᐅᔪᑦ ᐊᔾᔨᒌᖏᑦᑐᓂᒃ ᐊᑐᕐᓗᑎᒃ ᑲᑎᒪᓂᖅ” ᑐᑭᖃᖅᑐᖅ ᑭᓇᒃᑯᑐᐃᓐᓇᐃᑦ ᐃᓚᐅᔪᓐᓇᕐᓗᑎᒃ ᓈᓚᖕᓂᖃᕐᓗᑎᒃ ᑲᑎᒪᓂᕐᒥᒃ 

ᑖᒃᑯᐊ ᐃᓚᐅᔪᑦ ᐊᒻᒪ ᑕᖅᑲᒃᑯᐊ ᖃᐃᖅᑯᔭᐅᔪᓐᓇᕐᓗᑎᒃ ᑲᑎᒪᖃᑕᐅᖁᓪᓗᒋᑦ ᑕᑯᓐᓇᖃᑦᑕᐅᑎᓗᑎᒃ ᐅᕝᕙᓘᓐᓃᑦ 

ᑲᑎᒪᖃᑕᐅᖁᓪᓗᒋᑦ ᐅᐊᔭᒨᖅᑐᓂᒃ ᐊᑐᕐᓗᑎᒃ, ᖃᕆᑕᐅᔭᒃᑯᑦ ᑕᑯᓐᓇᖃᑦᑕᐅᑎᓗᑎᒃ ᐅᕝᕙᓘᓐᓃᑦ ᐅᖄᓚᐅᑎᒃᑯᑦ 

ᑲᑎᒪᖃᑕᐅᓗᑎᒃ, ᑐᓂᓯᓂᐊᕐᒪᑕ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᓐᓄᑦ. 

“ᒪᑐᓯᒪᓗᑎᒃ (ᑲᓐᖑᓇᖅᑐᒃᑯᑦ) ᑲᑎᒪᓂᖅ” ᑐᑭᖃᖅᑐᖅ ᒪᑐᓯᒪᓗᑎᒃ ᑲᓐᖑᓇᖅᑐᒃᑯᑦ ᑲᑎᒪᓂᕐᒥᒃ, ᑖᒃᑯᐊ ᑲᑎᒪᔨᐅᔪᑦ ᑲᑎᒪᔾᔪᑎᖃᕐᓗᑎᒃ 

ᐃᓱᒪᓕᐅᕈᑎᖃᓚᐅᖏᓐᓂᖏᓐᓂ ᐅᖃᖃᑎᒌᒡᓗᑎᒃ ᐊᑐᕐᓗᑎᒃ ᑎᑎᕋᖅᓯᒪᓂᖓᓂᒃ 5-ᒥᒃ ᐅᕝᕙᓘᓐᓃᑦ 

ᐅᖃᐅᔾᔨᒋᐊᕈᑎᖃᓚᐅᖏᓐᓂᖏᓐᓂᒃ ᐊᑖᒍᑦ ᑎᑎᕋᖅᓯᒪᓂᖓᑕ 15 ᓄᓇᑖᕈᑎᓂ. 

“ᑕᑯᓐᓇᖃᑦᑕᐅᑎᓗᑎᒃ ᓈᓚᖕᓂᖃᕐᓗᑎᒃ ᑲᑎᒪᓂᖅ” ᑐᑭᖃᖅᑐᖅ ᑭᓇᒃᑯᑐᐃᓐᓇᐃᑦ ᐃᓚᐅᔪᓐᓇᕐᓗᑎᒃ ᓈᓚᖕᓂᖃᕐᓗᑎᒃ ᑲᑎᒪᓂᕐᒥᒃ 

ᑖᒃᑯᐊ ᐃᓚᐅᔭᕆᐊᖃᖅᑐᑦ ᐊᒻᒪ ᑕᖅᑲᒃᑯᐊ ᐃᓇᑕᐅᓯᒪᓗᑎᒃ ᖃᐃᖅᑯᔭᐅᓗᑎᒃ ᑲᑎᒪᓂᕐᒧᑦ ᐅᐸᖁᔭᐅᓗᑎᒃ ᑐᓂᓯᓂᐊᕐᒪᑕ 

ᑎᑎᕋᖅᓯᒪᖏᑦᑐᓂᒃ ᐅᖃᐅᓯᒃᑯᑦ ᓂᓪᓕᐅᑕᐅᔪᒪᔪᓂᒃ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᓐᓄᑦ. 

 

“ᑖᒃᑯᑑᓗᑎᒃ ᒪᑐᓯᒪᓗᑎᒃ ᑲᑎᒪᓂᖅ” ᑐᑭᖃᖅᑐᖅ ᒪᑐᓯᒪᓗᑎᒃ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᑲᑎᒪᓂᖏᑦ ᕿᒥᕐᕈᓇᒡᓗᑎᒃ, 

ᐅᖃᐅᓯᖃᕐᓗᑎᒡᓗ ᐊᒻᒪ ᐋᖅᑭᒡᓯᓗᑎᒃ ᐃᒃᐱᖕᓇᓗᐊᖅᑐᓂᒃ ᐱᔾᔪᑕᐅᔪᒥᒃ ᐅᕝᕙᓘᓐᓃᑦ ᐊᓪᓚᕕᐅᑉ ᐃᓗᐊᓂ ᐱᓕᕆᐊᕆᔭᖓᓐᓂᒃ 

ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑕ.  

 

“ᑲᑎᓐᓇᐅᑉ ᐱᓇᓱᐊᕈᓯᖓ” ᑐᑭᖃᖅᑐᖅ ᐱᓇᓱᐊᕈᓯᖅ ᑲᑎᒪᕕᒋᔭᖓ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑕ. 

 

“ᑲᑎᒪᔨ(ᔩᑦ)” ᑐᑭᖃᖅᑐᖅ ᑲᑎᒪᔨᐅᖃᑕᐅᔪᖅ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᓐᓄᑦ ᑎᒃᑯᐊᖅᑕᐅᓯᒪᓪᓗᓂ ᐊᑐᕐᓗᒍ ᓄᓇᕗᒥ 

ᐊᖏᖃᑎᒌᒍᑏᑦ. 

 

“NWMB” ᑐᑭᖃᖅᑐᖅ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᓐᓂᒃ ᑎᒥᐅᓪᓗᓂ ᐱᓕᕆᕕᒃ, ᐊᐅᓚᓪᓗᓂ ᐊᑐᕐᓗᒋᑦ 

ᐊᖅᑯᑎᓕᐊᕆᓯᒪᔭᖏᑦ ᑲᑎᒪᔩᑦ. 

 

“ᐃᓚᐅᖃᑦᑕᕆᐊᓖᑦ” ᐅᕝᕙᓘᓐᓃᑦ “ᐃᓚᐅᔪᖅ” ᑐᑭᖃᖅᑐᖅ ᑭᓇᑐᐃᓐᓇᕐᒥᒃ ᐃᓄᖕᒥᒃ ᐅᕝᕙᓘᓐᓃᑦ ᑎᒥᐅᔪᒥᒃ ᐃᓚᐅᖃᑦᑕᕆᐊᓕᒃ 

ᑲᑎᒪᑎᓪᓗᒋᑦ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐊᒻᒪ ᐱᔪᓐᓇᐅᑎᖃᖃᑕᐅᔪᖅ ᑲᑎᒪᑎᓪᓗᒋᑦ ᐃᓚᐅᓂᕐᒧᑦ. 

 

“ᑲᑎᒪᓂᖅ” ᑐᑭᖃᖅᑐᖅ ᓇᓕᐊᖕᓂᑐᐃᓐᓇᖅ ᑲᑎᒪᓂᐅᔪᒥᒃ, ᓈᓚᖕᓂᖃᕐᓂᒃᑯᑦ, ᐅᕝᕙᓘᓐᓃᑦ ᑲᑎᒪᕕᒃᓴᖓᒍᑦ ᑲᑎᒪᓂᖓᑦ ᓄᓇᕗᑦ 

ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑕ ᐊᐅᓚᑦᓯᔨᐅᖃᑕᐅᔪᑦ ᐅᕝᕙᓘᓐᓃᑦ ᐊᓯᖏᑦ ᐃᓚᐅᔪᑦ ᑐᓂᓯᑎᓪᓗᒋᑦ ᐱᔾᔪᑎᒋᔭᖏᓐᓂᒃ ᑲᑎᒪᔨᓄᑦ 

ᐊᑐᕐᓗᒋᑦ ᑲᑎᒪᔨᑦ ᐱᔪᓐᓇᕐᓂᖃᕐᕕᒋᔭᖏᑦ. ᑖᒃᑯᐊ ᐅᑯᓂᖓ ᐱᖃᓯᐅᔾᔨᓯᒪᔪᑦ ᓈᓚᖕᓂᖃᕐᓗᑎᒃ ᑲᑎᒪᓂᕐᒥᒃ, ᑲᑎᒪᕕᒃᓴᖓᒍᑦ 

ᑲᑎᒪᓂᕐᒥᒃ, ᑲᓐᖑᓇᖅᑐᒃᑯᑦ ᒪᑐᓯᒪᓗᑎᒃ ᑲᑎᒪᓂᕐᒥᒃ, ᑖᒃᑯᑑᓗᑎᒃ ᒪᑐᓯᒪᓗᑎᒃ ᑲᓐᖑᓇᖅᑐᒃᑯᑦ ᑲᑎᒪᓂᕐᒥᒃ ᐅᕝᕙᓘᓐᓃᑦ ᐊᓯᖏᑎᒍᑦ 

ᑲᑎᒪᓂᕐᒥᒃ ᐃᓱᒪᒃᓴᖅᓯᐅᕈᑎᖃᕐᓗᑎᒃ ᐋᖅᑭᒡᑕᐅᔭᕆᐊᓕᖕᓂᒃ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᓐᓄᑦ. 

 

“ᑎᑎᖅᑲᓂᒃ ᑐᖅᑯᐃᕕᒃ” ᑐᑭᖃᖅᑐᖅ ᑭᓇᒃᑯᑐᐃᓐᓇᕐᓄᑦ ᑕᑯᔭᐅᔪᓐᓇᖅᑐᖅ ᖃᕆᑕᐅᔭᒃᑯᑦ ᑎᑎᕋᖅᓯᒪᔪᓂᒃ ᑐᖅᑯᐃᕕᖓᑦ ᓄᓇᕗᑦ 

ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑕ ᐃᓕᓯᓯᒪᓪᓗᑎᒡᓗ ᑭᖑᓪᓕᖅᐹᕐᒥ ᐃᓱᒪᓕᐅᕈᑎᒋᓯᒪᔭᖏᓐᓂᒃ, ᐱᖃᓯᐅᑎᓪᓗᒋᑦ ᐅᖃᐅᑕᐅᓪᓗᑎᒃ 

ᑐᓂᔭᐅᓯᒪᔪᑦ ᐊᒻᒪ ᑎᑎᕋᖅᓯᒪᔪᑦ, ᑐᖅᑯᖅᑕᐅᓯᒪᓪᓗᑎᒃ ᐊᒻᒪ ᐱᖃᓯᐅᑎᓪᓗᒋᑦ ᑐᓂᔭᐅᓯᒪᔪᑦ ᓄᓇᕗᑦ ᐆᒪᔪᓕᕆᔨᕐᔪᐊᑦ 

ᑲᑎᒪᔨᖏᓐᓄᑦ ᑲᑎᒪᔾᔪᑕᐅᔪᓄᑦ ᐊᒃᑐᐊᓂᖃᖅᑐᑦ. 

“ᑲᑎᒪᕕᒃᓴᒃᑯᑦ ᑲᑎᒪᓂᖅ(ᓃᑦ)” ᑐᑭᖃᖅᑐᖅ ᑲᑎᒪᑎᓪᓗᒋᑦ ᑲᑎᒪᔨᑦ ᑐᓂᔭᐅᓯᒪᓗᑎᒃ ᐅᓪᓗᒥᓯᐅᑎᓂᒃ ᑐᓴᒐᒃᓴᓂᒃ ᐅᕝᕙᓘᓐᓃᑦ 

ᑐᓴᒐᒃᓴᖁᑎᖏᓐᓂᒃ ᐆᒪᔪᓕᕆᓂᕐᒧᑦ ᐊᒻᒪ ᐆᒪᔪᑦ ᓇᔪᒐᖏᓐᓄᑦ ᒥᐊᓂᖅᓯᔾᔪᑎᓯᓂᒃ, ᐱᖃᓯᐅᑎᓪᓗᒋᑦ ᑐᓴᖅᑎᑕᐅᓗᑎᒃ 

ᐅᓪᓗᒥᓯᐅᑎᓂᒃ ᐊᑐᓕᖅᑎᑕᐅᕙᓪᓕᐊᓂᖏᓐᓄᑦ ᑭᖑᓂᑦᑎᓐᓂ ᐊᖏᖅᑕᐅᓚᐅᖅᑐᑦ ᒥᐊᓂᖅᓯᔾᔪᑎᓄᑦ ᐸᕐᓇᐅᑎᓄᑦ ᐊᒻᒪ ᑕᐃᑲᓂ 

ᑲᑎᒪᔨᑦ ᑐᓂᔭᐅᔪᓐᓇᕐᒥᔪᑦ ᑐᒃᓯᕋᐅᑎᓂᒃ ᐊᒻᒪ ᑐᓵᓗᑎᒃ ᐅᖃᐅᓯᒃᑯᑦ ᓂᓪᓕᐅᑕᐅᔪᓂᒃ ᓇᓗᓇᐃᖅᓯᔾᔪᑎᓂᒃ ᐊᒻᒪ ᐊᐃᕙᐅᑕᐅᔪᓂᒃ 

ᐅᖃᐅᔾᔨᒋᐊᕈᓐᓇᖁᓪᓗᒋᑦ ᐊᑐᕐᓗᒍ ᑎᑎᕋᖅᓯᒪᓂᖓ 15 ᓄᓇᕗᒥ ᐊᖏᖁᑎᒌᒍᑎᓃᑦᑐᖅ. 

 

“ᐃᖅᑲᓇᐃᔭᖅᑎ” ᑐᑭᖃᖅᑐᖅ ᐃᖅᑲᓇᐃᔭᖅᑎᒋᔭᐅᔪᒥᒃ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᓐᓂᑦ. 

“ᐃᓚᐅᖃᑕᐅᓂᕐᒧᑦ ᐱᔪᓐᓇᐅᑎᖃᖅᑐᖅ ᑲᑎᒪᔪᓄᑦ” ᑐᑭᖃᖅᑐᖅ ᑭᓇᑐᐃᓐᓇᕐᒥᒃ ᐅᕝᕙᓘᓐᓃᑦ ᑎᒥᐅᔪᒥᒃ ᐱᔪᓐᓇᐅᑎᖃᖅᑐᒥᒃ 

ᐃᓚᐅᖃᑕᐅᓂᐊᕐᓗᓂ ᓈᓚᖕᓂᖃᕐᓗᑎᒃ ᑲᑎᒪᓂᕐᒧᑦ, ᐊᐅᓚᑦᓯᔨᐅᖃᑕᐅᔪᓐᓇᖅᑐᖅ ᐅᕝᕙᓘᓐᓃᑦ ᑐᓂᔭᐅᓯᒪᔪᖅ ᑲᑎᒪᔨᓂᑦ 

ᐱᔪᓐᓇᐅᒻᒥᒃ ᑲᑎᒪᔪᓄᑦ ᐃᓚᐅᖃᑕᐅᖁᓪᓗᒍ. 

“ᑐᓂᔭᐅᓯᒪᔪᑦ” ᑐᑭᖃᖅᑐᖅ ᑎᑎᖅᑲᑦ ᑐᓂᔭᐅᓯᒪᔪᑦ, ᖃᐅᔨᒪᔾᔪᑏᑦ ᓇᓗᓇᐃᖅᓯᔾᔪᑎᑦ ᑎᑎᕋᖅᓯᒪᔪᑦ, ᐊᐃᕙᐅᑕᐅᔪᑦ ᐅᕝᕙᓘᓐᓃᑦ 

ᑎᑎᕋᖅᓯᒪᔪᑦ ᑐᓂᔭᐅᔪᑦ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᓐᓄᑦ ᐃᑲᔪᕈᑕᐅᖁᓪᓗᒍ ᕿᒥᕐᕈᓇᒃᑎᓪᖁᓗᒋᑦ ᑐᒃᓯᕋᐅᑎᒥᒃ 

ᑕᑯᓐᓇᖃᑦᑕᐅᑎᓗᑎᒃ ᑲᑎᒪᑎᓪᓗᒋᑦ ᐅᕝᕙᓘᓐᓃᑦ ᑭᓇᒃᑯᑐᐃᓐᓇᐃᑦ ᐃᓚᐅᔪᓐᓇᕐᓗᑎᒃ ᓈᓚᖕᓂᖃᕐᓗᑎᒃ ᑲᑎᒪᑎᓪᓗᒋᑦ. 

 

“ᖃᐅᔨᒪᔨᑕᐅᓪᓗᓂ ᐅᖃᐅᔾᔨᒋᐊᖅᑎ” ᑐᑭᖃᖅᑐᖅ ᐃᖅᑲᓇᐃᔭᖅᑎᒥᒃ ᐅᕝᕙᓘᓐᓃᑦ ᐅᖃᐅᔾᔨᖏᐊᖅᑎ ᑎᒃᑯᐊᖅᑕᐅᓯᒪᔪᖅ 

ᐱᓕᕆᕕᖕᒧᑦ ᑖᓐᓇ ᐃᓕᓴᕆᔭᐅᓯᒪᔪᖅ ᑎᒃᑯᐊᖅᓯᓯᒪᔪᓄᑦ ᐱᓕᕆᕕᖕᒧᑦ ᑲᑎᒪᖃᑕᐅᖁᓪᓗᒍ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ 

ᑲᑎᒪᑎᓪᓗᒋᑦ ᓈᓚᒋᐊᖅᑐᖅᓯᒪᓗᓂ ᑲᑎᒪᔪᓃᓪᓗᓂ. 

 

“ᐆᒪᔪᓕᕆᓂᕐᒧᑦ ᐊᐅᓚᑦᑎᔾᔪᑦ” ᑐᑭᖃᖅᑐᖅ ᐆᒪᔪᓕᕆᓂᕐᒧᑦ ᐊᐅᓚᑦᑎᔾᔪᑎᒥᒃ ᓇᓗᓇᐃᖅᑕᐅᓯᒪᔪᖅ ᐊᑐᕐᓗᒍ ᑎᑎᕋᖅᓯᒪᓂᖓᓂ 

5.1.3(b)(vi) ᓄᓇᕗᒥ ᓄᓇᑖᕈᑎᓂ. 

 

“ᑎᑎᖅᑲᑎᒍᑦ ᓈᓚᖕᓂᖃᕐᓗᑎᒃ ᑲᑎᒪᓂᖅ” ᑐᑭᖃᖅᑐᖅ ᑭᓇᒃᑯᑐᐃᓐᓇᐃᑦ ᐃᓚᐅᔪᓐᓇᕐᓗᑎᒃ ᓈᓚᖕᓂᖃᕐᓗᑎᒃ ᑲᑎᒪᑎᓪᓗᒋᑦ 

ᐃᓚᐅᓂᐊᖅᑐᑦ ᑭᓯᐊᓂ ᑖᒃᑯᐊᖑᓗᑎᒃ ᑎᑎᖅᑲᑎᒍᑦ ᑐᓂᓯᓯᒪᔪᑦ ᐊᒻᒪ ᑐᓴᕈᒪᓂᖃᖅᑐᑦ ᐊᒃᑐᖅᑕᐅᓯᒪᔪᑦ. 

 

“ᖃᕆᑕᐅᔭᒃᑯᑦ ᓈᓚᖕᓂᖃᕐᓗᑎᒃ ᑲᑎᒪᓂᖅ” ᑐᑭᖃᖅᑐᖅ ᓈᓚᖕᓂᖃᕐᓗᑎᒃ ᑲᑎᒪᓂᖅ ᖃᕆᑕᐅᔭᒃᑯᑦ, ᖃᕆᑕᐅᔭᒃᑰᕐᓗᑎᒃ 

ᐊᒻᒪ/ᐅᕝᕙᓘᓐᓃᑦ ᐅᖄᓚᐅᑎᒃᑯᑦ ᑲᑎᒪᖃᑕᐅᓗᓂ, ᑖᒃᑯᐊ ᐱᔪᓐᓇᐅᑎᒃᑯᑦ ᐃᓚᐅᔭᕆᐊᖃᖅᑐᑦ ᐊᒻᒪ ᑐᓴᕈᒪᔪᑦ ᐊᒃᑐᖅᑕᐅᓯᒪᔪᑦ 

ᐃᓇᑕᐅᓯᒪᓗᑎᒃ ᑐᓂᓯᖁᓪᓗᒋᑦ ᐅᖃᐅᓯᕆᔪᒪᔭᖏᓐᓂᒃ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᓐᓄᑦ. 

 

ᐊᑐᖅᑕᐅᓂᖏᑦ ᑖᒃᑯᐊ ᒪᓕᒐᐃᑦ 

 

5. ᐅᑯᐊ ᒪᓕᒐᐃᑦ ᑐᑭᓕᐅᖅᑕᐅᔭᕆᐊᖃᖅᐳᑦ ᐊᒻᒪ ᐊᑐᖅᑕᐅᓗᑎᒃ ᐃᓚᐃᓐᓈᕆᖏᓪᓗᑎᒃ ᒪᑐᐃᓐᖔᕐᓗᑎᒃ ᐱᐅᓯᖃᕐᓗᑎᒃ, 

ᐊᑐᖅᑕᐅᓗᑎᒃ ᐊᓯᖏᑦ ᐊᑐᐊᒐᖁᑎᒋᑦ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑕ, ᐱᖃᓯᐅᔾᔭᐅᑦᑎᐊᖁᓪᓗᒋᑦ 

ᐊᑐᖅᑕᐅᔪᐃᓐᓇᐅᓗᑎᒃ ᑐᓐᖓᕕᒋᔭᖏᑦ ᒪᓕᒐᐅᔪᑦ ᐊᒻᒪᓗ ᑐᕌᒐᒃᓴᕆᔭᖏᑦ ᓄᓇᕗᑦ ᐊᖏᖃᑎᒌᒍᑎᖏᓐᓃᑦᑐᑦ. 

 

6. ᒪᓕᒃᑕᐅᓯᒪᓗᑎᒃ ᐃᓗᓕᕆᔭᖏᑦ ᐊᒻᒪ ᐱᔾᔪᑎᖏᑦ ᓄᓇᕗᒥ ᐊᖏᖃᑎᒌᒍᑎᐅᔪᑦ, ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ 

ᐊᑐᕆᐊᑐᓐᖏᑕᖏᑦ ᓱᑲᖓᔪᓂᒃ ᒪᓕᒐᕆᔭᖏᓐᓂᒃ ᖃᐅᔨᒪᔾᔪᑎᓄᑦ ᓇᓗᓇᐃᓐᖑᖅᓯᔾᔪᑎᓄᑦ ᒪᓕᒐᕆᔭᖏᑦ 

ᐃᖅᑲᖅᑐᐃᕕᖕᒥ ᐃᖅᑲᖅᑐᐃᑎᓪᓗᒋᑦ ᐊᑐᖅᑕᐅᕙᒃᑐᑦ ᐊᒻᒪ ᑐᓂᔭᐅᔪᓐᓇᖅᑐᑦ ᐊᒻᒪ ᐃᓱᒪᒃᓴᖅᓯᐅᕈᑎᖃᕈᓐᓇᖅᑐᑦ 

ᖃᐅᔨᒪᔾᔪᑎᓂᒃ ᓇᓗᓇᐃᓐᖑᖅᓯᔾᔪᑎᓂᒃ ᐊᑑᑎᖃᖅᑐᒋᔭᐅᔪᓂᒃ, ᑎᑎᕋᖅᓯᒪᔪᓂᒃ ᐊᒻᒪ ᑕᑎᒋᔭᐅᔪᓐᓇᖅᑐᓂᒃ. 

7. ᓇᖕᒥᓂᖅ ᐊᐅᓚᔾᔭᒃᓯᒪᔭᖓᒍᑦ ᐊᑐᕐᓗᑎᒃ ᐅᕝᕙᓘᓐᓃᑦ ᐱᔪᓐᓇᐅᑎᖃᕐᓂᒃᑯᑦ ᐃᓚᐅᔪᑦ ᑐᒃᓯᕋᖅᑎᓪᓗᒋᑦ, 

ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐱᔪᒪᒍᑎᒃ, ᐊᑑᑎᖃᖅᑐᒋᔭᖏᓐᓂᒃ ᐊᒻᒪ ᓈᒻᒪᓈᖅᑐᒋᔭᖏᓐᓂᒃ 

ᐊᑐᕐᓗᑎᒃ: 

(a) ᑎᓕᓯᔪᓐᓇᖅᑐᑦ ᐱᓕᕆᖁᓪᓗᒋᑦ ᓇᓗᓇᐃᖅᑕᐅᓯᒪᔪᓂᒃ ᐊᓪᓚᕕᖕᒥ ᐱᓕᕆᐊᒃᓴᒥᒃ ᐊᒻᒪ ᑲᑎᒪᓂᕐᒧᑦ 

ᐱᓕᕆᔭᐅᔭᕆᐊᓕᖕᓂᒃ ᐅᑯᐊ ᒪᓕᒐᐃᑦ ᐊᑐᕐᓗᒋᑦ; 

(b) ᐊᓯᔾᔨᖅᓯᔪᓐᓇᖅᑐᑦ, ᐃᓚᒋᐊᖅᓯᔪᓐᓇᖅᑐᑦ, ᐋᖅᑭᒋᐊᕆᔪᓐᓇᖅᑐᑦ, ᐅᕝᕙᓘᓐᓃᑦ ᐋᖅᑭᒡᓯᔪᓐᓇᖅᑐᑦ 

ᐊᑐᕆᐊᑐᖏᑦᑐᓂᒃ ᒪᓕᒐᕐᓂᒃ ᐅᑯᓂᖓ; 

(c) ᐋᖅᑭᒡᓯᔪᓐᓇᖅᑐᑦ ᓇᓕᐊᒃ ᐊᑐᕆᐊᑐᖏᒻᒪᖔᑦ ᐅᕝᕙᓘᓐᓃᑦ ᐋᖅᑭᒋᐊᕆᔪᓐᓇᖅᑐᑦ 

ᐃᓱᓕᕝᕕᒃᓴᓕᐊᖑᔪᓂᒃ ᐅᕝᕙᓘᓐᓃᖅ ᐊᓯᖏᓐᓂᒃ ᐱᔭᕇᕐᕕᒃᓴᓕᐊᖑᓯᒪᔪᓂᒃ; ᐅᕝᕙᓘᓐᓃᑦ, 

(d) ᐋᖅᑭᒋᐊᕆᔪᓐᓇᖅᑐᑦ ᐅᕝᕙᓘᓐᓃᑦ ᐊᓯᔾᔨᖅᓯᔪᓐᓇᖅᑐᑦ ᑖᒃᑯᓂᖓ ᒪᓕᒐᕐᓂᒃ ᐊᑐᕐᓗᑎᒃ ᐱᓕᕆᔾᔪᓯᐅᔪᓂᒃ 

ᐊᐅᓚᑦᑎᔾᔪᑎᓃᑦᑐᓂᒃ. 

 

8. ᑕᐃᒪᓕ ᑐᓗᖅᑕᕈᑎᖃᖅᐸᑕ ᐅᑯᐊ ᒪᓕᒐᐅᔪᑦ ᐊᒻᒪ ᑲᑎᒪᓂᕐᒥ ᑎᓕᓯᔾᔪᑕᐅᔪᑦ ᑲᑎᒪᔨᓄᑦ ᓇᓗᓇᐃᖅᑕᐅᓯᒪᔪᒥ 

ᐱᔾᔪᑎᒥ, ᐊᐅᓚᑦᑎᔾᔪᑎᓄᑦ ᒪᓕᒐᐅᔪᑦ ᓴᓐᖏᓂᖅᓴᐅᓂᐊᖅᐳᑦ. 

 

9. ᑕᐃᒪᓕ ᐃᒪᐃᓐᓂᖅᐸᑦ ᒪᓕᖏᑦᑐᕕᓂᐅᒃᐸᑕ ᐅᑯᓂᖓ ᒪᓕᒐᕐᓂᒃ, ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐱᔪᒪᒍᑎᒃ 

ᓂᕈᐊᕈᓐᓇᖅᐳᑦ ᐃᒪᐃᓕᖁᓪᓗᒋᑦ: 

(a) ᑐᓂᓯᓗᑎᒃ ᖃᐅᔨᒃᑲᐃᔾᔪᑎᒥᒃ ᒪᓕᒋᑦᑐᒧᑦ ᐱᔪᓐᓇᐅᑎᑎᒍᑦ ᐃᓚᐅᓂᖃᖅᑐᒧᑦ ᑎᓕᓯᔾᔪᑎᖃᕐᓗᑎᒃ 

ᐋᖅᑭᒡᑕᐅᖁᓪᓗᒍ ᑖᓐᓇ ᒪᓕᒃᓯᒪᖏᑦᑐᖅ; 

(b) ᑲᑎᒪᓂᖅ ᒪᑐᓗᒍ ᐅᕝᕙᓘᓐᓃᑦ ᓄᖅᑲᖅᑎᑕᐅᑦᑎᐊᒻᒪᕆᒡᓗᓂ ᑲᑎᒪᔾᔪᑎᖃᕐᓂᖅ ᑕᒪᑐᒧᖓ 

ᒪᓕᓕᖅᑎᑕᐅᒐᓱᐊᕐᓂᖓᓂ ᒪᓕᒐᕐᓄᑦ; ᐅᕝᕙᓘᓐᓃᑦ, 

(c) ᐊᓯᖏᓐᓂᒃ ᐊᐅᓚᔾᔭᐃᔪᓐᓇᖅᑐᑦ ᐃᓚᐃᓐᓈᕆᖏᓪᓗᑎᒃ ᓈᒻᒪᒃᑐᒋᔭᖏᓐᓂᒃ ᐊᑐᕐᓗᑎᒃ ᖃᓄᐃᓂᐅᔪᖅ 

ᒪᓕᒡᓗᒍ. 

ᐃᓚᖓ II: ᐊᔾᔨᒌᖏᑦᑐᑦ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑕ ᑲᑎᒪᓂᕆᕙᒃᑕᖏᑦ 

 

10. ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᑲᑎᒪᖃᑦᑕᕆᐊᖃᖅᐳᑦ ᐊᑐᕐᓗᒋᑦ ᐅᑯᐊ ᐊᔾᔨᒌᖏᑦᑐᑦ ᑲᑎᒪᓂᐅᔪᑦ 

ᓇᓗᓇᐃᖅᑕᐅᓯᒪᔪᑦ ᐊᑖᓂ: 

ᑲᑎᒪᓃᑦ 

 

ᑲᑎᒪᕕᒃᓴᖓᒍᑦ ᑲᑎᒪᓂᖅ (RM) 

11. ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐋᖅᑭᒡᓯᔭᕆᐊᖃᖅᐳᑦ ᐸᕐᓇᐅᑎᓂᒃ ᑲᑎᒪᕕᒃᓴᖓᒍᑦ ᑲᑎᒪᓂᐅᓂᐊᖅᑐᖅ 

ᐅᓪᓗᓕᖅᑕᐅᓯᒪᓗᓂ ᐅᕝᕙᓘᓐᓃᑦ ᑐᓴᒐᒃᓴᖃᕐᓗᑎᒃ ᐆᒪᔪᓕᕆᓂᕐᒧᑦ ᐊᒻᒪ ᐆᒪᔪᑦ ᓇᔪᒐᖏᓐᓂᒃ ᐱᔾᔪᑕᐅᔪᓂᒃ, 

ᐱᖃᓯᐅᑎᓪᓗᒋᑦ ᐅᓪᓗᒥᓯᐅᑎᓂᒃ ᑐᓴᖅᑎᑦᑎᔾᔪᑎᓂᒃ ᐱᓪᓗᒍ ᐊᑐᓕᖅᑎᑕᐅᓂᖓ ᑭᖑᓂᑦᑎᓐᓂ ᐊᖏᕈᑕᐅᓚᐅᖅᑐᖅ 

ᐆᒪᔪᓕᕆᓂᕐᒧᑦ ᐸᕐᓇᐅᑕᐅᔪᑎᒍᑦ. ᑲᑎᒪᕕᒃᓴᖓᒍᑦ ᑲᑎᒪᓂᕐᒧᑦ ᐸᕐᓇᐃᔪᓐᓇᕐᒥᔪᑦ ᕿᒥᕐᕈᔭᐅᓂᐊᕐᓗᑎᒃ ᑐᒃᓯᕋᐅᑎᓂᒃ 

ᑐᓂᔭᐅᓯᒪᔪᓂᒃ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᓐᓄᑦ ᐅᖃᐅᔾᔭᐅᒋᐊᕈᒪᓗᑎᒃ ᐱᓪᓗᒍ ᐆᒫᔪᓕᕆᓂᖅ ᐃᓗᐊᓃᑦᑐᓂᒃ 

ᐊᒡᒍᖅᑕᐅᓯᒪᓂᐅᔪᑦ Zone I ᐊᒻᒪ II, ᓯᓚᑖᓃᑦᑐᑦ ᓄᓇᕗᑦ ᓄᓇᖁᑎᑖᕆᓯᒪᔭᖓᑕ, ᐃᓗᐊᓃᑦᑐᑦ ᑎᑎᕋᖅᓯᒪᓂᖓᑕ 15 

ᓄᓇᕗᒥ ᐊᖏᕈᑎᓂ. 

12. ᑲᑎᒪᕕᒃᓴᖓᒍᑦ ᑲᑎᒪᓂᐅᔪᑦ ᒪᑐᐃᖓᕙᒃᑐᑦ ᐊᐅᓚᑦᓯᔨᐅᖃᑕᐅᔪᓄᑦ ᐊᒻᒪᓗ ᑕᖅᑲᒃᑯᓄᖓ ᑭᓇᒃᑯᑐᐃᓐᓇᕐᓄᑦ. 

 

13. ᐊᐅᓚᑦᓯᔨᐅᖃᑕᐅᔪᑦ ᐊᒻᒪ ᐊᓯᖏᑦ ᑐᓴᕈᒪᓂᖃᖅᑐᑦ ᐃᓇᑕᐅᔪᓐᓇᖅᐳᑦ ᖃᐃᖅᑯᔭᐅᓗᑎᒃ ᑐᓂᓯᓂᐊᕐᒪᑕ ᐅᕝᕙᓘᓐᓃᑦ 

ᐅᖃᓪᓚᖕᓂᐊᕐᒪᑕ ᑲᑎᒪᑎᓪᓗᒋᑦ ᑲᑎᒪᕕᒃᓴᖏᑎᒍᑦ. 

 

14. ᑲᑎᒪᔨᑦ ᐊᒻᒪ ᐃᖅᑲᓇᐃᔭᖅᑎᐅᔪᑦ ᐊᐱᖅᓱᕈᒪᒍᑎᒃ ᐊᐱᕆᔪᓐᓇᖅᑐᑦ ᐊᒻᒪ ᓂᓪᓕᕈᓐᓇᖅᑐᑦ ᐱᔾᔪᑎᖃᕐᓗᑎᒃ 

ᑐᓂᔭᐅᓯᒪᔪᒧᑦ ᐅᖃᐅᑕᐅᔪᒧᑦ ᑲᑎᒪᕕᒃᓴᖓᒍᑦ ᑲᑎᒪᑎᓪᓗᒋᑦ. 

 

15. ᐃᒃᓯᕙᐅᑕᖅ ᐊᐱᕆᔪᓐᓇᖅᑐᖅ ᐅᖃᔾᐅᔨᒋᐊᖅᑎᒥᒃ (ᑎᓂᒃ) ᐅᕝᕙᓘᓐᓃᑦ ᓂᓪᓕᕐᕕᖃᕈᓐᓇᖅᑐᖅ 

ᓇᓕᐊᖕᓄᑐᐃᓐᓇᖅ ᑎᑎᖅᑲᒧᑦ ᑐᓂᔭᐅᓯᒪᔪᒧᑦ. 

16. ᓇᔪᖏᒃᑲᓗᐊᕐᓗᑎᒃ ᖃᕆᑕᐅᔭᒃᑯᑦ ᑲᑎᒪᖃᑕᐅᔪᓐᓇᖅᐳᑦ ᐅᖄᓚᐅᑎᒃᑯᓪᓘᓐᓃᑦ ᑖᒃᑯᐊ ᐊᑐᐃᓐᓇᕈᖅᑕᐅᔪᓐᓇᖅᑐᑦ 

ᐊᒻᒪ ᑕᐃᒪᓐᓇ ᑎᓕᐅᕆᕗᑦ ᐊᑐᖁᓪᓗᒋᑦ. 

 

17. ᑲᑎᒪᔨᐅᖃᑕᐅᔪᑦ ᐃᓚᐅᔭᕆᐊᖃᖅᐳᑦ ᑲᑎᒪᕕᒃᓴᖓᒍᑦ ᑲᑎᒪᑎᓪᓗᒋᑦ ᓇᔪᕐᓗᑎᒃ ᑭᓯᐊᓂᓕ 

ᑲᑎᒪᖃᑕᐅᔪᓐᓇᕐᒥᔪᑦ ᓇᔫᑎᖏᒃᑲᓗᐊᕐᓗᑎᒃ ᐱᔾᔪᑎᖃᑦᑎᐊᖅᐸᑕ. 

 

ᒪᑐᓯᒪᓗᑎᒃ ᑲᓐᖑᓇᖅᑐᒃᑯᑦ ᑲᑎᒪᓂᖅ (IC) 

18. ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐋᖅᑭᒡᓯᔭᕆᐊᖃᖅᐳᑦ ᑲᓐᖑᓇᖅᑐᒃᑯᑦ ᒪᑐᓯᒪᓗᑎᒃ ᑲᑎᒪᓂᕐᒥᒃ 

ᐃᓱᒪᓕᐅᕈᑎᖃᕋᓱᐊᖅᑎᓪᓗᒋᑦ ᐊᑐᕐᓗᒍ ᑎᑎᕋᖅᓯᒪᓂᖓ 5 ᓄᓇᕗᒥ ᐊᖏᖃᑎᒌᒍᑎᓂ ᐅᕝᕙᓘᓐᓃᑦ 

ᐋᖅᑭᒡᓯᒐᓱᐊᖅᑎᓪᓗᒋᑦ ᐅᖃᐅᔾᔨᒋᐊᕈᑎᒃᓴᒥᒃ ᐊᑐᕐᓗᒍ ᑎᑎᕋᖅᓯᒪᓂᖓ 15 ᓄᓇᕗᒥ ᐊᖏᖃᑎᒌᒍᑎᓂ. 

 

19. ᑲᑎᒪᔨᐅᖃᑕᐅᔪᑦ ᑐᓂᔭᐅᔭᕆᐊᖃᖏᑦᑐᑦ ᓄᑖᓂᒃ ᐊᐃᕙᐅᑕᐅᔪᓂᒃ ᐅᕝᕙᓘᓐᓃᑦ ᓄᑖᓂᒃ ᑐᓴᒐᒃᓴᓂᒃ 

ᑲᓐᖑᓇᖅᑐᒃᑯᑦ ᒪᑐᓯᒪᓗᑎᒃ ᑲᑎᒪᓂᖏᓐᓂ ᐃᓚᒋᔭᐅᓚᐅᖏᑦᑐᒥᒃ ᑭᓇᒃᑯᑐᐃᓐᓇᐃᑦ ᐃᓚᐅᔪᓐᓇᕐᓗᑎᒃ 

ᓈᓚᖕᓂᖃᕐᓗᑎᒃ ᑲᑎᒪᓂᕐᒥ ᐅᕝᕙᓘᓐᓃᑦ ᑲᑎᒪᕕᒃᓴᖓᒍᑦ ᑲᑎᒪᑎᓪᓗᒋᑦ. 

 

20. ᖃᐅᔨᒪᔨᑕᐅᓪᓗᑎᒃ ᐅᖃᐅᔾᔨᒋᐊᖅᑎᐅᔪᑦ ᑕᐃᑲᓐᖔᖅᓯᒪᔪᑦ ᑎᒃᑯᐊᖅᓯᔨᐅᔪᑦ ᐱᓕᕆᕕᖏᓐᓂ ᐃᓚᐅᔪᓐᓇᖅᑐᑦ 

ᐃᓚᐅᔪᒪᒍᑎᒃ ᑲᓐᖑᓇᖅᑐᒃᑯᑦ ᒪᑐᓯᒪᓗᑎᒃ ᑲᑎᒪᑎᓪᓗᒋᑦ ᓈᓚᒋᐊᖅᓯᒪᓗᑎᒃ. 

ᑖᒃᑯᑑᓗᑎᒃ ᒪᑐᓯᒪᓗᑎᒃ ᑲᑎᒪᓂᖅ (INT) 

21. ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐱᔪᒪᒍᑎᒃ ᐋᖅᑭᒡᓯᔪᓐᓇᖅᐳᑦ ᑖᒃᑯᑑᓗᑎᒃ ᒪᑐᓯᒪᓗᑎᒃ ᑲᑎᒪᓂᒥᒃ 

ᐅᖃᐅᓯᖃᕐᓂᐊᕐᓗᑎᒃ ᐊᒻᒪ ᐃᓱᒪᓕᐅᕈᑎᖃᕐᓂᐊᕐᓗᑎᒃ ᑲᓐᖑᓇᖅᑐᓂᒃ ᐊᒻᒪ ᐃᒃᐱᖕᓇᓗᐊᖅᑐᓂᒃ ᐱᔾᔪᑕᐅᔪᓂᒃ, 

ᐊᓪᓚᕕᓕᕆᓂᕐᒧᓪᓗ ᐱᔾᔪᑕᐅᔪᓂᒃ, ᐅᕝᕙᓘᓐᓃᑦ ᑮᓇᐅᔭᓕᕆᓂᕐᒧᑦ, ᐃᒻᒥᒧᑦ ᑐᕌᖓᔪᓂᒃ, ᐊᒻᒪ ᐊᓯᖏᓐᓂᒃ 

ᐱᔾᔪᑎᒋᔭᖏᓐᓂᒃ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑕ. 

 

22. ᑭᒡᓕᖃᖅᑎᑕᐅᓂᐊᖅᐳᑦ ᐃᓚᐅᔪᑦ ᑖᒃᑯᑑᓗᑎᒃ ᒪᑐᓯᒪᓗᑎᒃ ᑲᑎᒪᓂᕐᒧᑦ ᑲᑎᒪᔨᓄᑦ ᐊᒻᒪ ᐃᖅᑲᓇᐃᔭᖅᑎᓄᑦ 

ᐊᑐᖅᑕᐅᔭᕆᐊᓕᖕᓄᑦ ᐊᒻᒪ ᐊᓯᖏᓐᓄᑦ ᑲᑎᒪᔨᓄᑦ ᐊᑐᖅᑕᐅᔭᕆᐊᖃᖅᑐᒋᔭᖏᓐᓄᑦ ᐅᕝᕙᓘᓐᓃᑦ ᐊᑐᕆᐊᖃᖅᑐᓂᒃ 

ᑭᐅᓯᖁᓪᓗᒋᑦ ᐱᔾᔪᑕᐅᔪᓄᑦ ᐃᓱᒪᒃᓴᖅᓯᐅᕈᑕᐅᔪᒧᑦ ᑲᑎᒪᑎᓪᓗᒋᑦ. 

 

23. ᐃᓱᒪᓕᐅᕈᑕᐅᔪᑦ ᑖᒃᑯᑑᓗᑎᒃ ᒪᑐᓯᒪᓗᑎᒃ ᑲᑎᒪᑎᓪᓗᒋᑦ ᑎᑎᕋᖅᑕᐅᕙᓪᓕᐊᓂᐊᖅᐳᑦ ᓇᓕᖅᑯᑦᑎᓯᒪᑦᑎᐊᕐᓗᑎᒃ 

ᐃᓱᒪᓕᐅᕈᑎᖏᓐᓂᒃ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑕ ᑖᒃᑯᐊᓗ ᑲᓐᖑᓇᖅᑑᑎᓪᓗᒋᑦ ᐃᓱᒪᒃᓴᖅᓯᐅᕈᑕᐅᔪᑦ 

ᑲᑎᒪᑎᓪᓗᒋᑦ. 

 

ᐊᓯᖏᑦ ᑲᑎᒪᓂᐅᔪᑦ (OM) 

24. ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᑲᑎᒪᔾᔪᑎᖃᕈᓐᓇᕐᒥᔪᑦ ᐊᓯᖏᓐᓂᒃ ᑲᑎᒪᓂᐅᔪᓂᒃ ᐱᔭᕆᐊᖃᖅᑐᒋᔭᓂ ᒪᓕᒡᓗᒋᑦ 

ᐱᔭᕇᖅᓯᖁᓪᓗᒋᑦ ᑲᒪᒋᔭᒃᓴᖏᓐᓂᒃ ᐊᑖᓃᑦᑐᓂᒃ ᓄᓇᕗᑦ ᐊᖏᖃᑎᒌᒍᑎᖏᓐᓂ. 

ᓈᓚᖕᓂᖃᕐᓗᑎᒃ ᑲᑎᒪᓂᐅᔪᑦ 

25. ᐊᑕᖏᕐᓗᒋᑦ ᑐᓂᔭᐅᓯᒪᔪᑦ ᑐᒃᓯᕋᐅᑎᐅᔪᑦ ᒪᓕᒃᓯᒪᔪᑦ ᑎᑎᕋᖅᓯᒪᓂᖓᓂᒃ 5-ᒥᒃ ᓄᓇᕗᒥ ᐊᖏᕈᑎᓂᒃ 

ᐃᓱᒪᒃᓴᖅᓯᐅᕈᑕᐅᔭᕆᐊᖃᖅᐳᑦ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᓈᓚᖕᓂᖃᕐᓗᑎᒃ ᑲᑎᒪᑎᓪᓗᒋᑦ. 

26. ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐃᓱᒪᓕᐅᕈᑎᖃᕆᐊᖃᖅᐳᑦ ᖃᓄᐃᑦᑐᒃᑯᑦ ᓈᓚᖕᓂᖃᕐᓗᑎᒃ ᑲᑎᒪᔭᕆᐊᖃᕐᒪᖔᑕ 

ᐊᑐᓂ ᑐᒃᓯᕋᐅᑎᐅᔪᑦ ᑐᓂᔭᐅᓯᒪᔪᑦ ᒪᓕᒡᓗᒋᑦ ᐅᑯᓂᖓ ᓇᓕᐊᖕᓂᑐᐃᓐᓇᖅ ᐊᑐᕈᓐᓇᖅᑐᑦ ᑲᑎᒪᓂᐅᔪᓂᒃ ᐱᔪᒪᒍᑎᒃ: 

(a) ᑕᑯᓐᓇᖃᑦᑕᐅᑎᓗᑎᒃ ᓈᓚᖕᓂᖃᕐᓗᑎᒃ ᖃᑎᒪᓂᒃᑯᑦ, 

(b) ᑭᓇᒃᑯᓕᒫᑦ ᐃᓚᐅᔪᓐᓇᕐᓗᑎᒃ ᓈᓚᖕᓂᖃᕐᓗᑎᒃ ᑲᑎᒪᓂᖅ, ᐱᖃᓯᐅᔾᔨᓯᒪᓗᓂ ᑕᑯᓐᓇᖃᒃᑕᐅᑎᓗᑎᒃ ᑲᑎᒪᓂᕐᒥᒃ 

ᐊᒻᒪ ᐃᓚᐅᔪᓐᓇᕐᓗᑎᒃ ᓇᔫᑎᖏᒃᑲᓗᐊᕐᓗᑎᒃ ᑲᑎᒪᖃᑕᐅᔪᑦ; 

(c) ᖃᕆᑕᐅᔭᒃᑰᕐᓗᑎᒃ ᓈᓚᖕᓂᖃᕐᓗᑎᒃ ᑲᑎᒪᓗᑎᒃ, ᐱᕕᖃᖅᑎᑕᐅᓗᑎᒃ ᐃᓚᐅᔭᕆᐊᖃᖅᑐᑦ 

ᐃᓚᐅᔪᓐᓇᕐᓂᐊᕐᒪᑕ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᓈᓚᖕᓂᖃᕐᓗᑎᒃ ᑲᑎᒪᑎᓪᓗᒋᑦ 

ᓇᔫᑎᖏᒃᑲᓗᐊᕐᓗᑎᒃ, ᖃᕆᑕᐅᔭᒃᑯᑦ ᑲᑎᒪᖃᑕᐅᓗᑎᒃ ᐊᒻᒪ/ᐅᕝᕙᓘᓐᓃᑦ ᐅᖄᓚᐅᑎᒃᑯᑦ; ᐊᒻᒪᓗ, 

(d) ᑎᑎᕋᖅᓯᒪᔪᑎᒍᑦ ᓈᓚᖕᓂᖃᕐᓗᑎᒃ ᑲᑎᒪᓂᕐᒧᑦ, ᑖᒃᑯᐊ ᐱᕕᖃᖅᑎᑕᐅᓗᑎᒃ ᐃᓚᐅᔪᓐᓇᖁᓪᓗᒋᑦ 

ᑕᐃᒃᑯᐊ ᑎᑎᖅᑲᓂᒃ ᑐᓂᓯᓯᒪᔪᑦ. 

 

ᐱᔾᔪᑏᑦ ᑲᑎᒪᖁᔨᓂᕐᒧᑦ ᐋᖅᑭᒡᓯᔾᔪᑏᑦ ᐊᒻᒪ ᐃᓱᒪᓕᐅᕈᑎᖃᕐᓂᖅ ᑲᑎᒪᔭᕆᐊᖃᕐᒪᖔᑕ ᑭᓇᒃᑯᑐᐃᓐᓇᐃᑦ ᐃᓚᐅᔪᓐᓇᕐᓗᑎᒃ 

ᓈᓚᖕᓂᖃᕐᓗᑎᒃ ᑲᑎᒪᑎᑦᓯᓂᕐᒧᑦ: 

 

27. ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐱᔪᒪᒍᑎᒃ ᐃᓱᒪᒃᓴᖅᓯᐅᕈᑎᖃᕈᓐᓇᖅᐳᑦ ᐅᑯᓂᖓ ᐱᔾᔪᑕᐅᔪᓂᒃ 

ᐃᓱᒪᓕᐅᕋᓱᐊᖅᑎᓪᓗᒋᑦ ᖃᓄᐃᑦᑐᒃᑯᑦ ᑭᓇᒃᑯᓕᒫᓐ ᐃᓚᐅᔪᓐᓇᕐᓗᑎᒃ ᓈᓚᖕᓂᖃᕐᓗᑎᒃ ᑲᑎᒪᓂᐊᖅᑎᓪᓗᒋᑦ:

: 

(a) ᑕᑯᓐᓇᖃᑦᑕᐅᑎᓗᑎᒃ ᓈᓚᖕᓂᖃᕐᓗᑎᒃ ᑲᑎᒪᓂᖅ: 

i. ᑖᒃᑯᐊ ᐆᒪᔪᑦ ᐃᓕᖅᑯᓯᕐᒧᑦ, ᐃᓅᓯᕐᒧᑦ ᐅᕝᕙᓘᓐᓃᑦ ᑮᓇᐅᔭᓕᐅᕋᓱᐊᕐᓂᕐᒧᑦ ᐱᒻᒪᕆᐅᒃᐸᑕ ᐃᓄᖕᓄᑦ; 

ii. ᑐᒃᓯᕋᖅᐸᑕ ᐃᓱᒪᓕᐅᖁᔨᓗᑎᒃ ᑭᒡᓕᓕᐅᖅᑕᐅᖁᓪᓗᒋᑦ ᒪᓕᒐᖅᑎᒍᑦ ᐃᓄᐃᑦ ᐱᔪᓐᓇᐅᑎᖏᑦ 

ᐊᑐᕐᓗᒋᑦ ᐊᖑᓇᓱᒍᓐᓇᖅᑕᖏᑦ; 

iii. ᑰᑕᓕᖅᓯᔪᒪᓗᑎᒃ ᐊᖑᓇᓱᒃᑕᐅᕙᒃᑐᓂᒃ ᐃᓱᒪᒃᓴᖅᓯᐅᕈᑎᖃᖅᐸᑕ ᓯᕗᓪᓕᖅᐹᕆᓗᒍ ᐅᕝᕙᓘᓐᓃᑦ 

ᐊᑯᓂᐅᔪᖅ ᐃᓱᒪᒃᓴᖅᓯᐅᕈᑕᐅᓚᐅᖅᓯᒪᖏᑎᓪᓗᒍ, ᐅᕝᕙᓘᓐᓃᑦ ᑰᑕᖃᖅᑎᓪᓗᒋᑦ ᐊᖑᔭᐅᔪᒃᓴᑦ ᐊᒻᒪ 

ᑐᒃᓯᕋᐅᑎᓕᐅᖅᐸᑕ ᐊᒃᓱᑲᓪᓚᒃ ᐃᓄᐃᓴᒡᓕᒋᐊᖅᑕᐅᖁᓪᓗᒋᑦ ᑰᑕᐃᑦ; 

iv. ᑖᓐᓇ ᑲᑎᒪᔾᔪᑕᐅᔪᖅ ᑭᖑᓪᓕᖅᐹᕐᒥ ᑲᑎᒪᔾᔪᑕᐅᓐᓂᖅᐸᑦ ᑕᑯᓐᓇᖃᑦᑕᐅᑎᓗᑎᒃ ᓈᓚᖕᓂᖃᕐᓗᑎᒃ 

ᑲᑎᒪᓂᒃᑯᑦ. 

(b) ᑲᑎᒪᔾᔪᓯᐅᔫᒃ ᐊᔾᔨᒌᖏᑦᑑᒃ ᐊᑐᖅᑕᐅᓪᓗᑎᒃ ᑲᑎᒪᓂᖅ: 

i. ᑕᐃᒪᓐᓇ ᑲᑎᒪᓂᖃᖅᐸᒃᑐᑦ  ᐆᒪᔪᖅ ᐱᒻᒪᕆᐅᑎᓐᓇᒍ ᐃᓄᐃᑦ ᐃᓕᖅᑯᓯᖓᓐᓄᑦ, ᐃᓅᓯᖏᓐᓄᑦ ᐊᒻᒪ 

ᑮᓇᐅᔭᓕᐅᕋᓱᐊᕈᑎᖏᓐᓄᑦ; 

ii. ᐆᒪᔪᖅ ᑲᑎᒪᐅᑕᐅᔪᖅ ᐊᒃᑐᓗᐊᖏᓐᓂᖅᓴᐅᓂᐊᖅᑎᓪᓗᒍ ᐃᓄᐃᑦ ᐱᔪᓐᓇᐅᑎᖏᓐᓄᑦ; 

iii. ᑲᑎᑐᒪᔾᔪᑕᐅᔪᖅ ᑖᓐᓇ ᒫᓐᓇᕐᓂᓴᒃᑯᑦ ᑲᑎᒪᔾᔪᑕᐅᓚᐅᖅᑎᓪᓗᒍ, ᐅᕝᕙᓘᓐᓃᖅ ᑰᑕᖃᖅᑎᓪᓗᒍ 

ᐆᒪᔪᖅ ᑰᑕᖓᓗ ᐅᓄᖅᓯᒋᐊᑕᐅᖁᓪᓗᒋᑦ ᑐᒃᓯᕋᐅᑎᖃᖅᑎᓪᓗᒋᑦ; 

iv. ᑲᑎᒪᔾᔪᑕᐅᔪᖅ ᐊᖑᓇᓱᖕᓂᕐᒧᑦ ᒪᓕᒐᓕᕆᓂᕐᒧᑦ ᐅᕝᕙᓘᓐᓃᑦ ᐸᕐᓇᐅᑎᓕᐅᕋᓱᐊᖅᓂᕐᒧᑦ 

ᐱᔾᔪᑎᖃᖅᑎᓪᓗᒍ ᐅᓄᖅᓯᒋᐊᑎᑕᐅᒐᓱᐊᖁᓪᓗᒍ ᐆᒪᔪᖅ ᓇᓗᓇᐃᖅᑕᐅᓯᒪᔪᖅ; 

v. ᑲᑎᒪᖃᑕᐅᓂᐊᖅᑐᑦ ᐅᓄᕐᓂᖅᓴᐅᓗᑎᒃ ᑲᑎᒪᖃᑕᐅᔪᓐᓇᕐᓗᑎᒃ ᐊᐅᓪᓚᕆᐊᑐᖏᓪᓗᑎᒃ; 

vi. ᑕᑯᓐᓇᖃᑦᑕᐅᑎᓗᑎᒃ ᑲᑎᒪᔭᕆᐊᒃᓴᖅ ᐊᑭᑐᓗᐊᕐᓂᐊᖅᐸᑦ. 

 

(c) ᖃᕆᑕᐅᔭᒃᑯᑦ ᓈᓚᖕᓂᖃᕐᓗᑎᒃ ᑲᑎᒪᓂᖅ: 

i. ᑖᓐᓇ ᐆᒪᔪᖅ ᑲᑎᒪᔾᔪᑕᐅᔪᖅ ᐊᒃᑐᐃᓂᐊᖅᑎᓐᓇᒍ ᐃᓕᖅᑯᓯᕐᒧᑦ, ᐃᓅᓯᖓᓐᓄᑦ ᐅᕝᕙᓘᓐᓃᑦ 

ᑮᓇᐅᔭᓕᐅᕋᓱᐊᕈᑎᖏᓐᓄᑦ ᐃᓄᐃᑦ; 

ii. ᖃᕆᑕᐅᔭᒃᑯᑦ ᑲᑎᒪᖃᑕᐅᔪᑦ ᐊᑐᖅᑕᐅᔪᓐᓇᖅᐳᖅ ᓄᐊᑦᑎᑎᓪᓗᒋᑦ ᑐᓴᒐᒃᓴᓂᒃ 

ᐱᔭᕆᐊᖃᖅᑕᖏᓐᓂᒃ ᑐᓴᐅᒪᑦᑎᐊᕐᓗᑎᒃ ᐃᓱᒪᐅᓕᕈᑕᐅᓂᐊᖅᑐᒧᑦ; 

iii. ᐆᒪᔪᖅ ᐅᕝᕙᓘᓐᓃᑦ ᐱᔾᔪᑕᐅᔪᖅ ᑲᑎᒪᔾᔪᑕᐅᔪᖅ ᐊᒃᑐᐃᓂᖃᖅᐸᑦ 

ᐊᖑᓇᓱᒃᑕᐅᕕᐅᓗᐊᖅᐸᖏᑦᑐᒥ ᓄᓇᒥ ᐅᕝᕙᓘᓐᓃᑦ ᐅᓄᖏᑦᑑᑎᓪᓗᒋᑦ 

ᐊᖑᓇᓱᒃᐸᒃᑐᑦ ᑕᐃᑲᓂ. 

 

(d) ᑎᑎᖅᑲᑎᒍᑦ ᓈᓚᖕᓂᖃᕐᓗᑎᒃ ᑲᑎᒪᓂᖅ: 

i. ᑲᑎᒪᐅᑕᐅᔪᖅ ᐱᓕᕆᐊᖃᓪᓗᐊᑕᖅᐸᑦ ᒪᓕᒐᓕᕆᓂᕐᒧᑦ ᐅᕝᕙᓘᓐᓃᑦ ᐊᐅᓚᑦᑎᔾᔪᑎᓄᑦ; 

ii. ᐊᒃᑐᐃᓗᐊᕐᓂᐊᖏᑉᐸᑦ ᑭᓯᐊᓂ ᐃᓄᐃᑦ ᐊᖑᓇᓱᒍᓐᓇᕐᓂᕐᒧᑦ ᐱᔪᓐᓇᐅᑎᖏᓐᓄᑦ; 

iii. ᐃᓚᐅᔪᑦ ᑲᑎᒪᓂᕐᒧᑦ ᑭᒡᒐᖅᑐᐃᔨᐅᔪᑦ ᐊᑑᑎᖃᑦᑐᐊᖅᑐᒃᑯᑦ ᑭᒡᒐᖅᑐᐃᔪᓐᓇᖅᐸᑕ 

ᐱᔪᒪᓂᕆᔭᖏᓐᓄᑦ ᐱᔾᔪᑎᖏᓐᓄᑦ ᑎᑎᕋᖅᓯᒪᓗᑎᒃ; 

iv. ᐃᓚᐅᔭᕆᐊᖃᖅᑐᑦ ᑲᑎᒪᓂᕐᒧᑦ ᖃᖓᑦᑕᐅᓯᕆᐊᑐᖏᓪᓗᑎᒃ ᑲᑎᒪᖃᑕᐅᒐᓗᐊᕐᓗᑎᒃ. 

 

ᐸᕐᓇᖕᓂᖅ ᑭᓇᒃᑯᑐᐃᓐᓇᐃᑦ ᐃᓚᐅᔪᓐᓇᕐᓗᑎᒃ ᓈᓚᖕᓂᖃᕐᓗᑎᒃ ᑲᑎᒪᓂᒃᓴᒧᑦ: 

 

28. ᑐᑭᒧᐊᒃᑎᑕᐅᓗᑎᒃ ᐃᓯᒃᕙᐅᑕᕐᒧᑦ, ᐃᖅᑲᓇᐃᔭᖅᑎᑦ ᑐᓂᔭᐅᖃᑦᑕᕐᓗᑎᒃ ᐊᒻᒪ ᕿᒥᕐᕈᖃᑦᑕᕐᓗᑎᒃ 

ᑐᒃᓯᕋᐅᑎᓕᐊᖑᓯᒪᔪᓂᒃ ᐊᑐᖅᑕᐅᓂᐊᖅᑐᓂᒃ ᓈᓚᖕᓂᖃᕐᓗᑎᒃ ᑲᑎᒪᓂᐅᓂᐊᖅᑐᒧᑦ; 

(a) ᑐᒃᓯᕋᐅᑎᓕᐊᖑᔪᑦ ᕿᒥᕐᕈᓇᒃᑕᐅᓗᑎᒃ ᖃᐅᔨᓴᖅᑕᐅᖃᑦᑕᕐᓗᑎᒃ ᑐᓴᒐᒃᓴᑦ ᑐᓂᔭᐅᓯᒪᔪᑦ (ᑕᑯᓗᒍ ᒪᓕᒐᖅ 

49 ᐊᒻᒪᓗ 50) ᐊᖏᖅᑕᐅᓚᐅᖏᓐᓂᖏᓐᓂ ᐊᒻᒪ ᐃᓕᔭᐅᓚᐅᖏᓐᓂᖏᓐᓂ ᑲᑎᒪᔾᔪᑎᒃᓴᓄᑦ; 

(b) ᐃᖅᑲᓇᐃᔭᖅᑎᑦ ᐃᓕᐅᖅᑲᐃᓗᑎᒃ ᑐᒃᓯᕋᐅᑎᓕᐊᖑᓯᒪᔪᓂᒃ ᓇᓕᐊᖕᓄᑐᐃᓐᓇᖅ ᑎᓴᒪᐅᔪᑦ 

ᓈᓚᖕᓂᖃᕐᓗᑎᒃ ᑲᑎᒪᔾᔪᓯᐅᔪᓄᑦ ᒪᓕᒡᓗᒍ ᓇᓗᓇᐃᖅᑕᐅᓯᒪᓂᖓ ᒪᓕᒐᕐᒥ 26-ᒥ ᐊᑐᕐᓗᑎᒃ 

ᑎᑎᕋᖅᑕᐅᓯᒪᔪᒥᒃ ᒪᓕᒐᖓᓂ 27-ᒦᑦᑐᒥᒃ; 

(c) ᐃᖅᑲᓇᐃᔭᖅᑎᐅᔪᖅ ᑐᒃᓯᕋᕈᓐᓇᖅᑐᖅ ᐃᓚᐅᖃᑕᐅᔪᓄᑦ ᑐᓂᓯᒃᑲᓐᓂᖁᓪᓗᒋᑦ ᑐᓴᒐᒃᓴᒃᑲᓐᓂᕐᓂᒃ; 

(d) ᐃᖅᑲᓇᐃᔭᖅᑏᑦ ᑐᒃᓯᕋᕈᓐᓇᖅᑐᑦ ᐱᔪᒪᓗᑎᒃ ᑐᓴᒐᒃᓴᓂᒃ ᐃᓚᑰᔪᓂᒃ ᐱᔭᕇᑦᑎᐊᖅᓯᒪᓐᖏᑎᓪᓗᒋᑦ 

ᑐᒃᓯᕋᐅᑎᓕᐊᖑᓯᒪᔪᑦ, ᑭᓯᐊᓂᓕ ᑖᓐᓇ ᑐᒃᓯᕋᐅᑎᓕᐅᖅᑐᖅ ᐱᓕᕆᔭᕆᐊᖃᖅᐳᖅ ᓴᖅᑭᑦᑎᓂᕐᒥᒃ 

ᖃᐅᔨᒪᔾᔪᑎᓂᒃ ᓇᓗᓇᐃᖅᓯᔾᔪᑎᓂᒃ ᐊᒻᒪ ᐅᒃᐱᕈᓱᓕᖅᑎᑦᑎᔾᔪᑎᓂᒃ ᐊᐃᕙᐅᑕᐅᔪᒧᑦ ᐃᑲᔪᖅᑐᐃᖁᓪᓗᒋᑦ 

ᑐᒃᓯᕋᐅᑎᓕᐊᖓᓐᓄᑦ; 

(e) ᐃᖅᑲᓇᐃᔭᖅᑎ ᕿᐱᓗᒃᓯᔪᓐᓇᖅᑐᖅ ᑐᒃᓯᕋᐅᑎᓕᐊᓂᒃ ᐃᓕᔭᐅᖏᓪᓗᓂᓗ ᑲᑎᒪᔾᔪᑎᒃᓴᓄᑦ ᑐᓂᔭᕆᐊᒃᓴᖅ 

ᐊᔪᕐᓇᖅᑐᓂᒃ (ᓲᕐᓗ ᑐᒃᓯᕋᐅᑦ ᑐᓴᒐᒃᓴᑭᓗᐊᖅᐸᑦ ᐱᖃᓯᐅᔾᔭᐅᔭᕆᐊᖃᖅᑐᓂᒃ ᒪᓕᒡᓗᒍ ᐃᓗᐊᓃᑦᑐᑦ ᒪᓕᒐᖅ 

49; ᑭᖑᕙᖅᓯᒪᒃᐸᓪᓘᓐᓃᑦ ᑐᒃᓯᕋᐅᑦ; ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑕ ᐱᓕᕆᔪᓐᓇᕐᓂᖏᑕ 

ᓯᓚᑖᓃᑉᐸᑦ; ᐅᕝᕙᓘᓐᓃᑦ ᑖᓐᓇ ᑐᒃᓯᕋᐅᑦ ᓈᒻᒪᖏᑉᐸᑦ); 

(f) ᑐᒃᓯᕋᐅᑦ ᐊᖏᖅᑕᐅᖏᑉᐸᑦ, ᐃᖅᑲᓇᐃᔭᖅᑏᑦ ᐃᒪᓕᐅᕐᓂᐊᖅᐳᑦ: 

i. ᓇᓗᓇᐃᖅᓯᓂᐊᖅᐳᖅ ᖃᓄᐃᒻᒪᑦ ᑐᒃᓯᕋᐅᑎᖓ ᐊᖏᖅᑕᐅᓐᓂᖏᒻᒪᖔᑦ ᐃᓚᐅᔪᑦ ᑲᑎᒪᓂᒃᓴᖓᓐᓄᑦ; 

ᐊᒻᒪᓗ

ii. ᐃᓇᑦᑎᔪᓐᓇᖅᑐᖅ ᑐᒃᓯᕋᐅᑎᓕᐅᖅᓯᒪᔪᒥᒃ ᖃᐃᖅᑯᓗᒍ ᑲᑎᒪᔨᓄᑦ ᐅᓂᒃᑳᕆᐊᖅᑐᖁᓗᒍ ᑐᓴᒐᒃᓴᓂᒃ 

ᐅᓪᓗᒥᓯᐅᑎᐅᓂᖅᓴᓂᒃ ᑐᓂᓯᓗᓂ. 

 

29. ᑐᒃᓯᕋᐅᑦ ᐊᖏᖅᑕᐅᑎᓪᓗᒍ, ᓈᓚᖕᓂᒃᑯᑦ ᑲᑎᒪᓂᕐᒥ ᑎᑎᕋᖅᑕᐅᓗᓂ ᒪᑐᐃᖅᑕᐅᑎᓪᓗᒍ ᐊᒻᒪ ᑐᒃᓯᕋᐅᑎᓕᐊᑦ 

ᐃᓚᒋᓕᕐᓗᓂᒋᑦ ᓈᓚᖕᓂᖃᕐᓗᑎᒃ ᑲᑎᒪᑎᓪᓗᒋᑦ ᑎᑎᖅᑲᖁᑎᖏᓐᓄᑦ. 

 

30. ᐊᖏᖅᑕᐅᔪᑦ ᑐᒃᓯᕋᐅᑏᑦ ᑎᑎᕋᖅᑕᐅᓯᒪᓂᐊᖅᐳᑦ ᑎᑎᕋᖅᑕᐅᒪᕕᖕᒧᑦ ᐊᒻᒪ ᐃᓕᔭᐅᖃᓯᐅᔾᔭᐅᓗᑎᒃ ᑲᑎᒪᔾᔪᑎᒃᓴᓄᑦ. 

 

31. ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᑐᓴᖅᑎᑦᑎᓂᐊᖅᑐᑦ ᑕᖅᑲᒃᑯᓂᖓ ᖃᖓᐅᓂᐊᕐᒪᖔᑦ ᐅᓪᓗᐊ 

ᑲᑎᒪᓂᐅᓂᐊᖅᑑᑉ ᐊᒻᒪ ᖃᓄᐃᑦᑐᒥᒃ ᓈᓚᖕᓂᖃᕐᓗᑎᒃ ᑲᑎᒪᓂᐊᕐᒪᖔᑕ ᐊᒻᒪ ᐅᓪᓗᐊᓂᒃ ᑐᓂᓯᓂᐊᖅᑐᑦ 

ᐃᓱᓕᕝᕕᒃᓴᖓᓂᒃ ᑎᑎᖅᑲᓂᒃ ᑐᓂᓯᓂᐅᑉ. 

 

ᐅᐸᒍᑎᓄᑦ ᑲᑎᒪᔪᓄᑦ ᐊᒻᒪ ᑲᑎᒪᖃᑕᐅᔪᑦ: 

 

32. ᑕᑯᓐᓇᖃᑦᑕᐅᑎᓗᑎᒃ ᓈᓚᖕᓂᖃᕐᓗᑎᒃ ᑲᑎᒪᓂᐅᔪᓄᑦ, ᐃᓚᐅᔪᑦ ᑲᑎᒪᖃᑕᐅᔭᕆᐊᖃᖅᐳᑦ ᐅᐸᒍᑎᓯᒪᓗᑎᒃ ᑲᑎᒪᔪᓄᑦ. 

 

33. ᑲᑎᒪᑎᓪᓗᒋᑦ ᐊᑐᕐᓗᑎᒃ ᑲᑎᒪᔾᔪᓯᐅᔫᖕᓂᒃ ᐊᔾᔨᒌᖏᑦᑑᖕᓂᒃ ᑲᑎᒪᖃᑕᐅᔪᑦ ᐅᐸᒍᑎᓯᒪᓗᑎᒃ ᑲᑎᒪᖃᑕᐅᔪᓐᓇᖅᐳᑦ 

ᐊᒻᒪᓗ ᖃᕆᑕᐅᔭᒃᑯᑦ ᑲᑎᒪᖃᑕᐅᔪᓐᓇᖅᐳᑦ ᐅᐸᒍᑎᓯᒪᖏᒃᑲᓗᐊᕐᓗᑎᒃ ᑲᑎᒪᔪᓄᑦ. 

 

34. ᑲᑎᒪᔨᐅᖃᑕᐅᔪᑦ ᑲᑎᒪᖃᑕᐅᔭᕆᐊᖃᖅᐳᑦ ᑭᓇᒃᑯᑐᐃᓐᓇᕐᓄᑦ ᒪᑐᐃᖓᔪᒧᑦ ᓈᓚᖕᓂᖃᕐᓗᑎᒃ ᑲᑎᒪᓂᕐᒧᑦ 

ᐅᐸᒍᑎᓯᒪᓗᑎᒃ, ᐊᒻᒪ ᐱᒻᒪᕆᐅᔪᒥᒃ ᐱᔾᔪᑎᖃᕐᓗᑎᒃ, ᑲᑎᒪᖃᑕᐅᔪᓐᓇᖅᑐᑦ ᖃᕆᑕᐅᔭᒃᑯᑦ ᑲᑎᒪᔪᓄᑦ 

ᐅᐸᒍᑎᓯᒪᖏᒃᑲᓗᐊᕐᓗᓂ. 

 

ᐋᖅᑭᒡᓱᖅᑕᐅᓯᒪᔪᑦ ᓈᓚᖕᓂᒃᑯᑦ ᑲᑎᒪᓂᐅᔪᑦ 

35. ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐋᖅᑭᒡᓯᔪᓐᓇᖅᐳᑦ ᑭᓇᒃᑯᑐᐃᓐᓇᐃᑦ ᐅᐸᒍᓐᓇᕐᓗᑎᒃ ᓈᓚᖕᓂᖃᕐᓗᑎᒃ ᑲᑎᒪᓂᕐᒥᒃ 

ᑲᑎᒪᖃᑎᖃᕐᓂᐊᕐᓗᑎᒃ ᐊᓯᐊᓂᒃ ᑎᒥᐅᔪᒥᒃ, ᐅᕝᕙᓘᓐᓃᑦ ᑎᒥᐅᔪᓂᒃ, ᐃᒪᐃᓕᖓᒃᐸᑦ, ᑖᓐᓇ ᑎᒥᐅᔪᖅ, ᐅᕝᕙᓘᓐᓃᑦ 

ᑎᒥᐅᔪᑦ, ᐱᓕᕆᔪᓐᓇᕐᓂᕆᔭᖓ ᐸᔾᔭᕐᓗᒃᓯᒪᒃᐸᑦ  ᑕᒪᒃᑮᖕᓄᑦ ᑖᓐᓇ ᑲᑎᒪᔾᔪᑕᐅᔪᖅ. 

 

36. ᐋᖅᑭᒡᓱᖅᑕᐅᔪᑦ ᓇᓕᐊᑐᐃᓐᓇᖅ ᐊᒻᒪ ᑐᓴᐅᒪᑎᑕᐅᓂᖏᑦ ᐊᓯᖏᑦ ᑎᒥᐅᔪᑦ ᑎᑎᕋᖅᑕᐅᔭᕆᐊᖃᖅᐳᑦ 

ᐊᖏᕈᑕᐅᓯᒪᓗᑎᒃ ᑕᖅᑲᒃᓄᖓᓗ ᑕᑯᔭᐅᔪᓐᓇᕐᓗᑎᒃ ᐃᓕᔭᐅᓗᑎᒃ ᑎᑎᕋᖅᑕᐅᒪᕕᖕᒧᑦ ᐊᒻᒪ 

ᓯᕗᒧᐊᒃᑎᑕᐅᑦᑎᐊᖁᓪᓗᒍ ᐅᐱᒋᔭᐅᑦᑎᐊᕆᐊᖃᕐᓂᖓ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑕ ᐱᓕᕆᐊᒃᓴᕆᓗᒍ 

ᑎᓕᔭᐅᓯᒪᔾᔪᑎᒋᔭᖏᑦ, ᐱᔪᓐᓇᕐᓂᕆᔭᖏᑦ ᐊᒻᒪᓗ ᐱᓕᕆᔪᓐᓇᕐᓂᕆᔭᖏᑦ ᐃᓱᒪᐅᓕᕈᓐᓇᖁᓪᓗᒋᑦ ᐊᑐᕐᓗᒍ 

ᑎᑎᕋᖅᓯᒪᓂᖓ 5 ᓄᓇᕗᒥ ᐊᖏᕈᑎᓂ. 

 

37. ᐱᔭᕆᐊᖃᖅᐸᑦ, ᐋᖅᑭᒡᓯᖃᑎᖃᕐᓗᑎᒃ ᐊᓯᖏᓐᓂᒃ ᑎᒥᐅᔪᓂᒃ ᐱᖃᓯᐅᔾᔨᓯᒪᔪᓐᓇᖅᑐᖅ ᓴᖅᑭᑦᑎᓗᑎᒃ ᑎᑎᕋᖅᑕᐅᒪᕕᖕᒥᒃ 

ᐊᑐᖅᑕᐅᓂᐊᖅᑐᒥᒃ ᓈᓚᖕᓂᖃᕐᓗᑎᒃ ᑲᑎᒪᓂᕐᒧᑦ ᑎᑎᕋᖅᑕᐅᕙᓪᓕᐊᕕᐅᓂᐊᖅᑐᒥᒃ, ᐃᖅᑲᓇᐃᔭᖅᑎᑦ 

ᐃᖅᑲᓇᐃᔭᖃᑎᒌᒡᓗᑎᒃ ᐸᕐᓇᐃᑎᓪᓗᒋᑦ, ᑐᓴᐅᒪᑎᑦᑎᑎᓪᓗᒋᓪᓗ ᐃᓚᐅᔪᓂᒃ ᐊᒻᒪ ᐋᖅᑭᒡᓱᐃᑎᓪᓗᒋᑦ 

ᖃᓄᐃᓕᐅᕐᓂᐅᓂᐊᖅᑐᑦ ᐸᕐᓇᐅᑎᖏᓐᓂᒃ. 

 

38. ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐱᓕᕆᐊᕈᓐᓇᕐᒥᔪᑦ ᐊᓯᖏᓐᓂᒃ ᐃᖅᑲᓇᐃᔭᖃᕐᓂᒃᑯᑦ ᐅᕝᕙᓘᓐᓃᑦ ᑲᑐᔾᔨᓗᑎᒃ 

ᐊᐅᓚᔾᔭᐃᓗᑎᒃ ᐱᖃᑎᖃᕐᓗᑎᒃ ᐊᓯᖏᑕ ᑎᒥᖁᑎᖓᓐᓂᒃ ᐅᕝᕙᓘᓐᓃᑦ ᑎᒥᖁᑎᒋᔭᐅᔪᒥᒃ, ᐋᖅᑭᒡᓱᐃᑦᑎᐊᖁᓪᓗᒋᑦ 

ᑐᑭᒧᐊᒃᑎᑕᐅᓯᒪᑦᑎᐊᕐᓗᓂ ᐃᓱᒪᓕᐅᕈᑕᐅᓂᐊᕐᒪᑦ ᐅᕝᕙᓘᓐᓃᑦ ᑐᓂᓯᔪᓐᓇᕐᓂᐊᕐᒪᑕ ᐅᖃᐅᔾᔨᖏᐊᕈᑎᒃᓴᒥᒃ 

ᐆᒪᔪᓕᕆᓂᕐᒧᑦ ᐱᔾᔪᑕᐅᔪᒥᒃ ᓯᓚᑖᓃᑦᑐᒥᒃ ᓄᓇᕗᑦ ᓄᓇᖁᑎᑖᕆᓯᒪᔭᖓᑕ. 

 

39. ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᓯᕗᕐᖓᒍᑦ ᑐᓴᖅᑎᑦᑎᔪᓐᓇᖅᐳᑦ ᑭᓇᒃᑯᑐᐃᓐᓇᐃᑦ ᐃᓚᐅᔪᓐᓇᕐᓗᑎᒃ 

ᓈᓚᖕᓂᖃᕐᓂᕐᒧᑦ ᑲᑎᒪᓂᐅᓂᐊᖅᑐᖅ ᐋᖅᑭᒡᓱᐃᖃᑎᖃᓚᐅᕐᓂᖏᓐᓂᒃ ᐊᓯᐊᓂᒃ ᑎᒥᐅᔪᒥᒃ ᑎᑎᕋᖅᑕᐅᓯᒪᓗᑎᒃ 

ᖃᐅᔨᒃᑲᐃᔾᔪᑏᑦ ᐃᓗᐊᓂ  ᑎᑎᕋᖅᑕᐅᒪᕕᐅᑉ.

ᐊᓯᖏᑦ ᑲᑎᒪᓂᐅᔪᑦ 

 

40. ᐱᔭᕆᐊᖃᖅᐸᑦ, ᐃᖅᑲᓇᐃᔭᖅᑏᑦ ᑐᑭᒧᐊᒃᑎᑦᓯᔪᓐᓇᖅᐳᑦ ᐊᐅᓚᑦᓯᓗᑎᒡᓘᓐᓃᑦ ᐊᓯᖏᓐᓂᒃ ᑲᑎᒪᓂᐅᔪᓂᒃ ᐅᑯᐊ 

ᐱᖃᓯᐅᑎᓪᓗᒋᑦ: 

 

(a) ᐊᐅᓚᑦᑎᔾᔪᑎᓄᑦ ᑲᑎᒪᓂᐅᔪᑦ: ᕿᒥᕐᕈᓇᒡᓗᑎᒃ ᑲᑎᒪᔾᔪᑎᖃᓚᐅᖅᑎᓪᓗᒋᑦ ᑐᒃᓯᕋᐅᑎᒥᒃ, ᑲᑎᒪᔨᑦ 

ᑲᑎᒪᖃᑎᖃᕈᓐᓇᖅᐳᑦ ᖃᐅᔨᒪᔨᑕᕆᔭᐅᔪᓂᒃ ᐋᖅᑭᒡᑕᐅᖁᓪᓗᒋᑦ ᐋᖅᑭᒡᓯᒪᖏᑦᑐᑦ ᐊᐅᓚᑦᑎᔾᔪᑎᓄᑦ 

ᐱᔾᔪᑕᐅᔪᑦ ᐊᒻᒪ ᓇᓗᓇᐃᖅᓯᓗᑎᒃ ᐃᓚᒋᐊᕈᑎᒃᓴᖏᓐᓂᒃ ᑐᓴᒐᒃᓴᑦ ᐱᔭᐅᔭᕆᐊᖃᖅᑐᓂᒃ 

ᐃᓱᒪᓕᐅᕈᑎᖃᕈᓐᓇᖅᓯᓂᐊᕐᒪᑕ ᑐᒃᓯᕋᐅᑎᐅᔪᒥᒃ. 

 

(b) ᑲᑎᒪᔾᔪᑎᖃᕐᓂᖅ ᓯᕗᕐᖓᒍᑦ ᓈᓚᖕᓂᖃᕐᓗᑎᒃ ᑲᑎᒪᓂᐅᑉ: ᐱᔭᕐᓂᕐᓂᖅᓴᐅᖁᓪᓗᒍ ᐋᖅᑭᒡᓱᐃᖁᓪᓗᒋᑦ 

ᓈᓚᖕᓂᖃᕐᓗᑎᒃ ᑲᑎᒪᓂᐅᑉ ᐊᐅᓚᓂᕆᔭᖓᓂᒃ, ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐱᔪᒪᒍᑎᒃ 

ᐋᖅᑭᒡᓯᔪᓐᓇᖅᐳᑦ ᑲᑎᒪᓂᕐᒥᒃ ᓯᕗᕐᖓᒍᑦ ᓈᓚᖕᓂᖃᕐᓗᑎᒃ ᑲᑎᒪᓚᐅᖅᑳᖅᑎᓐᓇᒋᑦ ᐅᖄᓚᐅᑎᒃᑯᑦ 

ᑲᑎᒪᓗᑎᒃ/ᖃᕆᑕᐅᔭᒃᑯᓪᓘᓐᓃᑦ ᑲᑎᒪᓗᑎᒃ ᐅᕝᕙᓘᓐᓃᑦ ᑎᑎᖅᑲᑎᒍᑦ ᐱᔭᕐᓂᕐᓂᖅᓴᐅᓕᖁᓪᓗᒍ 

ᐋᖅᑭᒡᓱᖅᑕᐅᓯᒪᓂᕆᔭᖓ ᓈᓚᖕᓂᖃᕐᓗᑎᒃ ᑲᑎᒪᓂᐅᓂᐊᖅᑑᑉ ᑭᐅᓯᓯᒪᓗᑎᒃ ᓯᕗᕐᖓᒍᑦ ᐱᔭᕇᖅᓯᒪᖏᑦᑐᓂᒃ 

ᐊᐅᓚᑦᑎᔾᔪᑎᓄᑦ ᐱᔾᔪᑕᐅᔪᓂᒃ, ᓲᕐᓗ ᐋᖅᑭᒡᓱᖅᓯᒪᓂᕆᔭᖓ ᖃᓄᐃᑦᑑᓂᐊᕐᒪᖔᑦ, ᐅᓪᓗᐊ, 

ᖃᖓᐅᓂᐊᕐᒪᖔᓪᓗ, ᐊᒻᒪ ᓇᓃᓐᓂᐊᕐᒪᖔᑦ ᓈᓚᖕᓂᖃᕐᓗᑎᒃ ᑲᑎᒪᓂᐅᓂᐊᖅᑐᖅ, ᓇᓗᓇᐃᖅᑕᐅᓂᖏᓪᓗ 

ᑲᑎᒪᖃᑕᐅᓂᐊᖅᑐᑦ, ᓇᓗᓇᐃᖅᓯᑕᐅᖕᒥᓗᑎᒃ ᐊᓯᖏᑦ ᐃᓚᐅᔭᕆᐊᖃᕐᓂᐊᖅᑐᑦ, ᖃᖓᒃᑯᓪᓗ 

ᑐᓂᓯᓯᒪᔭᕆᐊᖃᕐᒪᖔᑕ, ᓇᓗᓇᐃᖅᑕᐅᓗᑎᒡᓗ ᐱᔾᔪᑕᐅᔪᑦ ᐃᓱᒫᓗᒍᑕᐅᔪᑦ, ᑐᓴᖅᓴᐅᔾᔪᑏᑦ ᑕᑯᒃᓴᐅᔾᔪᑏᓪᓗ 

ᑲᑎᒪᑎᓪᓗᒋᑦ ᐊᒻᒪ ᐅᖃᐅᓰᑦ ᓇᓕᐊᒃ ᐊᑐᖅᑕᐅᖃᑦᑕᕐᓂᐊᕐᒪᖔᑕ, ᓈᓚᖕᓂᖃᕐᓗᑎᒃ ᑲᑎᒪᓂᐅᑉ 

ᒪᓕᒐᕆᓂᐊᖅᑕᖏᑦ ᐊᒻᒪ ᐊᓯᖏᑦ ᑐᒃᓯᕋᐅᑕᐅᓯᒪᔪᑦ ᐊᓯᔾᔨᖅᓯᔾᔪᑕᐅᔪᒪᓂᐊᖅᑐᑦ ᒪᓕᒐᕐᓄᑦ ᐱᓪᓗᒋᑦ. 

 

(c) ᓄᓇᓕᖕᓂ ᑐᓴᐅᒪᑎᑦᓯᓂᕐᒧᑦ ᑲᑎᒪᓂᐅᔪᑦ: ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐱᔪᒪᒍᑎᒃ 

ᐸᕐᓇᐃᔪᓐᓇᖅᐳᑦ ᐊᒻᒪ ᐋᖅᑭᒡᓯᓗᑎᒃ ᐱᔭᕐᓂᕐᓂᖅᓴᐅᖁᓪᓗᒍ ᑐᓴᐅᒪᑎᑦᓯᓂᖅ ᑲᑎᒪᓂᐅᓂᐊᖅᑐᒥᒃ 

ᐅᖃᐅᑕᐅᖁᓪᓗᒍ ᑐᓴᒐᒃᓴᐅᔪᖅ ᐱᔾᔪᑎᖃᖅᑐᖅ ᓇᓗᓇᐃᖅᑕᐅᓯᒪᔪᒧᑦ ᑲᑎᒪᔾᔪᑕᐅᓂᐊᖅᑐᒧᑦ ᐅᕝᕙᓘᓐᓃᑦ 

ᐱᔾᔪᑎᒋᔭᐅᔪᒧᑦ. 

(d) ᑲᑎᒪᕐᔪᐊᖅᑎᑦᓯᓂᖅ ᐊᒻᒪ ᐃᓕᓐᓂᐊᓯᓐᓈᕐᓗᑎᒃ ᑲᑎᒪᓂᖅ: ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐱᔪᒪᒍᑎᒃ 

ᐸᕐᓇᐃᔪᓐᓇᖅᐳᑦ ᐊᒻᒪ ᐋᖅᑭᒡᓯᓗᑎᒃ ᐱᔭᕐᓂᕐᓂᖅᓴᐅᖁᓪᓗᒍ ᑲᑎᒪᕐᔪᐊᕐᓂᖅ ᐊᒻᒪ ᐃᓕᓐᓂᐊᓯᓐᓈᑦ 

ᑲᑎᒪᓂᐅᓂᐊᖅᑐᖅ ᐃᓄᐃᑦ ᑲᑎᒪᑎᑕᐅᓗᑎᒃ ᐃᓕᓐᓂᐊᕐᓂᐊᕐᒪᑕ ᐱᔾᔪᑕᐅᔪᒥᒃ, ᐅᕝᕙᓘᓐᓃᑦ 

ᐅᖃᐅᑕᐅᓗᑎᒃ, ᐊᓯᖏᑦ ᐱᔾᔪᑕᐅᔪᑦ ᐊᒃᑐᐊᓂᖃᖅᑐᑦ ᐱᓕᕆᐊᒃᓴᕆᓂᐊᕐᓗᒋᑦ 

ᑎᓕᔭᐅᓯᒪᔾᔪᑎᒋᔭᖏᓐᓄᑦ. 

 

41. ᐃᖅᑲᓇᐃᔭᖅᑎᑉ ᐅᕝᕙᓘᓐᓃᑦ ᑲᑎᒪᔨᐅᑉ ᐅᖃᐅᓯᕆᔭᖏᑦ, ᐊᑐᓕᖁᔭᓕᐊᖏᑦ, ᐅᓂᒃᑳᓕᐊᑦ, ᐅᖃᐅᔾᔨᒋᐊᕈᑎᖏᑦ 

ᐅᕝᕙᓘᓐᓃᑦ ᐊᐅᓚᔾᔭᐅᑎᒃᓴᑦ ᐅᖃᐅᑕᐅᔪᑦ ᐃᓗᐊᓂ “ᐊᓯᖏᓐᓂ ᑲᑎᒪᓇᕐᓂ” ᑭᒡᓕᓕᐅᕆᓂᐊᖏᑦᑐᖅ 

ᒪᓕᒋᐊᑐᖏᓪᓗᓂᒋᓪᓗ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑕ ᐅᕝᕙᓘᓐᓃᑦ ᑭᒡᓕᓕᐅᕆᓂᐊᖏᑦᑐᖅ ᓄᓇᕗᑦ 

ᐆᒪᔪᓕᕆᔨᕐᔪᐊᑦ ᑲᑎᒪᔨᖏᓐᓂᒃ ᖃᓄᑐᐃᓐᓇᖅ ᐱᓕᕆᐊᓴᕆᔭᖏᑕ ᐱᔪᓐᓇᕐᓂᕆᔭᖏᓐᓄᑦ ᐃᓱᒪᖅᓱᕈᓐᓇᕐᓂᖏᓐᓄᑦ, 

ᐱᓕᕆᔪᓐᓇᕐᓂᕆᔭᖏᓐᓄᑦ, ᐱᖁᔭᖅᑎᒍᓪᓗ ᐱᓕᕆᐊᒃᓴᕆᔭᖏᓐᓄᑦ, ᐅᕝᕙᓘᓐᓃᑦ ᐃᓱᒪᓕᐅᕈᓐᓇᕐᓂᖏᓐᓄᑦ 

ᐱᔪᓐᓇᐅᑎᖏᓐᓄᑦ ᐊᒻᒪ ᑖᒃᑯᐊ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐱᓯᒪᒃᓰᓐᓇᕐᓂᐊᖅᐳᑦ ᐊᑕᖏᓪᓗᒋᑦ, 

ᐃᒻᒥᓂᕿᔪᓐᓇᕐᓂᕆᔭᖏᓐᓄᑦ ᐊᒻᒪ ᐃᓱᒪᖅᓱᕈᓐᓇᕐᓂᕆᔭᖏᓐᓂᒃ ᐃᓱᒪᓕᐅᕋᓱᐊᖅᑎᓪᓗᒋᑦ ᐅᕝᕙᓘᓐᓃᑦ 

ᑐᓂᓯᓂᐊᖅᑎᓪᓗᒋᑦ ᐅᖃᐅᔾᔨᒋᐊᕈᑎᒥᒃ ᐊᑐᕐᓗᒋᑦ ᐃᓗᐊᓃᑦᑐᑦ ᐱᓕᕆᔪᓐᓇᕐᓂᖏᑕ ᓄᓇᕗᑦ ᐊᖏᕈᑎᖏᓐᓂ 

ᓇᓗᓇᐃᖅᑕᐅᓯᒪᔪᑦ.  

 

 

ᐃᓚᖓ III: ᐸᕐᓇᐃᓂᖅ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑕ ᑲᑎᒪᓂᕆᓂᐊᖅᑕᖏᓐᓂᒃ 

42. ᐊᔪᕐᓇᖏᑦᑕᕌᖓᑦ, ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐋᖅᑭᒡᓯᔪᓐᓇᖅᐳᑦ ᑲᑎᒪᓂᐅᑉ ᐱᓇᓱᐊᕈᓯᕆᓂᐊᖅᑕᖓᓂᒃ 

ᑕᖅᑭᖏᓐᓂ ᕖᕝᕗᐊᕆ, ᔫᓂ, ᐊᒻᒪ ᐊᒃᑑᕙ ᑲᑎᒪᖃᑦᑕᕐᓂᐊᕐᓗᑎᒃ ᑖᒃᑯᓇᓂ ᑕᖅᑭᕐᓂ ᐊᕐᕌᒍᑕᒫᓐ. 

43. ᐊᑐᓂ ᑲᑎᒪᓂᐅᑉ ᐱᓇᓱᐊᕈᓯᖓᓂ, ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐸᕐᓇᐅᑎᓕᐅᕈᓐᓇᖅᐳᑦ ᑖᒃᑯᑑᓗᑎᒃ 

ᑲᓐᖑᓇᖅᑐᒃᑯᑦ ᑲᑎᒪᓂᐅᓂᐊᖅᑐᓂᒃ, ᑲᑎᒪᕕᒃᓴᖓᒍᑦ ᑲᑎᒪᓂᕐᒥᒃ, ᑭᓇᒃᑯᑐᐃᓐᓇᐃᑦ ᐃᓚᐅᔪᓐᓇᕐᓗᑎᒃ 

ᓈᓚᖕᓂᖃᖅᑎᓪᓗᒋᑦ ᑲᑎᒪᓂᕐᒧᑦ, ᐊᒻᒪ ᑲᓐᖑᓇᖅᑐᒃᑯᑦ ᑲᑎᒪᓂᕐᒧᑦ ᐱᔭᕆᐊᖃᖅᑐᑦ ᑕᒪᒃᑯᐊ ᑲᑎᒪᐅᑎᒃᓴᐃᑦ 

ᐊᑐᖅᑕᐅᔭᕆᐊᖃᖅᑐᑦ ᐸᕐᓇᒃᑕᐅᓗᑎᒃ. 

 

44. ᐃᓱᒪᖅᓱᕈᑎᒋᓗᓂᔾᔪᒃ, ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐱᔪᒪᒍᑎᒃ ᐸᕐᓇᐃᔪᓐᓇᕐᒥᔪᑦ ᐊᓯᖏᓐᓂᒃ ᑲᑎᒪᓂᒃᓴᒃᑲᓐᓂᕐᓂᒃ 

ᓯᓚᑖᒍᑦ ᑲᑎᒪᓐᓇᐅᑉ ᐱᓇᓱᐊᕈᓯᖓᑕ ᖃᖓᑐᐃᓐᓇᑦᑎᐊᒃᑯᑦ ᐱᔭᕆᐊᖃᓕᕌᖓᒥᒃ. 

 

 

ᐃᒪᖓ IV: ᐱᒋᐊᕐᓂᖓ ᑲᑎᒪᔾᔪᑎᒃᓴᓂᒃ ᑐᓂᓯᓂᐅᑉ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᓐᓄᑦ 

45. ᓇᓕᐊᑐᐃᓐᓇᖅ ᐊᐅᓚᑦᑎᔨᐅᖃᑕᐅᔪᖅ ᑐᒃᓯᕋᕈᓐᓇᖅᑐᖅ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᓐᓄᑦ 

ᑲᑎᒪᔾᔪᑎᖃᖁᓪᓗᒋᑦ ᐃᓱᒪᒃᓴᖅᓯᐅᕈᑎᖃᖁᓪᓗᑎᒃ ᐱᔾᔪᑕᐅᔪᓂᒃ ᐃᓗᐊᓂ ᐱᓕᕆᔪᓐᓇᕐᕕᒋᔭᖏᑕ ᑐᓂᓯᓗᑎᒃ 

ᑐᒃᓯᕋᐅᑎᒥᒃ: 

(a) ᐃᓱᒪᓕᐅᖁᔨᓗᑎᒃ ᐊᑐᕐᓗᒍ ᑎᑎᕋᖅᓯᒪᓂᖓ 5 ᓄᓇᕗᑦ ᐊᖏᕈᑎᖏᓐᓃᑦᑐᖅ; 

(b) ᐅᖃᐅᔾᔭᐅᒋᐊᕈᒪᓗᑎᒃ ᐊᑐᕐᓗᒍ ᑎᑎᕋᖅᓯᒪᓂᖓ 15 ᓄᓇᕗᑦ ᐊᖏᕈᑎᖏᓐᓃᑦᑐᖅ ᐅᕝᕙᓘᓐᓃᑦ, 

(c) ᑐᓂᓯᓗᑎᒃ ᑎᑎᖅᑲᓂᒃ ᑐᓴᒐᒃᓴᐅᔪᓂᒃ. 

 

ᑐᒃᓯᕋᐅᑎ ᐃᓱᒪᓕᐅᖁᔨᓂᕐᒧᑦ 

 

46. ᐊᑕᖏᓗᑎᒃ ᑐᒃᓯᕋᐅᑎᐅᔪᑦ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᓐᓄᑦ ᑐᓂᔭᐅᖃᑦᑕᕆᐊᖃᖅᐳᑦ ᖃᕆᑕᐅᔭᒃᑯᑦ 

ᑎᑎᕋᕐᕕᖓᒍᑦ ᐅᕝᕙᓘᓐᓃᑦ ᑎᑎᖅᑲᕐᓂᐊᕐᕕᒃᑯᑦ ᐊᐅᓪᓚᖅᑎᑕᐅᓯᒪᓗᑎᒃ ᑎᑎᕋᕐᕕᖕᒧᑦ ᐊᓂᒍᓚᖏᓐᓂᖓᓂ 

ᑎᑎᖅᑲᓂᒃ ᑐᓂᓯᕕᒃᓴᐅᑉ ᐅᓪᓗᐊ: 

ᖃᕆᑕᐅᔭᒃᑯᑦ: receptionist@nwmb.com 

ᑐᕌᕈᑖ: Nunavut Wildlife Management Board c/o: 

Reception 

310-1106 Ikaluktuutiak Drive Iqaluit, 

Nunavut 

X0A 3H0 

 

47. ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᑭᖑᕙᕆᐊᖅᓯᔪᓐᓇᖅᐳᑦ ᑐᒃᓯᕋᐅᑕᐅᔪᒥᒃ ᐅᕝᕙᓘᓐᓃᑦ ᐊᖏᖅᑕᐅᖏᓪᓗᑎᒃ ᑭᖑᕙᕐᓗᑎᒃ 

ᑐᓂᔭᐅᓐᓂᖅᐸᑕ ᑭᖑᕐᖓᒍᑦ ᑎᑎᖅᑲᓂᒃ ᑐᓂᓯᕕᒃᓴᐅᑉ ᐅᓪᓗᐊᑕ . 

 

ᐃᓗᓕᖏᑦ ᑐᒃᓯᕈᐅᑏᑦ ᐃᓱᒪᓕᐅᖁᔨᓂᕐᒧᑦ: 

 

48. ᑐᒃᓯᕋᐅᑎ ᐱᖃᓯᐅᔾᔨᓯᒪᔭᕆᐊᖃᖅᐳᑦ ᐅᑯᓂᖓ ᑐᓴᒐᒃᓴᓂᒃ: 

(a) ᐃᓗᓕᖏᑦ: 

i. ᐊᑎᖓᓂᒃ, ᑐᓴᕆᐊᕐᕕᐅᔪᓐᓇᖅᑑᑉ ᑐᓴᒐᒃᓴᖁᑎᖏᓐᓂᒃ ᐊᒻᒪ ᑭᓇᒧᑦ ᐅᖃᕆᐊᖃᕐᒪᖔᑕ 

ᑐᒃᓯᕋᐅᑦ ᐱᓪᓗᒍ. 

ii. ᐃᓱᒪᓕᐅᖁᔨᓗᑎᒃ ᑐᒃᓯᕋᖅᐸᑕ, ᐱᖃᓯᐅᔾᔨᓯᒪᓗᑎᒃ ᓇᓗᓇᐃᖅᓯᒪᑦᑎᐊᖅᑐᓂᒃ ᐱᔾᔪᑎᖃᑦᑎᐊᖅᑐᓂᒡᓗ 

ᑎᑎᕋᖅᓯᒪᔪᖃᕐᓗᓂ ᓇᓕᐊᖕᓂᓐᖔᕐᓂᖓ ᓇᓗᓇᐃᖅᑕᐅᓯᒪᓗᓂ ᓄᓇᕗᒥ ᐊᖏᕈᑎᓂ ᓄᓇᕗᑦ 

ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐊᐱᕆᔭᐅᔾᔪᑎᒋᔭᖏᑦ ᐃᓱᒪᒃᓴᖅᓯᐅᓚᐅᕐᓗᑎᒃ ᐃᓱᒪᓕᐅᖁᔨᔪᓂ 

ᐅᕝᕙᓘᓐᓃᑦ ᑐᓂᓯᖁᔭᐅᑎᓪᓗᒋᑦ ᐅᖃᐅᔾᔨᒋᐊᕈᑎᒃᓴᒥᒃ. 

iii. ᐆᒪᔪᑦ ᐅᕝᕙᓘᓐᓃᑦ ᐆᒪᔪᑦ ᐅᓄᕐᓂᖏᑦ ᐊᒻᒪ ᓂᕐᔪᑏᑦ ᐊᔾᔨᒌᖏᑦᑐᑦ ᐊᒃᑐᖅᑕᐅᓂᐅᓴᔪᑦ 

ᑐᒃᓯᕋᐅᑕᐅᔪᒧᑦ. 

iv. ᐊᔾᔨᖏᑦ ᑖᒃᑯᓄᖓᓕᕆᔪᑦ ᑐᓴᒐᒃᓴᑦ ᐊᑐᖅᑕᐅᔪᑦ ᑕᑎᒋᔭᐅᓪᓗᑎᒃ ᐱᖃᓯᐅᑎᓪᓗᒋᓪᓗ ᐊᓯᖏᑦ 

ᐊᑑᑎᖃᖅᑐᑦ ᑐᓴᒐᒃᓴᑦ ᑎᑎᕋᖅᓯᒪᔪᑦ, ᓂᐱᓕᐅᖅᓯᒪᔪᑦ ᐅᕝᕙᓘᓐᓃᖅ ᑕᑯᓐᓇᒐᒃᓴᓕᐊᕆᔭᐅᓯᒪᔪᑦ 

mailto:receptionist@nwmb.com

ᓇᓗᓇᐃᖅᓯᒪᑦᑎᐊᕐᓗᑎᒃ ᓇᑭᓐᖔᕐᓂᑰᖕᒪᖔᑕ ᑐᓴᒐᒃᓴᑦ ᐊᑐᖅᑕᐅᔪᑦ. 

v. ᐊᐅᕙᐅᑕᐅᔪᑦ ᐃᑲᔪᖅᑐᐃᔾᔪᑕᐅᓪᓗᑎᒃ ᐃᓱᒪᓕᐅᖁᔨᔾᔪᑕᐅᔪᒧᑦ ᑐᒃᓯᕋᐅᑎᑎᒍᑦ 

ᓇᓗᓇᐃᖅᓯᓯᒪᔾᔪᑎᖃᕐᓗᑎᒃ ᐃᓘᓐᓇᖏᓐᓂᒃ ᐊᑑᑎᖃᖅᑐᓂᒃ ᑐᓴᒐᒃᓴᓂᒃ ᑐᓂᔭᐅᔪᓂ ᐊᒻᒪᓗ 

ᓇᐃᓈᖅᓯᒪᔪᓂᒃ ᑎᑎᕋᖅᓯᒪᔪᖃᕐᓗᑎᒃ ᐅᖃᐅᓯᕐᓂᒃ ᑐᑭᓯᓇᖅᑐᓂᒃ ᐊᑐᕐᓗᑎᒃ ᑕᐃᑲᓐᖔᖅᑐᓂᑦ 

ᖃᐅᔨᓴᖅᑎᒻᒪᕇᑦ ᐅᓂᒃᑳᖏᓐᓂᑦ. 

vi. ᓇᐃᓈᖅᓯᒪᔪᑦ ᑐᒃᓯᕋᐅᑏᑦ ᑐᑭᓕᐅᖅᑕᐅᓂᖏᑦ ᐃᓄᒃᑎᑑᓕᖅᑕᐅᓗᑎᒃ 

ᖃᓪᓗᓈᑐᓪᓘᓐᓃᑦ, ᓇᓕᐊᓄᑐᐃᓐᓇᖅ ᒪᓕᒡᓗᒍ, ᓇᓗᓇᐃᖅᓯᓯᒪᔭᕆᐊᖃᖅᐳᑦ ᐅᑯᓂᖓ: 

• ᓇᓕᐊᖕᓂᓐᖔᕐᒪᖔᑦ ᑎᑎᕋᖅᓯᒪᓂᖓ ᓄᓇᕗᒥ ᐊᖏᕈᑎᓂᓐᖔᖅᑐᑦ ᓄᓇᕗᑦ 

ᐆᒪᔪᓕᕆᔨᕐᔪᐊᑦ ᑲᑎᒪᔨᖏᓐᓄᑦ ᐃᓱᒪᒃᓴᖅᓯᐅᕈᑕᐅᖁᔭᐅᔪᖅ; 

• ᐱᔾᔪᑎᖓ ᖃᓄᐃᒻᒪᑦ ᐃᑲᔪᖅᑐᐃᖁᔨᖕᒪᖔᑕ ᐃᓱᒪᓕᐅᖁᔨᓗᑎᒃ ᑐᒃᓯᕋᐅᑎᓂ; ᐊᒻᒪ, 

• ᐊᓯᖏᑦ ᑐᓴᒐᒃᓴᖁᑎᒋᔭᐅᔪᑦ ᑐᒃᓯᕋᖅᑑᑉ ᐅᒃᐱᕆᔭᖏᑦ ᐊᑑᑎᖃᖅᑐᒋᓪᓗᒋᑦ ᑐᒃᓯᕋᐅᒻᒧᑦ 

ᑐᓴᒐᒃᓴᐅᔪᑦ. 

(b) A ᑎᑎᕋᖅᑕᐅᓂᖓ ᓇᓗᓇᐃᖅᓯᓂᐅᑉ ᑕᐃᒪᐃᓪᓚᕆᖕᓂᖓᓂᒃ: 

(i) ᑐᒃᓯᕋᐅᑎ ᐊᒻᒪ ᐃᓗᓕᕆᔭᕆᐊᖃᖅᑕᖏᑦ ᑐᓂᔭᐅᔪᐃᓐᓇᐅᓯᒪᓗᑎᒃ ᐃᓘᓐᓇᖏᓐᓄᑦ 

ᐊᐅᓚᑦᓯᔨᐅᖃᑕᐅᔪᓄᑦ; ᐊᒻᒪᓗ 

(ii) ᑎᑎᕋᖅᑕᐅᓗᑎᒃ ᑭᓇᒃᑰᓂᖏᑦ ᐊᓯᖏᑦᑕᐅᖅ ᐊᒃᑐᖅᑕᐅᑐᐃᓐᓇᕆᐊᖃᖅᑐᑦ ᓄᓇᕗᑦ 

ᐆᒪᔪᓕᕆᔨᒃᑯᑦ ᑲᑎᒪᔨᖏᑕ ᐃᓱᒪᓕᐅᕈᑎᖏᓐᓄᑦ ᑐᒃᓯᕋᐅᒻᒧᑦ, ᓇᓗᓇᐃᖅᓯᔾᔪᑎᖃᕐᓗᑎᒃ 

ᑕᐃᒃᑯᐊ ᐊᓯᖏᑦ ᑐᓂᔭᐅᓚᐅᕐᓂᖏᓐᓂᒃ ᐊᔾᔨᖏᓐᓂᒃ ᑐᒃᓯᕋᐅᑎᓕᐊᖑᔪᑦ ᐊᒻᒪ 

ᐃᓗᓕᕆᔭᖏᓐᓂᒃ. 

(c) ᑎᑎᕋᖅᓯᒪᔪᑎᒍᑦ ᓇᓗᓇᐃᖅᓯᔾᔪᑎᖃᕐᓗᑎᒃ ᓇᓕᐊᖑᖕᒪᖔᑕ ᐊᒃᑐᖅᑕᐅᑐᐃᓐᓇᕆᐊᖃᖅᑐᑦ ᓄᓇᕗᑦ 

ᐆᒪᔪᓕᕆᔨᕐᔪᐊᑦ ᑲᑎᒪᔨᖏᓐᓄᑦ ᑐᒃᓯᕋᐅᑎᓕᐊᖅ ᐱᓪᓗᒍ ᑐᓂᔭᐅᓯᒪᑦᑎᐊᕐᓗᑎᒃ ᐱᕕᒃᓴᐅᔪᒥᒃ 

ᑭᐅᔪᓐᓇᕐᕕᒃᓴᖃᖅᑎᑕᐅᓗᑎᒃ ᑐᓴᐅᒪᑎᑕᐅᑎᐊᕐᓗᑎᒃ ᐅᕝᕙᓘᓐᓃᑦ ᑲᑎᒪᖃᑎᒋᔭᐅᓂᒃᑯᑦ 

ᐱᕕᒃᓴᖃᖅᑎᑕᐅᓯᒪᓗᑎᒃ: 

(i) ᓄᓇᖃᖅᑳᖅᓯᒪᔪᑦ ᑎᒍᒥᐊᖅᑎᐅᔪᑦ ᐱᔪᓐᓇᐅᑎᒥᒃ ᐱᖁᔭᖅᑎᒍᑦ ᑐᓴᐅᒪᑎᑕᐅᔭᕆᐊᖃᖅᐳᑦ; ᐊᒻᒪ, 

(ii) ᐊᓯᖏᑦ ᓄᓇᕗᒥ ᓄᓇᓕᐅᔪᑦ ᐊᒻᒪ ᓄᓇᖃᖅᑳᖅᓯᒪᔪᑦ ᑎᒥᖁᑎᒋᔭᖏᑦ ᓄᓇᖃᖅᑐᑦ ᓄᓇᕗᑦ 

ᓯᓚᑖᓂ; ᐊᒻᒪᓗ, 

(iii) ᑕᐃᒪᓕ ᑐᒃᓯᕋᐅᑎᓕᐅᖅᑐᖅ ᒐᕙᒪᒃᑯᓐᓂᓐᖔᖏᑉᐸᑦ ᑎᒥᐅᔪᒥᑦ ᓲᕐᓗ ᐊᒡᒍᖅᑐᖅᓯᒪᓂᕐᒥ 

ᐆᒪᔪᓕᕆᔨᒃᑯᑦ ᑎᒥᖁᑎᖏᓐᓂᓐᖔᖅᐸᑦ ᐅᕝᕙᓘᓐᓃᑦ ᓄᓇᓕᖕᓂ ᐊᖑᓇᓱᒃᑐᓕᕆᔨᒃᑯᑦ 

ᑎᒥᖁᑎᖓᓐᓂᓐᖔᖅᐸᑦ, ᐅᕝᕙᓘᓐᓃᑦ ᐊᓯᖏᓐᓂᓐᖔᖅᐸᑦ ᐃᓕᓴᕆᔭᐅᓯᒪᔪᓂᑦ ᐃᓄᐃᑦ 

ᑎᒥᖁᑎᖏᓐᓂᑦ, ᓇᓗᓇᐃᖅᓯᔾᔪᑎᐅᔪᑦ ᐱᓕᕆᖃᑎᒋᔭᐅᓚᐅᕐᓂᖏᓐᓂᒃ ᑕᐃᒃᑯᐊ ᑎᒥᐅᔪᑦ 

ᐊᒃᑐᖅᑕᐅᑐᐃᓐᓇᕆᐊᖃᖅᑐᑦ, ᐱᖃᓯᐅᑎᓗᒋᑦ ᒐᕙᒪᒃᑯᑦ ᐱᓕᕆᕕᖁᑎᒋᔭᖏᑦ. 

 

(d) ᑐᓂᔭᐅᔭᕆᐊᖃᖅᑐᑦ ᑐᓴᒐᒃᓴᑦ ᑎᑎᕋᖅᑕᐅᓯᒪᔪᑦ ᖁᓛᓂ ᐱᖃᓯᐅᔾᔭᐅᓐᓂᖏᑉᐸᑕ ᑐᒃᓯᕋᐅᒻᒥᒃ 

ᑐᓂᓯᑎᓪᓗᒋᑦ, ᑖᓐᓇ ᑐᒃᓯᕋᖅᑐᖅ ᓇᓗᓇᐃᖅᓯᔭᕆᐊᖃᖅᑐᖅ ᖃᓄᐃᒻᒪᑦ ᑕᐃᒪᐃᓕᖓᖕᒪᖔᑦ. 

 

(e) ᑕᐃᒪᓕ ᑐᒃᓯᕋᐅᑎᓕᐅᖅᑐᖅ ᐱᓕᕆᐊᖃᕐᓂᖏᑉᐸᑦ ᐊᑐᕆᐊᖃᖅᑐᓄᑦ ᒪᓕᒐᐅᔪᓂᒃ, ᓄᓇᕗᑦ 

ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐃᓱᒪᖅᓱᕐᓗᓂ ᐃᒃᓯᕙᐅᑕᖅ, ᐃᓕᓯᖏᑦᑐᓐᓇᖅᐳᖅ ᑐᒃᓯᕋᐅᑎᒥᒃ ᑲᑎᒪᔾᔪᑎᒃᓴᑦ 

ᐃᓗᐊᓄᑦ. 

 

49. ᑕᐃᒪᓕ ᐊᒃᑐᐊᓂᖃᖅᐸᑦ ᐊᑑᑎᖃᕐᓂᖓᓄᑦ, ᑐᒃᓯᕋᐅᑎᓕᐅᖅᑐᑦ ᐱᖃᓯᐅᔾᔨᔭᕆᐊᖃᖅᐳᑦ ᐅᑯᓂᖓ ᑐᓴᒐᒃᓴᓂᒃ: 

(a) ᑐᒃᓯᕋᐅᑎᐅᔪᖅ ᐊᒃᑐᐊᓂᖃᖅᐸᑦ ᑭᖑᓂᑦᑎᓐᓂ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑕ 

ᐃᓱᒪᓕᐅᕈᑎᒋᓚᐅᖅᑕᖓᓄᑦ ᐅᕝᕙᓘᓐᓃᑦ ᐅᖃᐅᔾᔨᒋᐊᕈᑎᒋᓚᐅᖅᑕᖓᓄᑦ, ᓇᓗᓇᐃᖅᓯᓯᒪᔭᕆᐊᖃᖅᑐᑦ ᖃᖓ 

ᐃᓱᒪᓕᐅᕈᑎᖃᕐᓂᕐᒪᖔᑕ ᐊᒻᒪ ᓇᓗᓇᐃᖅᓯᓗᑎᒃ ᖃᓄᐃᒻᒪᑦ ᑎᑎᕋᖃᓯᐅᑎᔭᐅᓯᒪᖕᒪᖔᑦ ᑐᒃᓯᕋᐅᑎᐅᑉ ᐃᓗᐊᓂ. 

(b) ᑎᑎᖅᑲᑦ ᐊᔾᔨᖏᑦ ᓇᓗᓇᐃᖅᓯᓯᒪᔪᑦ ᒐᕙᒪᒃᑯᑦ ᐱᓕᕆᕕᖓᓂᒃ ᐃᑲᔪᖅᑐᐃᔪᒥᒃ ᑐᒃᓯᕋᐅᒻᒥᒃ, 

ᐱᖃᓯᐅᑎᔭᐅᓯᒪᓗᑎᒃ ᐱᖁᔨᕗᖔᕈᑕᐅᔪᕕᓃᑦ ᐅᕝᕙᓘᓐᓃᑦ ᐊᑐᐊᒐᐃᑦ ᐱᖃᓯᐅᔾᔭᐅᓯᒪᓗᑎᒃ ᑐᓂᓯᔪᒧᑦ 

ᑐᒃᓯᕋᐅᒻᒥᒃ 

(c) ᐊᓯᖏᑦ ᓇᓗᓇᐃᖅᓯᔾᔪᑏᑦ ᖃᐅᔨᒪᔾᔪᑎᐅᔪᑦ ᐊᑑᑎᖃᖅᑐᒋᔭᐅᓗᑎᒃ ᐃᓱᒪᒋᔭᐅᔪᑦ, ᓲᕐᓗ ᓄᓇᓐᖑᐊᑦ 

ᐊᔾᔨᓐᖑᐊᓪᓘᓐᓃᑦ. 

 

ᑐᒃᓯᕋᐅᑎ ᐅᖃᐅᔾᔭᐅᒋᐊᕈᒪᓂᕐᒧᑦ ᐊᒻᒪ ᑐᓂᓯᓂᖅ ᑐᓴᒐᒃᓴᓂᒃ 

 

50. ᑐᒃᓯᕋᐅᑎᐅᔪᑦ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᓐᓄᑦ ᐅᖃᐅᔾᔭᐅᒋᐊᕈᒪᓗᑎᒃ ᐊᑐᕐᓗᒍ ᑎᑎᕋᖅᓯᒪᓂᖓ 15 ᓄᓇᕗᒥ 

ᐊᖏᕈᑎᓂ ᐃᓱᒪᒃᓴᖅᓯᐅᕈᑕᐅᓂᐊᖅᐳᑦ ᑲᑎᒪᕕᒃᓴᖓᒍᑦ ᑲᑎᒪᓕᖅᐸᑕ. ᑎᑎᖅᑲᑦ ᑐᓂᔭᐅᔪᑦ ᑐᓴᒐᒃᓴᐅᓪᓗᑎᒃ 

ᐊᒃᑐᐊᓂᖃᖅᑐᑦ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑕ ᐱᓕᕆᐊᒃᓴᕆᓗᒋᑦ ᑎᓕᔭᐅᓯᒪᔾᔪᑎᖏᓐᓄᑦ ᐅᕝᕙᓘᓐᓃᑦ 

ᐱᓕᕆᖁᔨᔾᔪᑎᐅᔪᑦ ᐊᑖᒍᑦ ᓄᓇᕗᑦ ᐆᒪᔪᓕᕆᔨᕐᔪᐊᑦ ᐱᓕᕆᐊᒃᓴᕆᔭᖏᑎᒍᑦ ᐱᔭᐅᖃᑦᑕᕐᓂᐊᖅᐳᑦ ᑲᒪᒋᔭᐅᓗᑎᒃ 

ᑲᑎᒪᕕᒃᓴᖓᒍᑦ ᑲᑎᒪᑎᓪᓗᒋᑦ. 

 

51. ᑐᒃᓯᕋᐅᑎᐅᔪᑦ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᓐᓄᑦ ᐅᖃᐅᔾᔭᐅᒋᐊᕈᒪᓗᑎᒃ ᐊᑐᕆᐊᖃᖅᐳᑦ ᒪᓕᒐᖏᓐᓂᒃ 

ᑐᒃᓯᕋᐅᑎᓕᐊᑦ ᐃᓱᒪᓕᐅᖁᔨᓪᓗᑎᒃ ᓇᓗᓇᐃᖅᑕᐅᓯᒪᔪᑦ ᐃᓗᐊᓂ ᒪᓕᒐᖅ 49 ᐊᒻᒪᓗ 50. 

 

52. ᐃᓱᒪᒃᓴᖅᓯᐅᕈᑎᖃᖅᑎᓪᓗᒋᑦ ᐊᖏᖅᑕᐅᓂᐊᕐᒪᖔᑦ ᑐᓂᔭᐅᔪᖅ ᐅᖃᐅᔾᔭᐅᒋᐊᕈᑎᖃᖁᔨᓪᓗᑎᒃ, ᓄᓇᕗᑦ 

ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐃᓱᒪᒃᓴᖅᓯᐅᕈᑎᖃᕆᐊᖃᖅᐳᑦ ᑐᓂᔭᐅᔪᓂᒃ ᑎᑎᖅᑲᓂᒃ ᐊᒃᑐᐊᓂᖃᖅᑐᓂᒃ 

ᐱᓕᕆᐊᒃᓴᕆᓗᒋᑦ ᑎᓕᔭᐅᓯᒪᔾᔪᑎᖏᔭᖏᓐᓄᑦ ᐊᒻᒪ ᐊᓯᖏᓐᓂᒃ ᐃᓱᒪᒃᓴᖅᓯᐅᕈᑎᖃᕐᓗᑎᒃ ᓈᒻᒪᒃᑐᒋᔭᖏᓐᓂᒃ. 

53. ᑕᐃᒪᓕ ᑐᓴᒐᒃᓴᑦ ᓄᑖᕈᕆᐊᖅᑕᐅᓂᖏᓐᓂᒃ ᑐᓂᔭᐅᑎᓪᓗᒋᑦ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ, 

ᑲᑎᒪᔨᑦ ᐱᔪᒪᒍᑎᒃ ᐃᓱᒪᓕᐅᕈᓐᓇᖅᐳᑦ ᐊᐅᓚᔾᔭᐃᒋᐊᑐᖕᒪᖔᑕ ᐊᒻᒪ ᐱᔪᒪᒍᑎᒃ ᐃᒪᐃᑦᑐᓐᓇᖅᐳᑦ: 

a) ᑎᓕᔭᐅᓗᓂ ᑖᓐᓇ ᑐᒃᓯᕋᐅᒻᒥᒃ ᓴᖅᑭᑦᑎᓯᒪᔪᖅ ᑐᓂᓯᖁᓪᓗᒍ ᑐᕐᓯᕋᐅᑎᒥᒃ ᑲᑎᒪᔨᓂᒃ ᐃᓱᒪᓕᐅᖁᔨᔪᒥᒃ, 

ᑕᐃᒪᐃᓕᑎᓪᓗᒍ ᖁᕝᕙᕆᐊᖅᑎᑕᐅᒐᔭᕐᒪᑦ ᑐᓴᒐᓴᓂᒃ ᑐᓂᓯᓂᖅ ᑐᓂᓯᖔᓕᕐᓗᑎᒃ ᑐᒃᓯᕋᐅᒻᒥᒃ. 

b) ᑎᓕᔭᐅᓗᑎᒃ ᐃᖅᑲᓇᐃᔭᖅᑎᑦ ᑎᑎᕋᖁᓪᓗᒋᑦ ᐊᑐᖅᑕᐅᓂᐊᖅᑐᓄᑦ ᐊᐅᓚᑦᑎᔾᔪᑎᓂᒃ ᐅᕝᕙᓘᓐᓃᑦ 

ᑐᒃᓯᕋᐅᑎᐅᔪᒥᒃ ᑲᑎᒪᔨᓄᑦ ᐃᓱᒪᓕᐅᖁᔨᔪᓂᒃ; ᐅᕝᕙᓘᓐᓃᑦ 

c) ᐱᔪᒪᒍᑎᒃ ᑐᓂᓯᔪᓐᓇᕐᒥᔪᑦ ᑐᒃᓯᕋᐅᑎᒥᒃ ᑕᐃᒪᐃᑦᑐᓂᒃ ᑲᒪᕙᒃᑐᓄᑦ ᑎᒥᖁᑎᒋᔭᐅᔪᒧᑦ 

ᑲᑎᒪᔾᔪᑕᐅᓂᐊᕐᒪᑦ ᑕᐃᒃᑯᓄᖓ. 

 

54. ᐊᑐᓐᖏᑲᐃᓐᓇᕐᓗᒍ ᐃᓚᖓ IV, ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐃᓱᒪᖅᓱᖅᐳᑦ ᐊᑐᓐᖏᑲᐃᓐᓇᕈᓐᓇᕐᓂᕐᒥᒃ 

ᒪᓕᒐᕐᓂᒃ ᐊᑐᖅᑕᐅᔭᕆᐊᖃᖅᑐᓂ ᐊᒻᒪ ᐱᔪᒪᒍᑎᒃ ᐃᒪᐃᑦᑐᓐᓇᖅᑐᑦ, ᐃᓱᒪᖅᓱᕐᓗᑎᒃ, ᐃᓕᓯᔪᓐᓇᖅᑐᑦ ᐱᔾᔪᑕᐅᔪᒥᒃ 

ᑭᓇᒃᑯᑐᐃᓐᓇᐃᑦ ᐃᓚᐅᔪᓐᓇᕐᓗᑎᒃ ᓈᓚᖕᓂᖃᕐᓗᑎᒃ ᑲᑎᒪᓂᕐᒧᑦ ᐅᕝᕙᓘᓐᓃᑦ ᐃᓕᔭᐅᓗᓂ ᑲᑎᒪᕕᒃᓴᖓᒍᑦ 

ᑲᑎᒪᓕᖅᐸᑕ ᑲᑎᒪᔾᔪᑎᒃᓴᖏᓐᓄᑦ. 

 

ᐃᓚᖓ V: ᑲᑎᒪᓂᐅᑉ ᒪᓕᒐᖏᑦ 

ᖃᐅᔨᒃᑲᐃᓂᖅ ᐊᒻᒪ ᑲᑎᒪᔾᔪᑎᒃᓴᑦ 

 

55. ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᑐᓂᓯᔭᕆᐊᖃᖅᐳᑦ ᑲᑎᒪᔾᔪᑎᒃᓴᓂᒃ ᓯᕗᕐᖓᒍᑦ ᑲᑎᒪᓂᐅᑉ, ᐃᒪᐃᓕᖓᔪᓂᒃ: 

(a) ᓇᓗᓇᐃᖅᓯᓯᒪᔪᒥᒃ ᖃᑦᓯᒥᒃ, ᐅᓪᓗᐊᓂᒃ, ᐊᒻᒪ ᓇᓃᓐᓂᐊᕐᒪᖔᑦ ᑲᑎᒪᓂᐅᓂᐊᖅᑐᖅ; 

(b) ᓂᕆᐅᒋᔭᐅᔪᓂᒃ ᐊᑯᓂᐅᓂᕆᓂᐊᖅᑕᖓᓂᒃ ᑲᑎᒪᔾᔪᑕᐅᔪᖅ ᐃᓱᒪᒃᓴᖅᓯᐅᕈᑕᐅᑎᓪᓗᒍ ᑐᒃᓯᕋᐅᑎᐅᔪᖅ 

ᐊᒻᒪ/ᐅᕝᕙᓘᓐᓃᑦ ᑐᓂᔭᐅᓯᒪᔪᖅ ᑎᑎᖅᑲᖅ, ᐱᖃᓯᐅᑎᓪᓗᒋᑦ ᐊᑯᓂᐅᓂᕆᓂᐊᖅᑕᖏᑦ ᐅᓂᒃᑳᕆᔭᐅᔪᑦ; 

ᐊᒻᒪᓗ, 

(c) ᓯᕗᕐᖓᒍᑦ ᑲᑎᒪᓐᓇᐅᑉ ᐱᓇᓱᐊᕈᓯᖓᑕ, ᑎᑎᕋᖅᑕᐅᓗᑎᒃ ᑲᑎᒪᔾᔪᑎᒃᓴᑦ ᑕᖅᑲᒃᑯᓄᖓ ᑕᑯᔭᐅᔪᓐᓇᕐᓗᑎᒃ 

ᑎᑎᕋᖅᑕᐅᒪᕕᖕᒧᑦ ᐃᓕᔭᐅᓗᑎᒃ ᐊᔾᔨᖏᑦ ᐊᐅᓪᓚᖅᑎᑕᐅᓗᑎᒃ ᖃᕆᑕᐅᔭᒃᑯᑦ ᐃᓚᐅᔪᓄᑦ ᐊᒻᒪ 

ᑎᒥᐅᔪᓄᑦ ᐊᑎᖃᖃᑕᐅᔪᓄᑦ ᑎᑎᖅᑲᓂᒃ ᑐᓂᓯᕕᐅᓂᐊᖅᑐᑦ ᐃᓗᐊᓃᑦᑐᑦ ᑐᓂᔭᐅᓗᑎᒃ. 

 

56. ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑕ ᑲᑎᒪᓂᖓ ᓯᕗᒧᐊᒃᑎᑕᐅᓂᐊᖅᐳᖅ ᐊᑐᖅᑕᐅᓗᑎᒃ ᑲᑎᒪᔾᔪᑎᒃᓴᐅᔪᑦ. 

ᐃᒃᓯᕙᐅᑕᖅ, ᐅᕝᕙᓘᓐᓃᑦ ᐊᓯᐊ ᑎᓕᔭᐅᓯᒪᔪᖅ, ᑲᑎᒪᑎᑦᓯᓂᐊᖅᐳᖅ ᐊᒻᒪ ᑲᒪᒋᔭᖃᕐᓗᑎᒃ ᐊᓯᒥᓂᒃ 

ᐅᐱᒍᓱᑦᑎᐊᕆᐊᖃᕐᓂᕐᒥᒃ ᐊᒻᒪ ᐋᖅᑭᑦᑎᐊᖅᓯᒪᔭᕆᐊᖃᕐᓂᖓᓂᒃ ᑲᑎᒪᓂᐅᑉ ᐊᒻᒪ ᐱᔭᕐᓂᕐᓂᖅᓴᐅᑎᓪᓗᒍ 

ᐋᖅᑭᒡᓯᒪᓂᖓ ᑲᑎᒪᓂᐅᑉ ᐱᔭᕇᖅᑕᐅᑦᓯᐊᖁᓪᓗᒋᑦ ᑲᑎᒪᔾᔪᑎᒃᓴᐅᔪᑦ, ᐱᖃᓯᐅᑎᓪᓗᒋᑦ ᐃᒪᐃᓕᐅᕆᐊᖃᕐᓂᖏᑦ: 

(a) ᓇᓗᓇᐃᖅᓯᖃᑦᑕᕐᓗᓂ ᑭᓇ ᐅᖃᓪᓚᖕᓂᐊᕐᒪᖔᑦ ᐊᒻᒪ ᐊᐅᓚᓪᓗᓂᒋᑦ ᐅᖃᓪᓚᒃᕕᒋᔭᐅᓂᐊᖅᑐᑦ 

ᐊᑯᓂᐅᓂᕆᔭᖓ; 

(b) ᑐᑭᒧᐊᒃᑎᑦᓯᓗᓂ ᐊᐱᖅᑯᑎᐅᔪᓂᒃ ᐊᒻᒪ ᑭᒍᓯᐅᔪᓂᒃ ᐱᔭᕆᐊᖃᓕᕌᖓᑦ; 

(c) ᐊᓯᔾᔨᖃᑦᑕᕐᓗᓂᒋᑦ ᐃᓚᐅᔪᑦ ᐅᖃᓪᓚᖕᓂᐊᖅᑐᑦ ᖃᖓᐅᓂᖏᑦ ᐱᔭᕆᐊᖃᓕᕌᖓᑦ; 

(d) ᓄᖅᑲᖅᑎᑦᓯᔪᓐᓇᕐᓗᓂ ᐅᖃᓪᓚᒃᑐᒥᒃ ᖃᖓᑐᐃᓐᓇᑦᑎᐊᒃᑯᑦ; ᐊᒻᒪᓗ, 

(e) ᐃᓱᒪᓕᐅᖃᑦᑕᕐᓗᓂ ᖃᖓᒃᑯᑦ ᐃᓱᓕᑎᑕᐅᓂᐊᕐᒪᖔᑦ ᐅᖃᐅᑕᐅᔪᖅ ᑲᑎᒪᔾᔪᑕᐅᓗᓂ. 

 

 

ᑐᓂᔭᐅᔪᑦ 

 

ᑎᑎᖅᑲᑎᒍᑦ ᑐᓂᔭᐅᔪᑦ 

 

57. ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᑎᑎᕋᕆᐊᖃᖅᐳᑦ ᐃᓕᔭᐅᓗᑎᒃ ᑎᑎᖅᑲᓄᑦ ᑐᖅᑯᐃᕕᖕᒧᑦ ᐃᓘᓐᓇᖏᓐᓂᒃ 

ᐃᓕᓯᓗᑎᒃ ᑐᓐᓂᖅᑯᑕᐅᓯᒪᔪᓂᒃ ᐊᒃᑐᐊᓂᖃᖅᑐᓂᒃ ᑐᒃᓯᕋᐅᑎᓕᐅᒻᒧᑦ, ᐱᖃᓯᐅᑎᓪᓗᒋᑦ ᑕᐃᒃᑯᐊ ᖃᐅᔨᒪᔾᔪᑏᑦ 

ᓇᓗᓇᐃᓐᖑᖅᓯᔾᔪᑎᐅᔪᑦ, ᐊᐃᑉᕙᐅᑕᐅᔪᑦ, ᐅᕝᕙᓘᓐᓃᑦ ᐃᓚᒋᐊᕈᑎᖏᑦ ᑐᓴᒐᒃᓴᑦ ᑐᓂᔭᐅᓯᒪᔪᑦ ᐃᓘᓐᓇᖏᓐᓂᑦ 

ᐃᓚᐅᖃᑕᐅᔪᓂᓐᖔᖅᑐᑦ. 

(a) ᑐᓂᔭᐅᔪᑦ ᐱᓯᒪᔭᐅᔭᕆᐊᖃᖅᐳᑦ ᓯᕗᕐᖓᒍᑦ ᐃᓱᓕᕝᕕᒃᓴᖓᑕ ᐅᓪᓘᑉ ᓇᓗᓇᐃᖅᑕᐅᓯᒪᔪᖅ ᓄᓇᕗᑦ 

ᐆᒪᔪᓕᕆᔨᕐᔪᐊᑦ ᑲᑎᒪᔨᖏᓐᓄᑦ ᑎᑎᕋᖅᑕᐅᔪᓐᓇᖅᓯᓂᐊᕐᒪᑦ ᐃᓕᔭᐅᓗᓂ ᑎᑎᖅᑲᓄᑦ ᑐᖅᑯᐃᕕᖕᒧᑦ 

ᐊᒻᒪ ᐱᖃᓯᐅᔾᔭᐅᔪᓐᓇᕐᓂᐊᕐᒪᑕ ᑲᑎᒪᔨᓄᑦ ᑐᑭᓯᑎᑦᓯᒋᐊᕈᑎᓄᑦ ᑎᑎᖅᑲᖁᑎᖏᓐᓄᑦ. 

(b) ᑕᐃᒪᓕ ᑐᓂᔭᐅᔪᑦ ᑭᖑᕙᖅᓯᒪᓗᑎᒃ ᑐᓂᔭᐅᓐᓂᖅᐸᑕ, ᐃᓱᒪᖅᓱᕈᑎᒋᔭᖓ ᓄᓇᕗᑦ ᐆᒪᔪᓕᕆᔨᕐᔪᐊᑦ 

ᑲᑎᒪᔨᖏᑕ, ᑐᓂᔭᐅᔪᑦ ᐱᖃᓯᐅᔾᔭᐅᓯᒪᖏᑦᑐᓐᓇᖅᐳᑦ ᑲᑎᒪᔨᓄᑦ ᑐᑭᓯᑎᑦᓯᒋᐊᕈᑎᑦ ᑎᑎᖅᑲᖁᑎᖏᓐᓄᑦ 

ᐅᕝᕙᓘᓐᓃᑦ ᐃᓕᔭᐅᓯᒪᖏᑦᑐᓐᓇᖅᐳᑦ ᑎᑎᖅᑲᓄᑦ ᑐᖅᑯᐃᕕᖕᒧᑦ ᑕᐃᒪᐃᑎᓪᓗᒍ 

ᐃᓱᒪᒃᓴᖅᓯᐅᖏᔾᔪᑕᐅᔪᓐᓇᖅᐳᖅ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᓐᓄᑦ. 

(c) ᑐᒃᓯᕋᐅᑎᓕᐅᖅᑐᖅ ᒥᑭᑦᑐᒥᒃ ᑭᓯᐊᓂ ᐋᖅᑭᒋᐊᒃᓯᔪᓐᓇᖅᐳᖅ ᑐᒃᓯᕋᐅᑎᓕᐊᑉ ᐃᓗᐊᓂ 

ᑲᑎᒪᔾᔪᑎᒃᓴᓃᓕᕇᖅᑎᓪᓗᒍ. ᑕᐃᒪᓕ ᐊᖏᔪᑲᓪᓚᖕᓂᒃ ᐋᖅᑭᒋᐊᕆᔭᕆᐊᖃᖅᐸᑦ ᑐᒃᓯᕋᐅᒻᒥᒃ, ᑖᓐᓇ 

ᑐᒃᓯᕋᕈᑕᐅᓯᒪᔪᖅ ᐲᖅᑕᐅᔪᓐᓇᖅᐳᖅ ᑲᑎᒪᔾᔪᑎᒃᓴᓂᑦ. 

(d) ᑎᑎᖅᑲᑎᒍᑦ ᓈᓚᖕᓂᖃᕐᓗᑎᒃ ᑲᑎᒪᓂᐊᖅᑎᓪᓗᒋᑦ, ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ 

ᐱᕕᖃᖅᑎᑦᓯᔪᓐᓇᖅᑐᑦ ᐃᓚᐅᔪᓂᒃ ᑭᐅᔪᓐᓇᖁᓪᓗᒋᑦ ᑎᑎᖅᑲᓄᑦ ᑐᓂᔭᐅᓯᒪᔪᓄᑦ ᐱᔭᐅᓯᒪᑎᓪᓗᒋᑦ 

ᐊᓯᖏᓐᓄᑦ ᐃᓚᐅᔪᓄᑦ ᑭᖑᕙᖅᓯᒪᓐᓂᖏᑉᐸᑕ ᐃᓱᕝᕕᒃᓴᓕᐊᖑᓯᒪᔪᒧᑦ ᑎᑎᖅᑲᓂᒃ ᑐᓂᓯᓂᕐᒧᑦ 

ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᓐᓄᑦ. 

 

58. ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᑐᒃᓯᕋᕈᓐᓇᖅᑐᑦ ᐃᓚᐅᔪᓄᑦ ᑐᓂᓯᖁᓪᓗᒋᑦ ᑎᑎᕋᖅᓯᒪᔪᓂᒃ 

ᑭᐅᔾᔪᑕᐅᓂᐊᖅᑎᓪᓗᒋᑦ ᓇᓗᓇᐃᖅᑕᐅᓯᒪᔪᒧᑦ ᐊᐱᖅᑯᑕᐅᓚᐅᖅᑐᒧᑦ ᑲᑎᒪᑎᓪᓗᒋᑦ ᐃᓱᒪᒃᓴᖅᓯᐅᕈᑕᐅᔪᒧᑦ. 

 

ᐅᖃᐅᓯᒃᑯᑦ ᑐᓂᔭᐅᔪᑦ 

 

59. ᑲᑎᒪᖃᑕᐅᔪᑦ ᐊᔾᔨᒌᖏᑦᑐᓂᒃ ᐊᑐᕐᓗᑎᒃ ᑲᑎᒪᖃᑕᐅᑎᓪᓗᒋᑦ, ᖃᕆᑕᐅᔭᒃᑯᑦ ᐅᕝᕙᓘᓐᓃᑦ ᑕᑯᓐᓇᖃᑦᑕᐅᑎᓗᑎᒃ 

ᓈᓚᖕᓂᖃᕐᓗᑎᒃ ᑲᑎᒪᑎᓪᓗᒋᑦ, ᐃᓚᐅᔪᑦ ᓂᓪᓕᐊᖃᑦᑕᕐᓗᑎᒃ ᐋᖅᑭᒡᓱᖅᑕᐅᓯᒪᔪᑦ ᐅᖃᓪᓚᒡᕕᒃᓴᖏᑦ ᒪᓕᒡᓗᒋᑦ ᑭᓯᐊᓂ 

ᑕᐃᒪᐃᖏᑦᑐᓐᓇᖅᐳᖅ ᐃᒃᓯᕙᐅᑕᕐᒧᑦ ᓇᓗᓇᐃᖅᑕᐅᒃᐸᑕ ᐅᖃᓪᓚᖁᔭᐅᓗᑎᒃ; 

a) ᐃᓚᐅᔪᖅ ᑐᒃᓯᕋᐅᑎᓂᒃ ᓴᖅᑭᑦᑎᕙᒃᐳᖅ ᐊᒻᒪ ᓇᓗᓇᐃᖅᓯᕙᒃᐳᖅ ᐃᓗᓕᕆᔭᖏᓐᓂᒃ ᑐᒃᓯᕋᐅᑎᖏᑕ; 

b) ᐊᒃᑐᖅᑕᐅᓯᒪᔪᑦ ᐊᐅᓚᑦᓯᔨᐅᖃᑎᒋᔭᐅᔪᑦ ᐱᔪᒪᒍᑎᒃ ᐅᖃᓪᓚᐅᓯᖃᕈᓐᓇᖅᐳᑦ  ᐊᒻᒪ/ᐅᕝᕙᓘᓐᓃᑦ 

ᐊᐱᖅᓱᕈᓐᓇᖅᐳᑦ ᑐᒃᓯᕋᐅᑎᓕᐅᓯᒪᔪᒧᑦ; 

c) ᐊᓯᖏᑦ ᐃᓚᐅᔪᑦ ᐱᔪᒪᒍᑎᒃ, ᐃᓱᒪᖅᓱᕈᑎᒋᓗᓂᒋᑦ ᐃᒃᓯᕙᐅᑕᐅᑉ, ᐅᖃᓪᓚᐅᓯᖃᕈᓐᓇᕆᕗᑦ 

ᐊᒻᒪ/ᐅᕝᕙᓘᓐᓃᑦ ᐊᐱᖅᓱᕈᓐᓇᖅᐳᑦ ᑐᒃᓯᕋᐅᑎᓕᐅᓯᒪᔪᒧᑦ; 

d) ᑕᖅᑲᒃᑯᐊ ᑭᓇᒃᑐᐃᓐᓇᐃᑦ, ᐱᔪᒪᒍᑎᒃ, ᐃᓱᒪᖅᓱᕈᑎᒋᓗᓂᒋᑦ ᐃᒃᓯᕙᐅᑕᐅᑉ, 

ᓂᓪᓕᐅᑎᖃᕈᓐᓇᖅᐳᑦ ᐊᒻᒪ/ᐅᕝᕙᓘᓐᓃᑦ ᐊᐱᖅᓱᕈᓐᓇᖅᐳᑦ; 

e) ᐃᖅᑲᓇᐃᔭᖅᑏᑦ ᐱᔪᒪᒍᑎᒃ ᐊᐱᖅᓱᕈᓐᓇᕐᒥᔪᑦ; ᐊᒻᒪᓗ 

f) ᐃᒃᓯᕙᐅᑕᖅ ᐃᓇᑦᑎᔪᓐᓇᕐᒥᔪᖅ ᐅᖃᐅᔾᔨᖏᐊᖅᑎᖓᓂᒃ(ᖏᓐᓂᒃ) ᐅᕝᕙᓘᓐᓃᑦ ᖃᐅᔨᒪᔨᑕᖁᑎᒥᓂᒃ 

ᑲᑎᒪᔾᔪᑕᐅᔪᒧᑦ ᐊᐱᓱᖁᓗᒍ. 

 

60. ᑲᑎᒪᔨᑦ ᐱᔪᒪᒍᑎᒃ ᐊᐱᖅᓱᕈᓐᓇᖅᑐᑦ ᖃᖓᑐᐃᓐᓇᑦᑎᐊᒃᑯᑦ ᑐᒃᓯᕋᐅᑎᓕᐅᖅᑐᒧᑦ ᐅᕝᕙᓘᓐᓃᑦ ᐃᓚᐅᖃᑕᐅᔪᒧᑦ 

ᓇᓕᐊᖕᓄᑐᐃᓐᓇᖅ. 

 

61. ᑐᒃᓯᕋᐅᑎᓕᐅᖅᑐᖅ ᐱᔪᒪᒍᓂ ᑐᒃᓯᕋᕈᓐᓇᖅᑐᖅ ᐱᕕᖃᖅᑎᑕᐅᔪᒪᓗᓂ ᑭᐅᔪᓐᓇᕐᓂᐊᕐᒪᑦ ᑐᓴᒐᒃᓴᓄᑦ ᓴᖅᑭᑕᐅᔪᓄᑦ 

ᓈᓚᖕᓂᖃᖅᑎᓪᓗᒋᑦ ᓯᕗᕐᖓᒍᑦ ᐃᒃᓯᕙᐅᑕᖅ ᓄᖅᑲᖅᑎᑦᓯᓚᐅᖏᓐᓂᖓᓂ ᓈᓚᖕᓂᖃᕐᓗᑎᒃ ᑲᑎᒪᔾᔪᑕᐅᔪᒧᑦ. 

 

62. ᐅᖃᐅᓯᒃᑯᑦ ᑐᓂᔭᐅᔪᑦ ᐋᖅᑭᒡᑕᐅᓯᒪᕗᑦ ᖃᐅᔨᒪᔾᔪᑕᐅᓪᓗᑎᒃ ᓇᓗᓇᐃᖅᓯᓂᐅᓂᖏᓐᓂᒃ ᐅᖃᐅᑕᐅᔭᕆᐊᖃᖅᑐᑦ 

ᓱᓕᑦᑎᐊᕐᓗᑎᒃ ᐊᒻᒪ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏ ᐱᔪᒪᒍᑎᒃ ᐊᑐᕈᓐᓇᖅᑐᑦ ᓱᓕᓂᐊᕐᓂᕋᐅᒻᒧᑦ ᐊᖏᕈᑎᒥᒃ ᓵᖓᓂ 

ᐃᓚᐅᔪᑦ ᑐᓂᓯᓚᐅᖏᓐᓂᖓᓂ ᐅᖃᐅᓯᒃᓴᕆᔭᖏᓐᓂᒃ ᓈᓚᖕᓂᖃᖅᑎᓪᓗᒋᑦ. 

63. ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᑎᓕᐅᖅᓯᓂᐊᖅᐳᑦ ᑐᓂᓯᖁᓪᓗᒋᑦ ᐊᒻᒪ ᐃᓱᒪᒃᓴᖅᓯᐅᕈᑎᖃᖁᓪᓗᒋᑦ 

ᐊᒃᑐᐊᓂᖃᖅᑐᓂᒃ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ, ᓄᓇᖃᖅᑳᖅᓯᒪᔪᑦ ᖃᐅᔨᒪᓂᕆᔭᖏᓐᓂᒃ ᐅᕝᕙᓘᓐᓃᑦ ᑕᐃᑦᓱᒪᓂᓴᕐᓂᒃ 

ᖃᓄᐃᓚᐅᕐᒪᖔᑦ ᐅᓂᒃᑳᓂᒃ, ᑐᓂᓯᖁᓪᓗᒋᑦ ᑕᐃᒪᐃᑦᑐᓂᒃ ᐃᓗᐊᓂ ᓈᓚᖕᓂᖃᕐᓗᑎᒃ ᑲᑎᒪᓂᐅᔪᒥ 

ᑎᑎᕋᖅᑕᐅᕙᓪᓕᐊᓂᕆᔭᖓ ᒪᑐᔭᐅᓚᐅᖏᓐᓂᖓᓂ. 

 

64. ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐋᖅᑭᒡᓯᔪᓐᓇᖅᐳᑦ ᑐᓵᔭᐅᔪᓐᓇᖁᓪᓗᒍ ᐅᖃᓪᓚᑦᑎᓪᓗᒍ ᐃᓐᓇᑐᖃᐅᔪᖅ 

ᐅᕝᕙᓘᓐᓃᑦ ᑎᒍᒥᐊᖅᑎᐅᔪᖅ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᐅᕝᕙᓘᓐᓃᑦ ᓄᓇᖃᖅᑳᖅᓯᒪᔪᑦ ᖃᐅᔨᒪᓂᕆᔭᖏᓐᓂᒃ 

ᐅᖃᓪᓚᒍᓐᓇᕐᓗᓂ ᖃᖓᑐᐃᓐᓇᖅ ᓯᕗᕐᖓᒍᑦ ᑲᑎᒪᓂᐅᑉ, ᑲᑎᒪᑎᓪᓗᒋᑦ, ᐅᕝᕙᓘᓐᓃᑦ ᑭᖑᕐᖓᒍᑦ ᓈᓚᖕᓂᖃᕐᓗᑎᒃ 

ᑲᑎᒪᓂᐅᑉ ᒪᓕᒡᓗᒋᑦ ᑲᑎᒪᔨᐅᔪᑦ ᓈᒻᒪᑐᒋᔭᖏᑦ. 

 

65. ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐋᖅᑭᒡᓯᔪᓐᓇᖅᑐᑦ ᑐᓵᖁᓪᓗᒋᑦ ᐊᓯᖏᓐᓂᑦ ᐱᔾᔪᑕᐅᔪᓂᒃ ᖃᐅᔨᒪᔨᑕᐅᔪᒥᑦ(ᓂᑦ). 

 

ᐃᓚᐅᔪᑦ ᓈᓚᖕᓂᖃᖅᑎᓪᓗᒋᑦ ᑲᑎᒪᓂᕐᒧᑦ 

 

66. ᐊᑐᕐᓗᒍ ᒪᓕᒐᖓ ᐊᒻᒪ ᑎᑎᕋᖅᓯᒪᓂᖓ 5.2.28 ᓄᓇᕗᒥ ᐊᖏᕈᑎᓂ, ᐃᓚᐅᔪᑦ ᐱᔪᓐᓇᐅᑎᖃᕐᓂᐊᖅᐳᑦ 

ᑲᑎᒪᖃᑕᐅᔪᓐᓇᕐᓗᑎᒃ ᓈᓚᖕᓂᖃᕐᓗᑎᒃ ᑲᑎᒪᑎᓪᓗᒋᑦ, ᐱᖃᓯᐅᑎᓪᓗᒍ ᑐᓂᓯᔪᓐᓇᕐᓗᑎᒃ ᑎᑎᖅᑲᓂᒃ, ᐊᒻᒪ 

ᐊᐱᖅᓱᕈᓐᓇᕐᓗᑎᒃ ᑐᒃᓯᕋᐅᑎᓕᐅᖅᑐᒧᑦ. 

(a) ᐃᓄᒃ ᐅᕝᕙᓘᓐᓃᑦ ᐊᒃᑐᖅᑕᐅᓯᒪᔪᖅ ᐊᐅᓚᑦᓯᔨᐅᖃᑕᐅᔪᓄᑦ ᐃᓚᐅᔪᖅ ᐃᕐᖐᓐᓇᖅ ᐱᔪᓐᓇᐅᑎᖃᖅᐳᖅ 

ᐃᓚᐅᓂᕐᒥᒃ ᑭᓇᒃᑐᐃᓐᓇᐃᑦ ᐅᐸᒍᑎᔪᓐᓇᕐᓗᑎᒃ ᓈᓚᖕᓂᖃᕐᓗᑎᒃ ᑲᑎᒪᑎᓪᓗᒋᑦ. 

 

(b) ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᑐᓂᓯᔪᓐᓇᖅᐳᑦ ᐱᔪᓐᓇᐅᑎᒥᒃ ᑲᑎᒪᖃᑕᐅᔪᓐᓇᖁᓪᓗᒋᑦ ᑎᒥᐅᔪᑦ 

ᑭᒡᒐᖅᑐᐃᔪᑦ ᓄᓇᖃᖅᑳᖅᓯᒪᔪᓂᒃ ᐱᔪᓐᓇᐅᑎᒥᒃ ᑎᒍᒥᐊᖅᑎᐅᔪᓂᒃ, ᐱᖃᓯᐅᑎᓪᓗᒋᑦ ᑲᑐᔾᔨᖃᑎᒌᖑᔪᑦ 

ᓇᓗᓇᐃᖅᑕᐅᓯᒪᔪᑦ ᑎᑎᕋᖅᓯᒪᓂᖓᓂ 40-ᒥ ᓄᓇᕗᒥ ᐊᖏᕈᑎᓂ ᐊᒃᑐᖅᑕᐅᓯᒪᑐᐃᓐᓇᕆᐊᖃᖅᑐᓄᑦ 

ᑐᒃᓯᕋᐅᑎᓕᐊᖅ ᐱᓪᓗᒍ.  

 

67. ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑕ ᐃᒃᓯᕙᐅᑕᖓᑦ ᐃᓱᒪᒃᓴᖅᓯᐅᕈᑎᖃᕈᓐᓇᖅᐳᖅ ᑐᒃᓯᕋᐅᑎᐅᔪᓂᒃ 

ᐱᔪᓐᓇᐅᑎᖃᕐᓗᑎᒃ ᐃᓚᐅᖃᑕᐅᔪᒪᔪᓂᑦ, ᐊᒻᒪ ᑐᓂᓯᔪᓐᓇᖅᑐᑦ ᐱᔪᓐᓇᐅᒻᒥᒃ ᐃᓚᐅᖃᑕᐅᓕᖁᓪᓗᒋᑦ ᑲᑎᒪᓂᕐᓄᑦ, 

ᑭᓇᑐᐃᓐᓇᕐᒧᑦ ᐃᓄᖕᒧᑦ ᐅᕝᕙᓘᓐᓃᑦ ᐊᐅᓚᑦᓯᔨᐅᖃᑕᐅᔪᒧᑦ ᐱᓕᕆᖃᑕᐅᔪᒧᑦ. 

68. ᑐᒃᓯᕋᐅᑦ ᐱᔪᓐᓇᐅᑎᑎᒍᑦ ᐃᓚᐅᔪᓐᓇᐅᑎᒧᑦ ᑲᑎᒪᓂᕐᒧᑦ ᓈᓚᖕᓂᖃᕐᓗᑎᒃ ᑲᑎᒪᑎᓪᓗᒋᑦ ᐱᖃᓯᐅᔾᔨᓯᒪᔭᕆᐊᖃᖅᐳᖅ 

ᓇᓗᓇᐃᖅᓯᓯᒪᔪᒥᒃ ᑭᓇᐅᓂᖓᓂᒃ ᐃᓅᑉ ᐅᕝᕙᓘᓐᓃᑦ ᑎᒥᖁᑎᒋᔭᐅᔫᑉ ᐱᓕᕆᖃᑕᐅᔪᒪᓂᖃᖅᑐᖅ ᐱᔾᔪᑕᐅᔪᒧᑦ, 

ᖃᓄᑎᒋᓗ ᐃᓚᐅᓂᖃᕈᒪᕐᒪᖔᑦ ᑲᑎᒪᑎᓪᓗᒋᑦ, ᐊᒻᒪᓗ ᖃᓄᐃᒻᒪᑦ ᑐᓂᔭᐅᔭᕆᐊᖃᕐᒪᖔᑕ ᐱᔪᓐᓇᐅᒻᒥᒃ ᑲᑎᒪᔪᓄᑦ 

ᐃᓚᐅᔾᔪᑎᒥᒃ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᓐᓄᑦ. ᑐᓂᔭᐅᔪᓐᓇᖅᐳᑦ ᐱᔪᓐᓇᐅᑎᒥᒃ ᐃᓚᐅᓂᕐᒧᑦ ᑲᑎᒪᔪᓄᑦ, 

ᐃᓱᒪᖅᓱᕈᑎᒋᓗᓂᐅᒃ ᐃᒃᓯᕙᐅᑕᐅᑉ, ᐃᓱᒪᒃᓴᖅᓯᐅᕈᑎᒋᖃᓯᐅᑎᓯᒪᓗᒋᑦ ᑭᓲᖕᒪᖔᑦ ᐃᓚᐅᓂᕆᔪᒪᔭᖓ ᐱᔾᔪᑕᐅᔪᒧᑦ ᐊᒻᒪ 

ᐱᔪᒪᓂᕆᔭᖓᑦ ᑐᒃᓯᕋᐅᑎᒋᔭᖓᓐᓄᑦ ᑐᓂᔭᐅᔪᒪᓗᑎᒃ ᐱᔪᓐᓇᐅᒻᒥᒃ ᐃᓚᐅᖃᑕᐅᓂᕐᒧᑦ ᑲᑎᒪᓂᕐᒧᑦ. 

ᑲᑎᒪᑎᑦᓯᓂᖅ ᓈᓚᖕᓂᖃᕐᓗᑎᒃ ᑲᑎᒪᓂᕐᒥᒃ 

69. ᐃᓱᓕᑎᓪᓗᒍ ᓈᓚᖕᓂᖃᕐᓗᑎᒃ ᑲᑎᒪᓂᖅ, ᐃᓚᐅᔪᑦ ᑐᓂᓯᔭᕆᐊᖃᖅᐳᑦ ᑎᑎᖅᑲᓄᑦ ᑐᖅᑯᐃᕕᖕᒧᑦ 

ᑎᑎᕋᖅᓯᒪᔪᖁᑎᒋᔭᐅᔪᓄᑦ ᐅᕝᕙᓘᓐᓃᑦ ᑕᑯᓐᓇᒐᒃᓴᓕᐊᖑᓯᒪᔪᓂᒃ ᓴᖅᑭᔮᖅᑎᑕᐅᓂᑯᓂᒃ ᓈᓚᖕᓂᖃᕐᓗᑎᒃ 

ᑲᑎᒪᑎᓪᓗᒋᑦ. 

70. ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐱᔪᒪᒍᑎᒃ ᐱᔪᓐᓇᖅᑎᑦᓯᒐᔭᖅᐳᑦ ᐅᕝᕙᓘᓐᓃᑦ ᑐᒃᓯᕋᕈᓐᓇᖅᑐᑦ ᐃᓚᒃᑲᓐᓂᖏᓐᓂᒃ 

ᐱᔪᒪᓗᑎᒃ ᑐᓂᔭᐅᓯᒪᔪᑦ ᐅᕝᕙᓘᓐᓃᑦ ᑭᖑᓪᓕᖅᐹᖅᓯᐅᑎᓂᒃ ᑎᑎᖅᑲᑎᒎᖅᑐᓂᒃ ᐊᐃᕙᐅᑎᓂᒃ ᐱᕕᖃᖁᓪᓗᒋᑦ ᐃᓚᐅᔪᑦ 

ᑭᐅᔪᓐᓇᕐᓂᐊᕐᒪᑕ ᓄᑖᓄᑦ ᐊᐃᕙᐅᑕᐅᔪᓄᑦ ᐅᕝᕙᓘᓐᓃᑦ ᖃᐅᔨᒪᔾᔪᑎᓄᑦ ᓇᓗᓇᐃᖅᓯᔾᔪᑎᓄᑦ, ᐱᖃᓯᐅᑎᓪᓗᒋᑦ 

ᐃᓄᐃᑦ ᖃᐅᔨᒪᔭᑐᖃᖏᓐᓄᑦ, ᓄᓇᖃᖅᑳᖅᓯᒪᔪᑦ ᖃᐅᒪᓂᖏᓐᓄᑦ, ᐊᒻᒪ ᐅᓂᒃᑳᕆᔭᐅᔪᓄᑦ ᓴᖅᑭᑕᐅᓚᐅᖅᑐᓄᑦ 

ᐅᖃᓪᓚᐅᓯᖃᕐᓗᑎᒃ ᑐᓂᓯᑎᓪᓗᒋᑦ ᓈᓚᖕᓂᖃᕐᓗᑎᒃ ᑲᑎᒪᑎᓪᓗᒋᑦ. 

 

ᓈᓚᖕᓂᖃᕐᓗᑎᒃ ᑲᑎᒪᓂᐅᑉ ᑎᑎᖅᑲᖁᑎᖏᑦ 

 

71. ᑕᐃᒪᓕ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᓈᒻᒪᒃᓴᓕᖅᐸᑕ ᐃᓘᓐᓇᖏᓐᓂᒃ ᐊᑐᖅᑕᐅᔭᕆᐊᖃᖅᑐᓂᒃ 

ᑎᑎᖅᑲᖁᑎᐅᔪᑦ ᑐᓂᔭᐅᓯᒪᔪᐃᓐᓇᐅᓕᕐᓂᖏᓐᓂᒃ ᑐᒃᓯᕋᐅᑎᒧᑦ ᐱᔾᔪᑎᖃᖅᑐᑦ, ᒪᑐᓯᓂᐊᖅᐳᑦ ᓈᓚᖕᓂᖃᕐᓗᑎᒃ 

ᑲᑎᒪᑎᓪᓗᒋᑦ ᑎᑎᖅᑲᒃᑯᕕᖁᑎᖓᓐᓂᒃ. 

(a) ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐱᔪᒪᒍᑎᒃ ᑐᒃᓯᕋᕈᓐᓇᖅᑐᑦ ᓇᓗᓇᐃᖅᑕᐅᖁᓪᓗᒋᑦ ᖃᐅᔨᒪᔾᔪᑎᑦ 

ᓇᓗᓇᐃᖅᓯᔾᔪᑎᐅᔪᑦ ᑎᑎᖅᑲᓃᑦᑐᑦ ᒪᑐᐃᖅᑕᐅᒃᑲᓐᓂᕆᐊᑐᖏᓪᓗᓂ ᓈᓚᖕᓂᖃᖅᑎᓪᓗᒋᑦ ᑲᑎᒪᓂᕐᒧᑦ 

ᑎᑎᖅᑲᒃᑯᕕᐅᔪᖅ. 

(b) ᑐᓴᒐᒃᓴᑦ ᐱᔭᐅᔪᑦ ᑭᖑᕐᖓᒍᑦ ᑐᒃᓯᕋᓚᐅᖅᑎᓪᓗᒋᑦ ᓇᓗᓇᐃᖅᓯᒃᑲᓐᓂᖁᔨᓚᐅᖅᑎᓪᓗᒋᑦ ᓄᓇᕗᑦ 

ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐃᓕᔭᐅᓂᐊᖅᐳᑦ ᑎᑎᖅᑲᓄᑦ ᑐᖅᑯᐃᕕᖕᒧᑦ. 

72. ᑎᑎᖅᑲᑦ ᑐᓂᔭᐅᓂᑯᑦ ᐱᔭᐅᔪᑦ ᑭᖑᕐᖓᒍᑦ ᑲᑎᒪᓂᐅᑉ ᐅᕝᕙᓘᓐᓃᑦ ᓈᓚᖕᓂᖃᕐᓗᑎᒃ ᑲᑎᒪᓂᐅᔪᖅ ᒪᑐᔭᐅᓚᐅᖅᑎᓪᓗᒍ 

ᐃᓕᔭᐅᔪᓐᓇᖅᐳᑦ ᐊᒻᒪ ᑎᑎᕋᖅᑕᐅᔪᓐᓇᖅᐳᑦ ᑎᑎᖅᑲᒃᑯᕕᖕᒧᑦ ᑐᖅᑯᐃᕕᖕᒧᑦ ᑭᓯᐊᓂ ᐊᖏᖅᑕᐅᓚᐅᖅᑎᓪᓗᒍ 

ᐃᒃᓯᕙᐅᑕᕐᒧᑦ ᑕᒪᓐᓇᓗ ᐃᒃᓯᕙᐅᑕᐅᑉ ᐃᓱᒪᖅᓲᑎᒋᓪᓗᓂᐅᒃ. 

 

73. ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᑎᑎᕋᕆᐊᖃᖅᐳᑦ ᐊᒻᒪ ᐱᓯᒪᒃᓯᕐᓗᑎᒃ ᑲᑎᒪᔾᔪᑎᕕᓂᐅᔪᓂᒃ ᑲᑎᒪᔾᔪᑕᐅᓚᐅᖅᑐᓂᒃ 

ᑕᑯᓐᓇᖃᑦᑕᐅᑎᓗᑎᒃ ᓈᓚᖕᓂᖃᓗᑎᒃ ᑲᑎᒪᑎᓪᓗᒋᑦ ᐊᒻᒪ ᓈᓚᖕᓂᖃᖅᑎᓪᓗᒋᑦ ᑲᑎᒪᑎᓪᓗᒋᑦ ᑲᑎᒪᔾᔪᑎᕕᓂᕐᓂᒃ 

ᐊᔾᔨᒌᖏᑦᑐᓂᒃ ᑲᑎᒪᐅᓯᐅᔪᓂᒃ ᐊᑐᕐᓗᑎᒃ ᑲᑎᒪᑎᓪᓗᒋᑦ ᐊᒻᒪ ᖃᕆᑕᐅᔭᒃᑯᑦ ᑲᑎᒪᑎᓪᓗᒋᑦ ᑲᑎᒪᔾᔪᑕᐅᓚᐅᖅᑐᓂᒃ, 

ᑖᒃᑯᐊ ᕿᒥᕐᕈᔭᓚᐅᕐᓗᑎᒃ ᐊᖏᕈᑕᐅᔭᕆᐊᖃᖅᐳᑦ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᓐᓄᑦ ᐱᔪᓐᓇᖅᓯᑐᐊᕈᑎᒃ. 

(a) ᓈᓚᖕᓂᖃᕐᓗᑎᒃ ᑲᑎᒪᑎᓪᓗᒋᑦ ᑎᑎᖅᑲᖁᑎᖏᑦ ᐅᕝᕙᓘᓐᓃᑦ ᓈᓚᖕᓂᖃᕐᓗᑎᒃ ᑲᑎᒪᑎᓪᓗᒋᑦ 

ᑲᑎᒪᔾᔪᑎᕕᓂᐅᔪᑦ ᐊᖏᖅᑕᐅᔭᕇᖅᐸᑕ ᐃᓚᒋᓕᐅᔾᔭᐅᔭᐅᓂᐊᖅᐳᑦ ᓈᓚᖕᓂᖃᕐᓗᑎᒃ ᑲᑎᒪᑎᓪᓗᒋᑦ 

ᑎᑎᖅᑲᖁᑎᖏᓐᓄᑦ ᑐᖅᑯᐃᕕᖕᒦᑦᑐᓄᑦ. 

(b) ᐃᓚᐅᔪᑦ ᐊᒻᒪ ᑕᖅᑲᒃᑯᐊ ᐱᔪᒪᒍᑎᒃ, ᑐᒃᓯᕋᓚᐅᖅᑎᓪᓗᒋᑦ, ᑐᓂᔭᐅᔪᓐᓇᖅᐳᑦ ᖃᕆᑕᐅᔭᒃᑯᑦ 

ᑎᑎᕋᖅᓯᒪᔪᑦ ᐊᔾᔨᖏᓐᓂᒃ ᑲᑎᒪᔾᔪᑎᕕᓂᖏᓐᓂᒃ ᓈᓚᖕᓂᖃᕐᓗᑎᒃ ᑲᑎᒪᑎᓪᓗᒋᑦ ᐅᕝᕙᓘᓐᓃᑦ 

ᑎᑎᖅᑲᖁᑎᖏᓐᓂᒃ. 

 

74. ᑭᓯᐊᓂ ᑕᐃᒪᐃᖏᑦᑐᓐᓇᖅᐳᑦ, ᐃᓚᐅᔪᖅ ᓯᕗᕐᖓᒍᑦ ᑐᒃᓯᕋᓚᐅᖅᑎᓪᓗᒍ ᐊᒻᒪ ᑐᓂᔭᐅᓚᐅᖅᑎᓪᓗᒍ ᐊᖏᖅᑕᐅᔾᔪᑎᓂᒃ 

ᑲᓐᖑᓇᖅᑑᑎᑕᐅᓂᐊᕐᓂᖏᓐᓂᒃ ᑎᑎᖅᑲᑦ, ᓄᓇᕗᑦ ᐆᒪᔪᓕᕆᔨᕐᔪᐊᒃᑯᑦ ᑲᑎᒪᔨᖏᑦ ᐱᓂᐊᕐᓂᖃᕐᓂᐊᖅᐳᑦ ᐊᑕᖏᕐᓗᒋᑦ 

ᑎᑎᖅᑲᑦ ᑐᓂᔭᐅᔪᑦ ᓈᓚᖕᓂᖃᕐᓗᑎᒃ ᑲᑎᒪᑎᓪᓗᒋᑦ ᑭᓇᒃᑯᑐᐃᓐᓇᕐᓄᑦ ᑕᑯᔭᐅᔪᓐᓇᕐᓗᑎᒃ ᑐᓴᒐᒃᓴᐅᓂᖏᓐᓂᒃ. 

 

75. ᐃᓱᒪᖅᓱᕈᑎᒋᓗᓂᔾᔪᒃ, ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐱᔪᒪᒍᑎᒃ ᓂᐱᓕᐅᖅᑕᐅᓯᒪᔪᓂᒃ ᓈᓚᖕᓂᖃᖅᑎᓪᓗᒋᑦ 

ᑲᑎᒪᔾᔪᑎᕕᓂᐅᔪᑦ ᐊᑐᐃᓐᓇᕈᖅᑕᐅᔪᓐᓇᖅᐳᑦ. 

76. ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐃᓕᓴᖅᓯᔭᕆᐊᖃᖅᐳᑦ ᐃᓱᒪᓕᐅᕋᓱᐊᓕᕌᖓᑕ ᑖᒃᑯᓂᖓ ᖃᐅᔨᒪᔾᔪᑎᓂᒃ 

ᓇᓗᓇᐃᓐᖑᖅᓯᔾᔪᑎᓂᒃ, ᐊᒻᒪ ᐃᓱᒪᒃᓴᖅᓯᐅᕈᑎᒋᓗᓂᒋᑦ, ᐊᑕᖏᕐᓗᒋᑦ ᑐᓴᒐᒃᓴᖁᑎᒋᔭᐅᔪᑦ ᐃᓗᐊᓃᑦᑐᓂᒃ 

ᓈᓚᖕᓂᖃᕐᓗᑎᒃ ᑲᑎᒪᓂᕐᒧᑦ ᑎᑎᖅᑲᖁᑎᖏᓐᓂᒃ. 

 

ᐃᓚᖓ VI: ᐃᓱᒪᓕᐅᕈᑏᑦ 

ᒪᓕᒐᖏᑦ ᐃᓱᒪᓕᐅᕈᑎᖃᓂᕐᒧᑦ 

 

77. ᐃᓱᒪᓕᐅᕋᓱᐊᓕᕌᒐᑕ, ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐃᓱᒪᒃᓴᖅᓯᐅᕈᑎᖃᕆᐊᖃᖅᐳᑦ ᐅᑯᓂᖓ: 

(a) ᐱᔾᔪᑎᖓᓂᒃ ᑐᒃᓯᕋᐅᑎᐅᑉ; 

(b) ᒪᓕᒐᖏᓐᓂᒃ ᑎᑎᕋᖅᓯᒪᓂᖓᑕ 5.3.3 ᓄᓇᕗᒥ ᐊᖏᕈᑎᓃᑦᑐᑦ; 

(c) ᑐᓴᒐᒃᓴᓂᒃ ᑐᓂᔭᐅᓯᒪᔪᓂᒃ ᑐᒃᓯᕋᐅᑎᑦ ᐃᓗᐊᓃᑦᑐᓂᒃ ᐊᒻᒪ ᑎᑎᖅᑲᖁᑎᐅᔪᓂᒃ ᖃᐅᔨᒪᔾᔪᑎᑦ 

ᓇᓗᓇᐃᓐᖑᖅᓯᔾᔪᑎᐅᔪᓂᒃ ᐃᑲᔪᖅᑐᐃᔾᔪᑎᖃᖅᑐᓂᒃ ᐊᐃᕙᐅᑕᐅᔪᓂᒃ ᓴᖅᑭᑕᐅᓯᒪᔪᓂᒃ 

ᓈᓚᖕᓂᖃᕐᓗᑎᒃ ᑲᑎᒪᑎᓪᓗᒋᑦ: ᐊᒻᒪᓗ 

(d) ᐆᒪᔪᓄᑦ ᐱᐅᖅᓱᐊᕈᑕᐅᔪᖅ ᖃᓄᐃᓕᖓᓕᕐᒪᖔᑦ, ᐆᒪᔪᑦ ᐊᒡᒍᖅᑐᖅᓯᒪᓂᖏᓐᓄᑦ ᐅᕝᕙᓘᓐᓃᑦ 

ᐅᓄᕐᓂᖏᓐᓄᑦ ᐱᐅᖅᓱᐊᕈᑕᐅᔪᖅ ᐃᓱᒪᒃᓴᖅᓯᐅᕈᑕᐅᔪᖅ. 

78. ᐃᓱᒪᖅᓱᕈᑎᒋᓗᓂᔾᔪᒃ, ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐱᔪᒪᒍᑎᒃ ᐃᓱᒪᒃᓴᖅᓯᐅᕈᑎᖃᒃᑲᓐᓂᕈᓐᓇᖅᑐᑦ 

ᐃᓚᒋᐊᕈᑎᖏᓐᓂᒃ ᑐᓴᒐᒃᓴᑦ ᐊᒃᑐᐊᓂᖃᖅᑐᓂᒃ ᖃᓄᐃᓐᓂᐅᔪᓄᑦ ᐃᓱᒪᐅᓕᕋᓱᐊᓕᖅᑎᓪᓗᒋᑦ, ᐅᑯᐊ 

ᐱᖃᓯᐅᑎᓗᒋᑦ: 

(a) ᐅᓄᕐᓂᖏᑦ ᓈᒻᒪᒃᑲᓗᐊᕐᒪᖔᑕ ᑎᑎᖅᑲᑦ ᑐᓂᔭᐅᓯᒪᔪᑦ; 

(b) ᖃᓄᑎᒋ ᐊᒃᑐᐃᓂᖃᕐᓂᐊᕐᒪᖔᑦ ᐊᒻᒪ ᖃᓄᑎᒋ ᐊᒃᑐᐃᓂᖃᕈᓐᓇᕐᒪᖔᑦ ᐃᓱᒪᓕᐅᕈᑕᐅᓂᐊᖅᑐᖅ 

ᓄᓇᖃᖅᑳᖅᓯᒪᔪᑦ ᐱᔪᓐᓇᐅᑎᖏᓐᓄᑦ; 

(c) ᐱᒻᒪᕆᐅᓂᕆᔭᖓ ᐆᒪᔪᖅ ᐃᓄᖕᓄᑦ; 

(d) ᐊᓂᒍᖅᑐᓂ ᐊᑐᖅᑕᐅᓯᒪᔪᑦ ᐱᔾᔪᑎᐅᓚᐅᖅᓯᒪᔪᑦ ᐃᓱᒫᓗᒍᑕᐅᓚᐅᖅᓯᒪᔪᑦ ᐊᒻᒪ ᑭᖑᓂᑦᑎᓐᓂ ᓄᓇᕗᑦ 

ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑕ ᐃᓱᒪᓕᐅᕈᑎᒋᓚᐅᖅᑕᖏᑦ; 

(e) ᑐᓴᕋᓱᐊᕐᓂᖅ ᐊᒻᒪ ᑲᑎᒪᓂᐅᑉ ᐊᐅᓚᓂᖓᑕ ᒪᓕᒐᖓ ᐊᔾᔨᒌᒃᑎᑦᓯᔪᒥᒃ ᑐᓐᖓᕕᖃᕐᓗᓂ; 

(f) ᑐᐊᕕᕐᓇᕐᓂᖓ ᑐᒃᓯᕋᐅᑕᐅᔫᑉ; ᐊᒻᒪᓗ 

(g) ᐊᓯᖏᑦ ᐱᔾᔪᑕᐅᔪᑦ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑕ ᐱᒻᒪᕆᐅᓗᑎᒃ ᐊᑑᑎᖃᖅᑐᒋᓗᒋᑦ ᐃᓱᒪᒋᔭᖏᑦ. 

 

ᖃᐅᔨᒪᔾᔪᑎᓂᒃ ᓇᓗᓇᐃᖅᓯᔾᔪᑎᓂᒃ ᐃᓱᒪᒃᓴᖅᓯᐅᕈᑎᖃᕐᓂᖅ ᓇᓕᐊᒃ ᐅᒃᐱᕐᓇᕐᓂᖅᓴᐅᖕᒪᖔᑦ 

 

79.  ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐃᓱᒪᒃᓴᖅᓯᐅᕈᑎᖃᕐᓂᐊᖅᐳᑦ ᐊᑑᑎᔪᓂᒃ, ᑕᑎᒋᔭᐅᔪᓐᓇᖅᑐᓂᒃ ᐊᒻᒪ 

ᐃᓱᒪᒃᓴᖅᓯᐅᕈᑎᒋᓗᒋᑦ ᓇᓕᐊᒃ ᐅᒃᐱᕐᓇᕐᓂᖅᓴᐅᖕᒪᖔᑦ ᖃᐅᔨᒪᔾᔪᑎᒃᓴᓂ ᓇᓗᓇᐃᓐᖑᖅᓯᔾᔪᑎᓂ 

ᐃᓱᒪᓕᐅᕋᓱᐊᓕᖅᑎᓪᓗᒋᑦ ᐊᒻᒪ ᐃᓕᓯᔪᓐᓇᖅᑐᑦ ᖃᐅᔨᒪᔾᔪᑎᓂᒃ ᓇᓗᓇᐃᓐᖑᖅᓯᔾᔪᑎᓂᒃ 

ᐃᓕᔭᐅᔪᓐᓇᖅᑎᑕᐅᖏᑦᑐᓂᒃ ᓱᑲᖓᔪᒃᑯᑦ ᒪᓕᒐᖃᖅᑎᑕᐅᔪᑎᒍᑦ ᐃᓕᓯᓂᕐᒥᒃ ᐃᓗᐊᓄᑦ ᖃᐅᔨᒪᔾᔪᑎᑦ ᐊᒻᒪ 

ᓇᓗᓇᐃᓐᖑᖅᓯᔾᔪᑎᑦ, ᐱᖃᓯᐅᑎᓪᓗᒍ ᐃᓄᐃᑦ ᖃᐅᔨᒪᔭᑐᖃᖏᑦ, ᓄᓇᓕᖕᓂ ᖃᐅᔨᒪᓂᕆᔭᐅᔪᑦ, ᐊᒻᒪ ᐅᖃᐅᓯᔪᑦ 

ᑭᖑᓂᑦᑎᓐᓂ ᖃᓄᐃᓚᐅᖅᓯᒪᓂᐅᔪᓄᑦ ᐃᓕᔭᐅᔪᓐᓇᖅᐳᑦ ᖃᐅᔨᒪᔾᔪᑕᐅᔪᓄᑦ ᓇᓗᓇᐃᓐᖑᖅᓯᔾᔪᑎᓄᑦ. 

 

80. ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐃᓱᒪᒋᐊᖃᓐᖏᓚᑦ ᖃᐅᔨᓴᖅᑎᒻᒪᕆᐅᔪᑦ ᖃᐅᔨᒪᓂᖏᑦ, ᐅᕝᕙᓘᓐᓃᑦ ᐃᓄᐃᑦ 

ᖃᐅᔨᒪᔭᑐᖃᖏᑦ ᓴᖅᑭᑕᐅᔪᑦ ᖃᐅᔨᒪᔾᔪᑕᐅᓪᓗᑎᒃ ᓇᓗᓇᐃᓐᖑᖅᓯᔾᔪᑕᐅᓪᓗᑎᒃ ᓇᓕᐊᑐᐃᓐᓇᖅ 

ᒥᑭᓐᓂᖅᓴᐅᓂᖓᓂᒃ ᐊᒻᒪ ᓇᓕᐊᑐᐃᓐᓇᖅ ᐱᒻᒪᕆᐅᖏᓐᓂᖅᓴᐅᓂᖓᓂᒃ ᐊᒻᒪ: 

(a) ᖃᐅᔨᓴᐃᓗᑎᒃ ᐃᓱᒪᒃᓴᖅᓯᐅᕈᑎᖃᓕᖅᑎᓪᓗᒋᑦ ᓇᓕᐊᒃ ᐅᒃᐱᕐᓇᕐᓂᖅᓴᐅᖕᒪᖔᑦ ᐃᓄᐃᑦ 

ᖃᐅᔨᒪᔭᑐᖃᖏᑎᒍᑦ ᓴᖅᑭᑕᐅᔪᑦ ᖃᐅᔨᒪᔾᔪᑕᐅᓗᑎᒃ ᓇᓗᓇᐃᓐᖑᖅᓯᔾᔪᑎᐅᔪᑦ, ᓄᓇᕗᑦ 

ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑕ ᐃᓱᒪᒃᓴᖅᓯᐅᕈᑎᒋᔪᓐᓇᖅᐸᐃᑦ ᐅᑯᐊ ᐱᔾᔪᑕᐅᔪᑦ ᐊᑐᕐᓗᒋ: 

i. ᐃᓄᐃᑦ ᖃᐅᔨᒪᔭᑐᖃᖏᑦ ᓴᖅᑭᑕᐅᔪᖅ ᐅᓪᓗᒥᓯᐅᑎᐅᖕᒪᖔᑦ ᐱᓕᕆᔾᔪᓯᐅᔪᖅ ᐊᒻᒪ 

ᖃᐅᔨᒪᓂᕆᔭᐅᔪᖅ ᐅᕝᕙᓘᓐᓃᑦ ᐅᖃᐅᓯᖃᕐᒪᖔᑦ ᐱᐅᓯᕆᔭᐅᔪᑐᖃᕐᓂᖅ ᐊᒻᒪ 

ᖃᐅᔨᒪᔭᐅᔪᑐᖃᕐᓂᒃ ᑭᖑᓂᑦᑎᓐᓂᓐᖔᖅᑐᓂᑦ; ᐊᒻᒪᓗ, 

ii. ᑖᓐᓇ ᐃᓄᒃ ᓴᖅᑭᑦᑎᔪᖅ ᐅᖃᐅᓯᖃᕐᓗᓂ ᐃᓄᐃᑦ ᖃᐅᔨᒪᔭᑐᖃᖏᓐᓂᑦ ᐃᓕᓴᕆᔭᐅᓯᒪᖕᒪᖔᑦ 

ᓄᓇᓕᖕᓂ ᖃᐅᔨᒪᑦᑎᐊᕐᓂᖓᓂᒃ ᐅᖃᐅᓯᕆᔭᖓᓂᒃ. 

 

(b) ᐃᓱᒪᒃᓴᖅᓯᐅᕈᑎᖃᖅᑎᓪᓗᒋᑦ ᖃᐅᔨᓴᐃᓗᑎᒃ ᓇᓕᐊᒃ ᐅᒃᐱᕐᓇᕐᓂᖅᓴᐅᖕᒪᖔᑦ ᖃᐅᔨᓴᖅᑎᒻᒪᕆᑦ 

ᖃᐅᔨᒪᓂᕆᔭᖏᓐᓂᒃ ᓴᖅᑭᑦᑎᑎᓪᓗᒋᑦ ᖃᐅᔨᒪᔾᔪᑎᓄᑦ ᓇᓗᓇᐃᓐᖑᖅᓯᔾᔪᑎᓄᑦ, ᓄᓇᕗᑦ 

ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑕ ᐃᓱᒪᒃᓴᖅᓯᐅᕈᑎᒋᔪᓐᓇᖅᐸᐃᑦ ᐅᑯᐊ ᐱᔾᔪᑕᐅᔪᑦ ᐊᑐᕐᓗᒋᑦ: 

i. ᖃᓄᖅ ᐊᑯᓂᐅᑎᒋᔪᖅ ᖃᐅᔨᓴᖅᑕᐅᓐᓂᕐᒪᖔᑦ; 

ii. ᐅᒃᐱᕆᔭᐅᔪᓐᓇᕐᓂᖓ ᖃᐅᔨᓴᖅᑕᐅᓂᑰᑉ ᐊᒻᒪ ᖃᐅᔨᓴᖅᑎᒻᒪᕆᐅᔪᖅ (ᖃᐅᔨᓴᖅᑎᐅᖃᑎᖏᓐᓂᑦ); 

ᐊᒻᒪᓗ, 

iii. ᖃᓄᖅ ᐊᒃᓱᕈᖅᑎᒋᓪᓗᑎᒃ ᖃᐅᔨᓴᐃᓂᖓᑦ ᐱᓕᕆᔭᐅᓐᓂᕐᒪᖔᑦ ᐊᒻᒪ ᐃᓱᒪᒋᔭᐅᔪᑦ ᖃᓄᐃᒃᑲᔭᕐᒪᖔᑦ 

ᐊᑐᖅᑕᐅᓚᐅᖅᑐᑦ. 

 

(c) ᐊᑐᓐᖏᑲᐃᓐᓇᕐᓗᒋᑦ ᐱᖁᔭᑎᒍᑦ  ᐅᖃᐅᑕᐅᓯᒪᔪᑦ, ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᑎᒍᒥᐊᖅᓯᕗᑦ 

ᐃᓱᒪᖅᓱᕐᓂᕐᒥᒃ ᐃᓕᓯᓂᕐᒥᒃ, ᐅᒃᐱᕐᓇᕐᓂᖓᓂᒃ ᓴᖅᑭᑕᐅᔪᑦ ᐃᓱᒪᒃᓴᖅᓯᐅᕈᑎᖃᕐᓂᕐᒥᒃ, ᐅᕝᕙᓘᓐᓃᑦ 

ᐱᖃᓯᐅᔾᔨᖏᑦᑐᓐᓇᕐᓂᕐᒥᒃ ᓴᖅᑭᑕᐅᔪᒥᒃ ᖃᐅᔨᒪᔾᔪᑕᐅᓂᐊᕐᓗᓂ ᓇᓗᓇᐃᓐᖑᖅᓯᔾᔪᑕᐅᓂᐊᕐᓗᓂ, 

ᐅᖃᐅᑕᐅᔪᓂᒃ, ᐅᕝᕙᓘᓐᓃᑦ ᖃᐅᔨᒪᔨᑕᐅᑉ ᐅᖃᐅᓯᕆᓯᒪᔭᖓᓂᒃ ᑐᓐᖓᕕᒋᓪᓗᓂᒋᑦ ᑕᑎᒋᔭᐅᔪᓐᓇᕐᓂᖓ, 

ᐊᑑᑎᖃᕐᓂᖓ, ᓴᓐᖏᓂᖓᓂᒃ ᖃᐅᔨᒪᔾᔪᑎᓴᑦ ᓴᖅᑭᑕᑦ, ᐊᒻᒪ ᐃᓚᐃᓐᓈᕆᓯᒪᖏᓪᓗᓂ ᐱᖃᐅᓯᔾᔨᓯᒪᔪᓂᒃ 

ᖃᐅᔨᒪᔾᔪᑎᓂᒃ ᐃᓱᒪᒃᓴᖅᓯᐅᕈᑕᐅᓗᐊᖅᓯᒪᑎᓐᓇᒋᑦ ᐱᔾᔪᑎᐅᔪᑦ ᑎᑎᕋᖅᓯᒪᔪᑦ, ᑐᓂᔭᐅᓯᒪᔪᑦ ᓄᓇᕗᑦ 

ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑕ ᐃᓱᒪᓕᐅᕈᓐᓇᕐᓂᖓᑦ ᐊᑐᖅᑕᐅᓗᓂ ᐃᓚᐃᓐᓈᕆᖏᓪᓗᑎᒃ ᐊᒻᒪ 

ᓴᖅᑭᔮᑦᑎᐊᕐᓗᑎᒃ. 

 

ᑲᓐᖑᓇᖅᑐᒃᑯᑦ ᐃᓱᒪᓕᐅᕈᑎᖃᕐᓂᖅ 

 

81. ᒪᓕᒡᓗᒋᑦ ᓄᓇᕗᒥ ᐊᖏᖃᑎᒌᒍᑎᐅᔪᑦ, ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᑲᓐᖑᓇᖅᑐᒃᑯᑦ ᑲᑎᒪᕙᒃᐳᑦ 

ᒪᑐᓯᒪᓗᑎᒃ ᑲᓐᖑᓇᖅᑐᒃᑯᑦ ᑲᑎᒪᔾᔪᑎᖃᕐᓗᑎᒃ ᐱᓇᓱᐊᕈᓯᖓᑕ ᑲᑎᒪᓐᓇᐅᑉ ᐃᓗᐊᓂ: 

(a) ᑲᑎᒪᔨᑦ ᐊᒻᒪ ᐃᖅᑲᓇᐃᔭᖅᑎᐅᔪᑦ ᑲᑎᒪᖃᑕᐅᔭᕆᐊᖃᖅᐳᑦ, ᐊᒻᒪ ᑲᑎᒪᔨᑦ ᐃᓇᑦᑎᔪᓐᓇᖅᑐᑦ ᖃᐃᖅᑯᔨᓗᑎᒃ 

ᐊᑕᐅᓯᕐᒥᒃ ᐅᓄᕐᓂᖅᓴᓂᒡᓘᓐᓃᑦ ᖃᐅᔨᒪᔨᑕᖁᑎᒋᔭᖏᓐᓂᒃ. 

(b) ᑕᐃᒃᑯᐊ ᐱᓕᕆᕕᐅᔪᑦ ᑎᒃᑯᐊᖅᓯᓯᒪᔪᑦ ᓂᕆᐅᒋᔭᐅᕗᑦ ᓇᓗᓇᐃᖅᓯᓂᐊᕐᓂᖏᓐᓂᒃ ᑎᓕᓯᓂᐊᕐᒪᖔᑕ 

ᖃᐅᔨᒪᔨᑕᐅᔪᒥᒃ ᓯᕗᕐᖓᒍᑦ ᑲᓐᖑᓇᖅᑐᒃᑯᑦ ᑲᑎᒪᓂᐊᑕᒫᓐ ᑭᓇ ᐅᐸᒍᑎᓯᒪᓂᐊᕐᒪᖔᑦ ᑲᓐᖑᓇᖅᑐᒃᑯᑦ 

ᑲᑎᒪᑎᓪᓗᒋᑦ ᓈᓚᒋᐊᖅᓯᒪᓗᓂ; 

(c) ᑭᖑᕐᖓᒍᑦ ᑲᑎᒪᓂᐅᑉ, ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᓴᖅᑭᑦᑎᓂᐊᖅᐳᑦ ᑎᑎᕋᖅᓯᒪᔪᓂᒃ 

ᐃᓱᒪᓕᐅᕈᑎᒋᔭᖏᓐᓄᑦ, ᐱᔾᔪᑎᖏᑦ ᑎᑎᕋᖅᓯᒪᓗᑎᒃ ᐊᒻᒪ ᑐᓂᔭᐅᓗᑎᒃ ᒥᓂᔅᑕᒧᑦ ᐊᔾᔨᖏᑦ ᑎᑎᕋᖅᓯᒪᔪᑦ 

ᐃᓱᒪᓕᐅᕈᑎᒋᓚᐅᖅᑕᖏᑕ; 

(d) ᐃᓱᒪᓕᐅᕈᑎᖏᑕ ᐃᓗᐊᓂ, ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᓂᕈᐊᕈᓐᓇᖅᐳᑦ 

ᓇᓕᖕᓂᑐᐃᓐᓇᖅ ᑐᓂᓯᓂᐊᕐᒪᖔᑕ ᐅᖃᐅᔾᔨᒋᐊᕈᑎᒥᒃ, ᐊᑐᓕᖁᔭᓕᐅᕈᑎᒥᒃ, ᐊᒻᒪ 

ᐱᖃᓯᐅᔾᔨᔪᓐᓇᖅᑐᑦ ᒪᓕᒐᕆᔭᐅᓂᐊᖅᑐᓂᒃ ᐊᑐᖅᑕᐅᔭᕆᐊᖃᖅᑐᓂᒃ ᓈᒻᒪᒃᑐᒋᔭᖏᑦ ᒪᓕᒡᓗᒋᑦ; 

(e) ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐃᓱᒪᒃᓴᖅᓯᐅᕈᑎᖃᒃᑲᓐᓂᕆᐊᖃᖅᐳᖅ ᐃᓱᒪᓕᐅᕈᑕᐅᓚᐅᖅᑐᖅ 

ᑲᑎᒪᔨᓄᑦ ᕿᐱᓗᒃᑕᐅᑎᓪᓗᒍ ᒥᓂᔅᑕᒧᑦ  ᑲᑎᒪᔾᔪᑕᐅᓗᓂ ᐱᔪᓐᓇᖅᓯᑐᐊᖅᐸᑕ. 

 

 

 

ᓴᖅᑭᑕᐅᓂᖏᑦ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑕ ᐃᓱᒪᓕᐅᕈᑎᖏᑦ 

 

82. ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᓴᖅᑭᑦᑎᓂᐊᖅᐳᑦ ᑭᖑᓪᓕᖅᐹᒥ ᐃᓱᒪᓕᐅᕈᑎᒋᓯᒪᔭᖓᓐᓂᒃ, ᐊᒻᒪᓗ ᒥᓂᔅᑕᐅᑉ 

ᑭᐅᔾᔪᑎᖓᓂᒃ, ᑕᐃᑰᓇ ᑎᑎᖅᑲᑎᒍᑦ ᑐᖅᑯᐃᕕᒃᑯᑦ ᐃᓱᒪᓕᐅᕋᓱᐊᕐᓗᑎᒃ ᑲᑎᒪᔾᔪᑎᖃᕇᖅᓯᒪᓕᖅᑎᓪᓗᒋᑦ. 

 

 

ᐅᖃᐅᓰᑦ 

 

83. ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑕ ᑲᑎᒪᓂᖏᑦ ᐊᑐᕆᐊᖃᖅᐳᑦ ᑐᓵᔨᖃᕐᓗᑎᒃ ᐃᕐᖐᓐᓇᖅ ᑐᓵᔨᐅᔪᒥᒃ 

ᖃᓪᓗᓈᑎᑐᑦ ᐊᒻᒪ ᐃᓄᒃᑐᑦ. 

(a) ᐊᑕᖏᕐᓗᒋᑦ ᑲᑎᒪᑎᓪᓗᒋᑦ ᑎᑎᖅᑲᖁᑎᒋᔭᐅᔪᑦ, ᐱᖃᓯᐅᑎᓪᓗᒋᑦ ᑎᑎᖅᑲᑦ ᑐᓂᔭᐅᔪᑦ, ᓴᖅᑭᑕᐅᔪᑦ 

ᐅᓂᒃᑳᖑᓪᓗᑎᒃ, ᑕᑯᒃᓴᐅᑎᑕᐅᔪᑦ ᐅᕝᕙᓘᓐᓃᑦ ᓇᐃᓈᖅᓯᒪᓗᑎᒃ ᑎᑎᖅᑲᖁᑎᒋᔭᐅᔪᑦ, 

ᐊᑐᐃᓐᓇᕈᖅᑕᐅᓂᐊᖅᐳᑦ ᖃᓪᓗᓈᑎᑑᖓᓗᑎᒃ ᐊᒻᒪᓗ ᐃᓄᒃᑑᖓᓗᑎᒃ. 

(b) ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᑎᓕᓯᔪᓐᓇᖅᐳᑦ ᑐᒃᓯᕋᐅᒻᒥᒃ ᑐᓂᓯᓯᒪᔪᒧᑦ ᑐᓂᓯᖁᓪᓗᒋᑦ 

ᑐᑭᓕᐅᖅᑕᐅᓯᒪᖁᓪᓗᒋᑦ ᐃᓄᒃᑎᑐᑦ ᖃᓪᓗᓈᑎᑐᓪᓘᓐᓃᑦ ᐅᕝᕙᓘᓐᓃᑦ ᑎᑎᕋᖅᓯᒪᔪᑦ ᑐᓂᔭᐅᔪᑦ 

ᑐᒃᓯᕋᐅᑎᐅᖏᑦᑐᑦ, ᐅᕝᕙᓘᓐᓃᑦ ᑎᑎᕋᖅᑕᐅᓯᒪᔪᑦ ᐊᖏᖃᑎᖃᖏᓐᓂᕐᒧᑦ ᓇᓗᓇᐃᖅᓯᓯᒪᔪᑦ. 

 

84. ᑲᑎᒪᑎᓪᓗᒋᑦ ᐅᖃᐅᓯᖃᕐᓗᑎᒃ ᓴᖅᑭᑦᑎᑎᓪᓗᒋᑦ ᐊᒻᒪ ᐅᖃᐅᓯᖃᖅᑎᓪᓗᒋᑦ, ᐊᖏᖏᓐᓂᕆᔭᖓᓂᒃ ᐅᕝᕙᓘᓐᓃᑦ ᐱᔪᒪᒍᑎᒃ 

ᐱᖁᔨᕗᖔᓕᐅᕈᓐᓇᖅᑐᑦ ᐅᖃᐅᓯᒃᑯᑦ ᑎᑎᕋᖅᓯᒪᖏᑦᑐᒃᑯᑦ. 

 

85. ᐃᓚᒋᔭᐅᔪᖅ ᐱᔪᒪᒍᓂ ᖃᖓᑐᐃᓐᓇᒃᑯᑦ ᑎᑎᕋᖅᓯᒪᔪᓂᒃ ᑐᓂᓯᔪᓐᓇᖅᑐᖅ ᐃᑲᔪᖅᑐᐃᔪᓂᒃ ᐊᖏᖏᔾᔪᑕᐅᔪᒧᑦ 

ᐅᕝᕙᓘᓐᓃᑦ ᐱᖁᔨᕗᖔᕈᑕᐅᔪᒧᑦ. 

 

86. ᐊᖏᖃᑎᖃᖏᔾᔪᑎᐅᔪᑦ ᐅᕝᕙᓘᓐᓃᑦ ᐱᖁᔨᕗᖔᓕᐅᕈᑎ, ᐱᖃᓯᐅᑎᓯᒪᓗᒍ ᐊᖏᖃᑎᒋᖏᔾᔪᑕᐅᔪᖅ ᑲᑎᒪᔾᔪᑎᒃᓴᒧᑦ, 

ᐃᒪᐃᑦᑕᕆᐊᖃᖅᐳᖅ: 

(a) ᑐᕌᖓᓗᓂ ᐃᒃᓯᕙᐅᑕᕐᒧᑦ; ᐊᒻᒪᓗ 

(b) ᑐᓂᓯᔭᕆᐊᖃᖅᑐᖅ ᐅᑯᓂᖓ: 

i. ᐱᔾᔪᑎᖓᓂᒃ ᑐᒃᓯᕋᐅᑎᖓᑕ; ᐊᒻᒪᓗ 

ii. ᖃᓄᐃᓕᐅᕐᓗᓂ ᐊᐅᓚᓂᕆᔭᖓ ᐱᓕᕆᖁᔭᐅᖕᒪᖔᑦ ᑲᑎᒪᑎᓪᓗᒋᑦ. 

 

87. ᐃᒃᓯᕙᐅᑕᖅ ᐃᓱᒪᒃᓴᖅᓯᐅᕈᑎᖃᕆᐊᖃᖅᐳᖅ ᐊᖏᖏᔾᔪᑕᐅᔪᒥᒃ ᐅᕝᕙᓘᓐᓃᑦ ᐱᖁᔨᖔᕈᑕᐅᓚᐅᖅᑐᒥᒃ ᐊᒻᒪ 

ᐃᓱᒪᓕᐅᕈᑎᒋᓗᒍ ᑕᒪᑐᒧᖓ ᐱᔾᔪᑕᐅᔪᖅ. 

 

88. ᑕᐃᒪᓕ ᐃᒃᓯᕙᐅᑕᖅ ᐃᓱᒪᒃᐸᑦ ᓈᒻᒪᒃᑐᒋᓗᓂᐅᒃ, ᐱᔪᒪᒍᑎᒃ ᑲᑎᒪᔨᑦ ᑲᑎᒪᔾᔪᑎᖃᕈᓐᓇᖅᐳᑦ ᐊᖏᖏᔾᔪᑕᐅᔪᒧᑦ 

ᐅᕝᕙᓘᓐᓃᑦ ᐱᖁᔨᕗᖔᕈᑕᐅᔪᒧᑦ ᓯᕗᕐᖓᒍᑦ ᐃᓱᒪᓕᐅᕈᑎᖃᓚᐅᖏᓐᓂᖏᓐᓂ. 

 

ᑲᑎᒪᓂᕐᒧᑦ ᐊᐅᓚᑦᓯᓂᕐᒧᑦ ᑐᑭᒧᐊᒍᑏᑦ 

89. ᐃᒃᓯᕙᐅᑕᖅ ᐱᔪᒪᒍᓂ ᑐᓂᓯᓐᓇᖅᐳᖅ ᑲᑎᒪᓂᕐᒧᑦ ᐊᐅᓚᑦᓯᓂᕐᒧᑦ ᑐᑭᒧᐊᒍᑕᐅᓂᐊᖅᑐᓂᒃ ᑕᐃᒪᓐᓇ 

ᑎᓕᓯᔾᔪᑎᖃᕈᓐᓇᖅᐳᖅ ᖃᖓᑐᐃᓐᓇᖅ ᑲᑎᒪᑎᓪᓗᒋᑦ ᓈᒻᒪᒃᑐᒋᓕᕈᑎᓂᐅᒃ. 

90. ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ  ᐱᖁᔭᖅᑎᒍᑦ ᖃᐃᖅᑯᔨᔪᓐᓇᖅᐳᖅ ᑭᓇᑐᐃᓐᓇᕐᒥᒃ, ᑭᑭᓪᓗᒍ ᒥᓂᔅᑕ, 

ᑎᑎᕋᖅᓯᒪᖏᑦᑐᓂᒃ ᐅᖃᓪᓚᒋᐊᖅᑐᖁᓗᒍ ᖃᐅᔨᒪᔾᔪᑕᐅᓂᐊᖅᑐᓂᒃ ᓇᓗᓇᐃᓐᖑᖅᓯᔾᔪᑎᓂᒃ ᐅᕝᕙᓘᓐᓃᑦ 

ᑎᑎᕋᖅᓯᒪᔪᑎᒍᑦ ᐊᒻᒪ ᐱᔪᒪᒍᑎᒃ ᐱᖁᔭᖅᑎᒍᑦ ᖃᐃᖅᑯᔨᔪᓐᓇᖅᐳᑦ ᑭᓇᑐᐃᓐᓇᑦᑎᐊᕐᒥᒃ ᑎᑎᕋᖁᓪᓗᒍ ᐅᕝᕙᓘᓐᓃᑦ 

ᐱᔪᒪᔪᓐᓇᖅᑐᑦ ᖃᐅᔨᒪᔾᔪᑎᓂᒃ ᓇᓗᓇᐃᓐᖑᖅᓯᔾᔪᑎᓂᒃ ᐊᑐᕆᐊᖃᖅᑐᒋᒍᓂᒋᑦ ᑎᓕᔭᐅᓯᒪᔾᔪᑎᖏᓐᓂᒃ ᐱᓕᕆᐊᒃᓴᓂᒃ 

ᐱᓕᕆᐊᖃᖅᑎᓪᓗᒋᑦ. 

ᓄᖅᑲᕐᓂᖅ 

 

91. ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐱᔪᒪᒍᑎᒃ ᖃᖓᑐᐃᓐᓇᑦᑎᐊᒃᑯᑦ ᓄᖅᑲᖅᑎᑦᑎᔪᓐᓇᖅᐳᑦ ᑲᑎᒪᓂᕐᒥᒃ ᓈᓚᖕᓂᖃᕐᓗᑎᒃ 

ᐅᕝᕙᓘᓐᓃᑦ ᑲᑎᒪᕕᒃᓴᖓᒍᑦ ᑲᑎᒪᑎᓪᓗᒋᑦ ᐊᒻᒪ ᒪᑐᐃᖅᑕᐅᒃᑲᓐᓂᕈᓐᓇᖅᑐᖅ ᑖᓐᓇ ᑲᑎᒪᓂᖅ ᓄᖅᑲᖅᑎᑕᐅᓚᐅᖅᑐᖅ 

ᑐᓴᐅᒪᑎᑕᐅᓗᑎᒃ ᐃᓚᐅᔪᖁᑎᖏᑦ ᒪᓕᒡᓗᒋᑦ ᑎᑎᕋᖃᓯᐅᔾᔭᐅᓯᒪᔪᑦ ᑎᑎᖅᑲᓄᑦ ᑐᖅᑯᐃᕕᐅᑉ ᐃᓗᐊᓂ. 

 

ᐊᑭᖓ ᐃᓚᐅᔪᑦ ᑲᑎᒪᔪᓄᑦ ᐊᒻᒪ ᑲᑎᒪᖃᑕᐅᔪᑦ 

 

92. ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐱᓕᕆᐊᖃᖏᑦᑐᑦ ᐃᓱᒪᓕᐅᕈᑎᖃᕐᓂᕐᒥᒃ ᐃᓚᐅᔪᑦ 

ᑮᓇᐅᔭᖃᖅᑎᑕᐅᓂᐊᕐᒪᖔᑕ ᐃᓚᐅᑎᑕᐅᓂᐊᖅᑐᑦ ᑲᑎᒪᔪᓄᑦ ᐊᓯᖏᓐᓂᑦ ᑎᒥᐅᔪᓂᑦ ᐅᕝᕙᓘᓐᓃᑦ ᑎᒥᐅᔪᒥᑦ ᐊᒻᒪ 

ᐊᑐᓂ ᐃᓚᐅᔪᑦ ᓇᖕᒥᓂᖅ ᐊᑭᓕᖅᓯᖃᑦᑕᕆᐊᖃᖅᐳᑦ ᐊᑭᒋᔭᖏᓐᓂᒃ ᐃᓚᐅᑎᓪᓗᒋᑦ ᑲᑎᒪᔪᓄᑦ ᐊᒻᒪ 

ᑲᑎᒪᖃᑕᐅᑎᓪᓗᒋᑦ ᑲᑎᒪᑎᓪᓗᒋᑦ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ. 

 

93. ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐱᔪᒪᒍᑎᒃ, ᐃᓱᒪᖅᓱᕈᑎᒋᓗᓂᔾᔪᒃ, ᐃᓇᑦᑎᔪᓐᓇᖅᐳᑦ ᖃᐃᖅᑯᔨᓗᑎᒃ ᐊᒻᒪ 

ᑮᓇᐅᔭᖃᖅᑎᑦᓯᓗᑎᒃ ᓇᓕᖕᓂᑐᐃᓐᓇᖅ ᐃᓚᐅᔪᒥᒃ ᑲᑎᒪᔭᖅᑐᖃᑕᐅᔪᓐᓇᖁᓪᓗᒍ ᐊᒻᒪ ᑐᓂᓯᔭᕆᐊᑐᖏᑦᑐᖅ 

ᐱᔾᔪᑎᖏᓐᓂᒃ ᕿᐱᓗᒃᓯᑎᓪᓗᒋᑦ ᑮᓇᐅᔭᖅᑐᕈᑎᓂᒃ ᐱᔪᒪᔪᓂᒃ ᑐᒃᓯᕋᐅᑎᐅᔪᓄᑦ. 

 

94. ᑐᓂᓯᓚᐅᖅᑎᓪᓗᒋᑦ ᓯᕗᕐᖓᒍᑦ ᑐᓴᐅᒪᔾᔪᑎᓂᒃ ᖃᐅᔨᒃᑲᐃᔾᔪᑎᓂᒃ ᑲᑎᒪᓂᐊᕐᓂᖏᓐᓂᒃ, ᓄᓇᕗᑦ ᐆᒪᔪᓕᕆᔨᕐᔪᐊᑦ 

ᑲᑎᒪᔨᖏᑦ ᐱᔪᒪᒍᑎᒃ ᑲᑎᒪᓕᕈᓐᓇᖅᐳᑦ ᓈᓚᖕᓂᖃᕐᓗᑎᒃ ᑲᑎᒪᓂᕐᒥᒃ ᐃᓚᐅᖏᒃᑲᓗᐊᖅᑎᓪᓗᒋᑦ 

ᐊᐅᓚᑦᓯᔨᐅᖃᑎᒋᔭᖏᑦ ᐊᒻᒪ ᐃᓱᒪᓕᐅᕐᓗᑎᒃ ᑕᐃᒪᓐᓇᐃᑎᓪᓗᒍ ᐊᑐᖏᑦᑑᑎᑦᑎᔭᕆᐊᖃᖏᑦᑐᑦ ᐃᓚᐅᓚᐅᖏᑦᑐᓄᑦ 

ᑲᑎᒪᑎᓪᓗᒋᑦ ᐃᓚᐅᔭᕆᐊᖃᕋᓗᐊᖅᑎᓪᓗᒋᑦ. 

 

ᐊᑐᖅᑕᐅᕙᒃᑐᑦ ᐸᔾᔭᕐᓗᒃᓯᒪᓂᖓᓂ ᑕᒪᒃᑮᖕᓄᑦ ᐊᑐᖅᑕᐅᔪᑦ ᐊᒻᒪ ᓇᔪᖅᑕᐅᔪᓐᓇᖅᑐᑦ ᐃᓗᐊᓂ 

 

95. ᑐᒃᓯᕋᐅᑏᑦ ᐊᒃᑐᐃᓂᖃᖅᓯᒪᔪᑦ ᐊᑐᖅᑕᐅᕙᒃᑐᑦ ᐸᔾᔭᕐᓗᒃᓯᒪᓂᕆᔭᖓᑕ ᐃᓗᐊᓃᑦᑐᓂᒃ ᐊᑐᖅᑕᐅᔪᓐᓇᖅᑐᓂ 

ᑕᒪᒃᑮᖕᓄᑦ ᐊᒻᒪ ᓇᔪᖅᑕᐅᔪᓐᓇᖅᑐᓂ ᑕᒪᒃᑮᖕᓄᑦ ᑲᑎᒪᔾᔪᑎᖃᓕᕌᖓᑕ, ᒪᓕᒡᓗᒋᑦ ᓇᓗᓇᐃᖅᑕᐅᓯᒪᓂᖏᑕ ᐃᓗᐊᓂ 

ᓄᓇᕗᒥ ᐊᖏᕈᑎᓂ, ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐱᖃᓯᐅᔾᔨᔭᕆᐊᖃᖅᐳᑦ ᒪᕐᕉᖕᓂᒃ ᑲᑎᒪᔨᐅᖃᑕᐅᔫᖕᓂᒃ 

ᑎᒃᑯᐊᖅᑕᐅᓯᒪᔪᓂᒃ ᒪᑭᕝᕕᒃᑯᓐᓄᑦ ᐃᓇᖏᖔᕐᓗᑎᒃ ᒪᕐᕉᖕᓂᒃ ᑲᑎᒪᔨᐅᖃᑕᐅᔫᖕᓂᒃ ᓄᓇᕗᒥ. 

 

96. ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᑲᑎᒪᔾᔪᑎᖃᖅᑎᓪᓗᒋᑦ ᑐᒃᓯᕋᐅᑎᒥᒃ ᐊᒃᑐᐃᓂᖃᖅᑐᒥᒃ ᐃᓗᐊᓂ ᐸᔾᔭᕐᓗᒃᓯᒪᓂᖓᑕ 

ᐊᑐᖅᑕᐅᕙᒃᑐᑦ ᐊᒻᒪ ᓇᔪᖅᑕᐅᕙᒃᑐᑦ, ᐊᑐᖔᕐᓂᐊᖅᐳᑦ ᑲᑎᒪᔨᖁᑎᖏᓐᓂᒃ ᑎᒃᑯᐊᖅᑕᐅᓯᒪᔪᓂᒃ ᒪᑭᕝᕕᖕᒧᑦ 

ᐃᓕᔭᐅᓗᑎᒃ ᐃᓐᓄᒃᓯᒪᖏᑦᑐᒧᑦ ᓄᓇᕗᒥ ᐃᓄᖕᓄᑦ ᑎᒃᑯᐊᖅᑕᐅᓯᒪᔪᓄᑦ ᐃᓂᖓᓐᓄᑦ ᑕᐃᒪᐅᓕᐅᕆᐊᖃᖅᐳᑦ ᓯᕗᕐᖓᒍᑦ 

ᑎᒃᑯᐊᖅᓯᓚᐅᖏᓐᓂᖏᓐᓂᒃ ᐃᓇᖐᖁᔭᐅᓗᑎᒃ ᐃᓄᐃᑦ ᑎᒥᖁᑎᖏᓐᓂᑦ ᑎᒃᑯᐊᖅᑕᐅᓯᒪᔪᒧᑦ. 

ᑎᑎᖅᑲᓂᒃ ᑐᖅᑯᐃᕕᒃ 

 

97. ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᑲᒪᒋᔭᖃᕆᐊᖃᖅᐳᑦ ᑕᖅᑲᒃᑯᓇᓐᖓᑦ ᐃᓯᖅᑕᐅᔪᓐᓇᕐᓗᓂ ᖃᕆᑕᐅᔭᒃᑯᑦ 

ᑎᑎᖅᑲᒃᑯᕕᐅᔪᒥᒃ ᐃᓕᓯᕕᐅᖃᑦᑕᕐᓂᐊᖅᑐᒥᒃ ᐃᓘᓐᓇᖏᓐᓂᒃ ᑎᑎᖅᑲᖁᑎᒋᔭᐅᔪᓂᒃ ᑐᓂᔭᐅᓯᒪᔪᓂᒃ, ᐅᕝᕙᓘᓐᓃᑦ 

ᓴᖅᑭᑕᐅᓯᒪᔪᓂᒃ, ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᓐᓂᑦ ᐊᒃᑐᐊᓂᖃᓂᐊᖅᐸᑕ ᑲᑎᒪᔨᑦ ᑲᑎᒪᔾᔪᑎᒃᓴᖏᓐᓄᑦ 

ᐃᓕᔭᐅᓯᒪᓂᑯᓄᑦ. 

 

98. ᐃᓚᐅᔪᑦ ᓇᖕᒥᓂᖅ ᑲᒪᒋᔭᒃᓴᖃᖅᐳᑦ ᓇᐅᑦᑎᖅᓱᐊᖃᓂᕐᒥᒃ ᑎᑎᖅᑲᓄᑦ ᑐᖅᑯᐃᕕᖕᒥᒃ ᑎᒍᓯᔪᓐᓇᖁᓪᓗᒋᑦ 

ᒫᓐᓇᕐᓂᓴᐅᓂᖅᐹᓂᒃ ᑎᑎᖅᑲᖁᑎᒋᔭᐅᔪᓂᒃ. 

99. ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᓴᖅᑭᑦᑎᔭᕆᐊᖃᖅᐳᑦ ᑎᑎᖅᑲᓂᒃ ᐅᑯᓂᖓ ᐃᓕᔭᐅᓗᑎᒃ ᑎᑎᖅᑲᓄᑦ ᑐᖅᑯᐃᕕᖕᒧᑦ 

ᑲᑎᒪᔭᕇᕌᖓᑕ: 

(a) ᑐᓂᔭᐅᓯᒪᔪᓂᒃ ᑎᑎᖅᑲᓂᒃ ᐊᓂᒍᓚᐅᖅᑎᓪᓗᒍ ᐃᓱᓕᕝᕕᒃᓴᓕᐊᖑᓯᒪᔪᖅ ᑐᓂᓯᓂᕐᒧᑦ ᑎᑎᖅᑲᓂᒃ; 

(b) ᓴᖅᑭᑕᐅᔪᑦ ᐅᕝᕙᓘᓐᓃᑦ ᑕᑯᒃᓴᐅᑎᑕᐅᔪᑦ ᑲᑎᒪᑎᓪᓗᒋᑦ. 

 

100. ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐱᔪᒪᒍᑎᒃ ᐃᓕᓯᖏᑦᑐᒪᔪᓐᓇᖅᐳᑦ ᑎᑎᕋᖅᓯᒪᔪᓂᒃ ᑎᑎᖅᑲᓂᒃ ᑐᖅᑯᐃᕕᖕᒧᑦ 

ᐃᒪᐃᑦᑐᓂᒃ: 

(a) ᒪᓕᒃᓯᓯᒪᖏᑦᑐᓂᒃ ᐅᑯᓂᖓ ᒪᓕᒐᕐᓂᒃ; 

(b) ᐃᓱᒪᓕᐅᕈᑕᐅᒃᐸᑕ ᐃᒃᓯᕙᐅᑕᕐᒧᑦ ᐊᑐᕆᐊᑐᖏᓐᓂᖏᓐᓂᒃ; 

(c) ᐱᔾᔪᑎᖃᖅᐸᑕ ᐊᖏᖏᔾᔪᑕᐅᓯᒪᔪᒧᑦ; 

(d) ᐱᔾᔪᑎᖃᖅᐸᑕ ᑐᒃᓯᕋᐅᑎᓂᒃ ᑲᓐᖑᓇᖅᑑᖁᔨᔪᓂᒃ; ᐅᕝᕙᓘᓐᓃᑦ, 

(e) ᐱᔾᔪᑎᖃᖅᐸᑕ ᑲᓐᖑᓇᖅᑐᓄᑦ ᐃᓱᒪᒃᓴᖅᓯᐅᕈᑕᐅᔪᓄᑦ. 

 

ᐊᐅᓚᑦᑎᔨᐅᖃᑕᐅᔪᑦ ᑐᓴᕆᐊᕐᕕᐅᓂᖏᑦ ᐊᒻᒪ ᐱᓕᕆᖃᑎᖃᕐᓗᑎᒃ ᑲᑎᒪᓂᐅᔪᑦ 

 



2026 NWMB Rules of Procedure Page 24 of 25  

101. ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑕ ᐃᓱᒪᖅᓱᕈᑎᒋᓗᓂᔾᔪᒃ, ᑲᑎᒪᔨᑦ ᐊᒻᒪ ᐃᖅᑲᓇᐃᔭᖅᑎᑦ, ᐱᔪᒪᒍᑎᒃ 

ᑲᑎᒪᖃᑕᐅᔪᓐᓇᖅᑐᑦ ᐱᓕᕆᖃᑎᒋᓗᒋᑦ ᑐᓴᕋᓱᐊᕐᓂᖃᕐᓗᑎᒡᓗ ᑲᑎᒪᑎᑦᑎᑎᓪᓗᒋᑦ ᐅᕝᕙᓘᓐᓃᑦ ᑲᑎᒪᑎᑕᐅᑎᓪᓗᒋᑦ 

ᐊᐅᓚᑦᑎᔨᐅᖃᑎᒋᔭᐅᔪᓄᑦ ᐃᓚᒋᔭᐅᔪᓄᑦ. 

 

102. ᐃᖅᑲᓇᐃᔭᖅᑎᐅᑉ ᐅᕝᕙᓘᓐᓃᑦ ᑲᑎᒪᔨᐅᖃᑕᐅᔫᑉ ᐅᖃᐅᓯᕆᔭᖏᑦ, ᐊᑐᓕᖁᔭᓕᐊᖏᑦ, ᐅᓂᒃᑳᓕᐊᖏᑦ, 

ᐅᖃᐅᔾᔨᒋᐊᕈᑎᖏᑦ ᐅᕝᕙᓘᓐᓃᑦ ᐊᐅᓚᔾᔭᒃᓯᒪᔭᖏᑦ ᐅᖃᐅᖃᑕᐅᔪᑦ ᐱᓕᕆᖃᑎᖃᕐᓗᑎᒃ ᑐᓴᕋᓱᐊᕐᓂᖃᕐᓗᑎᒡᓗ 

ᑲᑎᒪᑎᓪᓗᒋᑦ ᒪᓕᒃᑕᐅᒋᐊᑐᖏᑦᑐᑦ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᓐᓄᑦ ᐅᕝᕙᓘᓐᓃᑦ ᑭᒡᓕᓕᐅᕆᓯᒪᖏᑦᑐᑦ 

ᖃᓄᑐᐃᓐᓇᖅ ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑕ ᐃᓱᒪᖅᓱᕈᓐᓇᕐᓂᕆᔭᖏᓐᓄᑦ, ᐱᓕᕆᐊᒃᓴᓄᑦ 

ᐱᓕᕆᔪᓐᓇᕐᓂᕆᔭᖏᓐᓄᑦ, ᐱᖁᔭᖅᑎᒍᓪᓗ ᐱᓕᕆᐊᒃᓴᕆᔭᖏᓐᓄᑦ, ᐅᕝᕙᓘᓐᓃᑦ ᐃᓱᒪᓕᐅᕐᓂᕐᒧᑦ ᐱᔪᓐᓇᐅᑎᖏᓐᓂᒃ ᐊᒻᒪ 

ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᑎᒍᒥᐊᖅᓯᓂᐊᖅᐳᑦ ᐊᑕᖏᖅᑐᒃᑯᑦ, ᐃᒻᒥᒃᑰᕈᓐᓇᕐᓂᕐᒥᒃ ᐊᒻᒪ ᑭᒡᓕᓕᐅᕈᑕᐅᖏᑦᑐᑦ 

ᐃᓱᒪᖅᓱᕐᓗᑎᒃᑦ ᐃᓱᒪᓕᐅᕈᓐᓇᕐᓂᕆᔭᖏᓐᓄᑦ ᐅᕝᕙᓘᓐᓃᑦ ᐅᖃᐅᔾᔭᐅᒋᐊᕈᑕᐅᖏᑦᑐᑦ ᐱᓕᕆᔪᓐᓇᕐᓂᖏᑕ ᐃᓗᐊᓄᑦ 

ᒪᓕᒡᓗᒋᑦ ᓄᓇᕗᒥ ᐊᖏᖃᑎᒌᒍᑎᐅᔪᑦ. 

 

103. ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐃᓱᒪᒋᔭᖃᖅᕋᐸᑕ ᐱᓕᕆᖃᑎᖃᓗᑎᒃ ᑲᑎᒪᓂᐅᔪᒥ ᐅᕝᕙᓘᓐᓃᑦ ᑐᓴᕋᓱᐊᕐᓂᖃᕐᓗᑎᒃ 

ᑲᑎᒪᓂᐅᔪᒥ ᑐᓴᒐᒃᓴᑦ ᐊᒥᒐᓗᐊᖅᑐᒋᓗᒍ ᓈᒻᒪᒃᑐᒋᓇᒍ, ᑭᐅᓂᐊᖅᐳᑦ ᐱᓕᕆᔭᐅᓗᓂ ᐊᒥᒐᓗᐊᖅᑐᒋᔭᐅᔪᖅ 

ᓈᒻᒪᒃᑐᒋᔭᐅᖏᑦᑐᖅ ᐃᓱᒪᓕᐅᕈᑎᖓᒍᑦ ᐊᒻᒪ ᑐᓂᓯᓗᓂ ᐱᔾᔪᑎᒋᔭᖏᓐᓂᒃ. 

 

104. ᐱᔭᕆᐊᖃᖅᐸᑦ ᓈᒻᒪᒃᐸᑦ, ᓄᓇᕗᑦ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᑦ ᐱᔪᒪᒍᑎᒃ ᐃᓱᒪᓕᐅᕈᓐᓇᖅᑐᑦ 

ᐃᓱᒪᒃᓴᖅᓯᐅᕈᑎᒋᓂᐊᖏᓪᓗᒍ ᑐᒃᓯᕋᐅᑎᐅᔪᖅ ᐅᒃᐱᕈᓱᒃᐸᑕ ᐱᓕᕆᖃᑎᖃᕐᓂᒃᑯᑦ ᑐᓴᕋᓱᐊᕐᓂᒃᑯᓪᓗ ᑲᑎᒪᔨᐅᔪᖅ 

ᐃᓚᑰᓗᐊᕐᓂᖅᐸᑦ ᑭᖑᕙᕆᐊᖅᑎᑦᓯᔪᓐᓇᖅᑐᑦ ᑲᑎᒪᔾᔪᑕᐅᓂᒃᓴᖓᓂᒃ ᑭᓯᐊᓂ ᐃᓚᑰᓗᐊᕐᓂᖏᑦ 

ᐋᖅᑭᒡᑕᐅᓯᒪᓕᖅᑎᓪᓗᒋᑦ ᑲᑎᒪᔾᔪᑕᐅᔪᓐᓇᖅᓯᓗᓂ. 

ᑲᓐᖑᓇᖅᑐᑦ ᑐᓴᒐᒃᓴᑦ 

 

105. ᐃᓚᐅᔪᑦ ᑐᒃᓯᕋᕈᓐᓇᖅᐳᑦ ᑐᓴᒐᒃᓴᑦ ᑐᓂᔭᐅᔪᑦ ᓄᓇᕗᒥ ᐆᒪᔪᓕᕆᔨᕐᔪᐊᑦ ᑲᑎᒪᔨᖏᓐᓄᑦ (ᐱᖃᓯᐅᑎᓗᒋᑦ 

ᐃᓄᐃᑦ ᖃᐅᔨᒪᔭᑐᖃᖏᑦ) ᑲᓐᖑᓇᖅᑑᑎᑕᐅᖁᔭᐅᓗᑎᒃ ᐊᒻᒪ ᑕᖅᑲᒃᑯᓄᖓ ᓴᖅᑭᑕᐅᖁᖏᓪᓗᒋᑦ. 

 

106. ᑐᒃᓯᕋᐅᑕᐅᔪᑦ ᑲᓐᖑᓇᖅᑑᖁᔨᔪᑦ ᑐᓴᒐᒃᓴᓂᒃ ᓯᕗᕐᖓᒍᑦ ᓇᓗᓇᐃᖅᑕᐅᔭᕆᐊᖃᖅᐳᑦ ᑲᓐᖑᓇᖅᑑᖁᔭᐅᓂᖏᓐᓂᒃ 

ᑐᓐᖓᕕᖃᕐᓗᑎᒃ ᐃᒻᒥᒧᑦ ᑐᕌᖓᔪᖃᕐᓂᖓᓂᒃ ᐅᕝᕙᓘᓐᓃᑦ ᑲᓐᖑᓇᖅᑑᔭᕆᐊᖃᕐᓂᖓᓂᒃ ᐃᓱᒫᓗᒍᑎᑕᖃᖅᐸᑦ 

ᐃᒪᐃᑦᑐᓂᒃ ᑐᓂᓯᓗᑎᒃ: 

(a) ᓇᓗᓇᐃᖅᓯᓗᑎᒃ ᑐᒃᓯᕋᐅᑕᐅᔪᖅ ᐅᖃᐅᓯᖃᕐᒪᖔᑦ ᐃᓘᓐᓇᖏᓐᓂᒃ ᑎᑎᖅᑲᑦ ᐊᒻᒪ, ᐊᑑᑎᖃᖅᐸᑦ 

ᐃᓚᐃᓐᓇᖏᓐᓄᑦ ᑎᑎᖅᑲᓄᑦ, ᓇᓗᓇᐃᖅᓯᓯᒪᑦᑎᐊᕐᓗᑎᒃ ᓇᐅᒃᑯᑦ ᑲᓐᖑᓇᖅᑑᔭᕆᐊᖃᕐᒪᖔᑕ; 

(b) ᑭᓱᑐᐃᓐᓇᕐᓄᑦ ᑐᕌᖓᔪᑦ ᐊᒻᒪ ᑲᓐᖑᓇᖏᑦᑐᑦ ᓇᓗᓇᐃᖅᑕᐅᓗᑎᒃ ᑎᑎᖅᑲᖁᑎᖏᓐᓂ ᐃᓚᐅᔪᑦ 

ᐸᕐᓇᐅᑕᐅᓯᒪᔪᑦ ᑐᓂᔭᐅᓂᐊᕐᓗᑎᒃ; 

(c) ᓇᓗᓇᐃᖅᓯᓯᒪᓗᑎᒃ ᐃᒻᒥᒧᑦ ᑐᕌᖓᓂᖃᖅᑐᓂᒃ ᐅᕝᕙᓘᓐᓃᑦ ᑲᓐᖑᓇᖅᑑᑎᔭᐅᔭᕆᐊᖃᕐᓂᖏᓐᓂᒃ ᑐᓴᒐᒃᓴᐅᔪᑦ 

ᓇᓕᐊᖑᖕᒪᖔᑕ; 

(d) ᓇᐃᓈᖅᓯᒪᔪᓂᒃ ᓇᓗᓇᐃᖅᓯᔾᔪᑎᓂᒃ ᑎᑎᕋᕐᓗᑎᒃ ᖃᓄᐃᒻᒪᑦ ᑖᒃᑯᐊ ᑎᑎᖅᑲᑦ ᑕᖅᑲᒃᑯᓄᖓ 

ᓴᖅᑭᑕᐅᔭᕆᐊᖃᕐᒪᖔᑕ, ᐱᖃᓯᐅᑎᓗᒋᑦ ᓇᓗᓇᐃᖅᓯᓗᑎᒃ ᐋᓐᓂᕈᑕᐅᔪᓐᓇᖅᑐᑦ ᓇᓕᐊᖑᖕᒪᖔᑕ 

ᑕᖅᑲᒃᑯᓄᖓ ᓴᖅᑭᑕᐅᒃᐸᑕ ᑐᓴᒐᒃᓴᐅᔪᑦ. 

107. ᐃᒃᓯᕙᐅᑕᖅ ᖃᓄᐃᓕᐅᕆᐊᖃᕐᒪᖔᑕ ᐊᐅᓚᓂᐅᓂᐊᖅᑐᒥᒃ ᑎᓕᓯᔾᔪᑎᖃᕈᓐᓇᖅᐳᖅ ᐱᓪᓗᒍ  ᖃᓄᖅ 

ᑲᒪᒋᔭᐅᓂᐊᕐᒪᖔᑕ ᑐᓴᒐᒃᓴᑦ ᐊᒻᒪ ᖃᐅᔨᒃᑲᐃᔭᕆᐊᖃᖅᐳᖅ ᐃᓚᐅᔪᒧᑦ ᑐᒃᓯᕋᐅᑎᓕᐅᖅᓯᒪᔪᒧᑦ. 

 

108. ᑎᑎᕋᖅᓯᒪᔪᑦ ᐊᖏᖅᑕᐅᓯᒪᔪᑦ ᑲᓐᖑᓇᖅᑑᓂᕋᖅᑕᐅᓗᑎᒃ ᐃᓚᒋᓕᐅᔾᔭᐅᓂᐊᖅᐳᑦ ᓈᓚᖕᓂᖃᕐᓗᑎᒃ ᑲᑎᒪᓂᕐᒧᑦ 

ᑎᑎᕋᖅᐸᓪᓕᐊᔭᐅᔪᓄᑦ  ᑭᓯᐊᓂᓕ ᑕᖅᑲᒃᑯᓄᖓ ᓴᖅᑭᑕᐅᒋᐊᖃᖏᑦᑐᑦ. 

